
Ag Cothú Phobal na Gaeilge

‘Toiliú’, 
lárnach 
i gcás 
éignithe

Sharon Shannon, an boscadóir iomráiteach agus Síle Ní Bhraonáin, láithreoir de chuid TG4'
agus iad in 'O'Connor's', i nGaillimh an tseachtain seo caite. Beidh 'An Nollaig linn', clár ceoil
agus siamsaíochta á chraoladh Dé Sathairn, 22 Nollaig ag 8.50i.n. ar TG4   [PIC: CATHAL Ó TUATHAIL]

Cé hiad na ‘Northern Irish’?
Colm Ó Broin

CEANN de na torthaí is suimiúla ó
Dhaonáireamh an Tuaiscirt a foilsíodh an
tseachtain seo caite ná líon na ndaoine a
rinne cur síos orthu féin mar ‘Northern
Irish’. 29% den phobal in iomlán a bhí
ann, an méid céanna a dúirt gur Éirean-
naigh a bhí iontu.

Dea-scéala don Aontas Briotanach atá
ann de réir an DUP agus an UUP. Dar leo,
má deir duine éigin sa daonáireamh go
bhfuil siad ina ‘Northern Irish’ ciallaíonn
sé sin go bhfuil siad sásta le stádas reatha
an Tuaiscirt agus nach vótáladh siad ar

son Éire Aontaithe.
Ón anailís atá déanta ag Gaelscéal, is

cosúil gur daoine ó chúlra Caitliceach a
formhór den ‘Northern Irish’ agus go
vótálann siad ar son páirtithe Náisiú-
nacha.

As an 29%, deir 7% acu go bhfuil siad
Briotanach chomh maith agus tá an chuid
is mó de na daoine seo lonnaithe in oirt-
hear na Sé Chontae, i gceantracha le
móraimh Aontachtacha. Tá an 22% a deir
go bhfuil siad ina ‘Northern Irish’ nó ‘Irish
and Northern Irish’ lonnaithe, den chuid
is mó, i gceantracha Náisiúnacha.

Tá míorúilt ag
teastáil ó
Laighin - Joe
Schmidt

Breandán Mac
Gearailt ar a chara,
Páidí Ó Sé

Polasaí Rialtais
ag cur cistí 
Eorpach i mbaol
Na milliúin euro i gciste LEADER agus eile
faoi bhagairt - Bord Páirtíochta.
Concubhar  Ó Liatháin

TÁ baol ann go gcaillfidh Éire
an deis chun leas a bhaint as
cistí Eorpacha ar nós LEADER,
an Ciste Sóisialta agus an Ciste
Forbraíochta Réigiúnaí na hEo-
rpa mar gheall ar phlean an
Rialtais smacht na gcistí a chur
i lámha na gComhairlí Contae.

Faoi láthair tá cistí ar nós
LEADER, an chiste le haghaidh
forbairt áitiúil fán dtuath, agus
PESCA, an chiste le haghaidh
pobail cois farraige, á riar ag
boird páirtíochta áitiúla, lei-
théidí Bord Forbartha Iarthar
Chorcaí. B’fhiú €425m don tír
seo maoiniú LEADER amháin
sa tréimhse 2007-2013.

Bíonn na heagrais seo ag
déanamh riar áitiúil ar go leor
scéimeanna, leithéidí LDCP, an
Clár Forbartha Pobail Áitiúil,
ina measc.  

De réir rialacha an Aontais, is
páirtíochtaí pobalbhunaithe
amháin atá i dteideal rochtain a
bheith acu ar chistí LEADER
agus PESCA. 

Tugann an tAontas dhá euro
as trí don chiste agus tagann an
euro eile ón Rialtas.  

Teastaíonn ón Aontas go n-
úsáidfí an t-airgead seo chun
díriú ar spriocanna áirithe atá
leagtha síos seachas a bheith
treoraithe i dtreo gnáthobair
riaracháin a bheadh ar bun ag
an Rialtas go náisiúnta nó go

háitiúil.
Moladh plean an Rialtais i

gcáipéis polasaí – Putting Peo-
ple First – a héisíodh san
fhómhar agus tá ullmhúcháin
ar bun ag Comhairlí Contae
faoi láthair. De réir caipéise atá
feicthe ag Gaelscéal, tá sé i
gceist coistí socheacna-
maíocha a bhunú ar a mbeidh
ionadaíocht ó Chomhairlí Con-
tae,  áisíneachtaí reachtúla
agus ón bpobal féin.   Tá sé
beartaithe gan níos mó ná 15
bhall a bheith ar na gcoistí seo,
a bheadh freagrach don
Chomhairle Contae.

De réir Ian Dempsey,
príomhfheidhmeannach
Bhord Páirtíochta Iarthar Chor-
caí, go bhfuil contúirt nach
beag ann go gcaillfeadh an tír
seo rochtain ní amháin ar chistí

Leader agus Pesca ach ar chistí
eile ar nós an Chiste Réigiú-
nach, an Ciste Struchtúrtha
agus an Ciste Sóisialta.

“De bharr chomh maith is a
d’éirigh le LEADER, tá an tAon-
tas ag cur i bhfeidhm an chur
chuige céanna, forbairt áitiúil
faoi cheannas an phobail,
trasna réimse a gcistí go léir,”
dúirt an tUasal Dempsey.

“Tá imní anois ann mar
gheall go bhfuil polasaí an Aon-
tais ag dul i dtreo amháin agus
gur cosúil go bhfuil polasaí na
tíre seo ag dul ar mhalairt treo.”

De réir an tOllamh Brendan
O’Keeffe,  ollamh le tíreo-
laíocht i gColáiste Mhuire gan
Smál in Ollscoil Luimnigh, go
bhfuil údaráis na hEorpa ag
féachaint go géar ar chur i
bhfeidhm na bpolasaithe seo
sa tír seo.

“Léiriú é seo ar an tslí a
bhfuil an Rialtas láir  ag
glacadh seilbhe ar an oiread
cumhachta agus is féidir tráth
go bhfuil an chumhacht ag dul
sa bhealach eile i dtíortha eile
ar fuaid an Aontais.”

B’fhiú na céadta milliún euro
d’Éirinn amháin na cláir
LEADER agus PESCA le linn na
tréimhse deiridh den scéim,
2007-13, agus bheadh súil ag an
tír leis na scórtha billiún euro i
gcistí uile an Aontais don
tréimhse 2014-20.

An tOllamh Breandan
O'Keefe, Coláiste Mhuire gan
Smál, Luimneach.

Oifig an 
Spidéil: 

00353-91-897766

Ciarán Dunbar 
Eagarthóir

ciaran.dunbar@gaelsceal.ie

Colm Ó Broin
Iriseoir

colm.obroin@gaelsceal.ie

Méabh Ní Thuathaláin
Iriseoir

meabh.nithuathalain@gaelsceal.ie

Caroline Ní Chualáin
Oideachais

scoil@gaelsceal.ie

Gráinne McElwain
Spóirt

grainne.mcelwain@gaelsceal.ie

Patricia Ní Chonghaile
Comhordaitheoir Táirgíochta

patricia.nichonghaile@gaelsceal.ie

Baineann Gaelscéal úsáid  as Gaelspell agus
Ceart, bogearraí a chabhraíonn le litriú agus
gramadach na Gaeilge, www.cruinneog.com

FF ag súil le
€500,000 a
bhailiú inniu
Mairtín Ó Catháin

BEIDH carranna, gléasanna
teilifíse agus duaiseanna eile le
buachan in Óstán McEniff i
mBaile Átha Cliath inniu ach a
mbeidh an tarraingt á
dhéanamh ar chrannchur
náisiúnta Fhianna Fáil.  

Meastar  go gcuirfidh an
páirtí leathmhilliún euro sa
mbanc de bharr an chrannchuir
agus go laghdófar na fiacha go
dtí €1.1m. 

De réir na dtuairiscí, d’éirigh
níos fearr fós le crannchur na
bliana seo ná le crannchur na
bliana anuraidh. €50 an ceann a
bhí na ticéid agus díoladh na
mílte acu.

Tuigtear go bhfuil an páirtí
thar a bheith sásta leis an
mbailiúchán. 

Bhí fiacha €6 milliún orthu
roinnt blianta ó shin agus bhí an
bhearna sa bhanc ina údar mór
imní tar éis an Olltoghcháin in
2011 nuair a chaill siad de leor
den tacaíocht Stáit. 

Faigheann páirtithe cúnamh
airgeadais ón Státchiste
bunaithe ar an líon ball
Oireachtais a bhíonn acu. 

Beidh táillí €20 le n-íoc roimh
dheireadh an Mhárta acu siúd
atá ag iarraidh ballraíochta sa
bpáirtí agus cead vótála ag
coinbhinsiúin. Ach maíonn
foinsí i bhFianna Fáil nach
bealach le cur le bailiúchán an
pháirtí atá sa táille ballraíochta.
Níl ann, a dúradh, ach go n-íoc-
faidh sé as costas riaracháin an
chórais nua ballraíochta.

Bhíodh Fianna Fáil ag cruin-
niú airgid i Meiriceá sna blianta
a caitheadh ach éiríodh as sin. 

Tá siad ag braith anois ar an
mbailiúchán náisiúnta a bhíonn
acu in aimsir na Feile Pádraig –
idir €350,000 agus €400,000 a
bhíonn acu dá bharr sin – agus
ar an gcrannchur náisiúnta.

Raic faoi ráiteas frith-
Phalaistíneach ar Facebook
Anton Mac Cába

TÁ leathanach Facebook Ambasáid Ios-
rael in Éirinn druidte de bharr con-
spóide faoi ráiteas a cuireadh air Dé
Luain.

Bhí pictiúr d’Íosa agus den
Mhaighdean Mhuire ann leis an teach-
taireacht: “If Jesus and mother Mary
were alive today, they would, as Jews
without security, probably end up
being lynched in Bethlehem by hostile
Palestinians. Just a thought …”

Bhain an Ambasáid an teachtaireacht
den suíomh tar éis cáinte forleathan.

Rinne Gary Spedding, comhalta de
Pháirtí an Chomhaontais ó Thuaidh,
gearán ar an toirt. Dúirt sé go raibh an
rud a scríobhadh “vile”, agus gur fuath
agus seicteachas a spreag sé.

Cuireadh suas teachtaireacht gonta
ag déanamh leithscéil. Bhí ‘Merry
Christmas’ ag deireadh na teach-
taireachta sin. Tamall ina dhiaidh sin a

tógadh anuas an leathanach ina iom-
láine.

Chuir an nuachtán Iosraelach,
Haaretz, “embarrassing provocations”
thar tréimhse maith ama i leith na
hAmbasáide.

Sa Meitheamh seo caite, mhol an
Leas-Ambasadóir go náireofaí
gníomhaithe a thacaigh leis na
Palaistínigh as a bheith ag fulaingt fad-
hbanna síceolaíochta agus gnéasacha.
Moladh, chomh maith, go dtabharfaí
leideanna go raibh na gníomhaithe ag
obair do Mossad, seirbhís rúnda Iosrael.
Mhol sí go dtabharfaí an t-idé seo ach
go háirithe d’Iosraelaigh in Éirinn.

Níos luaithe i mbliana, ar chuntas
Twitter na hAmbasáide, cuireadh
teachtaireacht amach faoi Mhosla-
maigh na hÉireann: “…those Saladin
O’Sullivans and Faisal O’Farrells…
#Irish to the backbone!” 

Ní raibh aon urlabhraí ar fáil chun
labhairt thar cheann na hAmbasáide.

Rinne an file iomráiteach Gabrielle
Rosenstock, cnuasach filíochta 'Dúlasair'
le Doireann Ní Ghríofa a sheoladh ag
Féile Leabhar na Nollag, i gCorcaigh ag
an deireadh seachtaine. 

Polasaí Rialtais ag
cur cistí Eorpach i
mbaol
Ar lean ó leathanach a haon

Tá Uachtarántacht
Chomhairle na hEorpa ag
an tír seo den chéad sé mhí
den bhliain seo chugainn
agus é ráite ag an dTá-
naiste, Eamon Gilmore, go
bhfuil sé mar thosaíocht
buiséad an Aontais don
tréimhse 2014-20 a aontú.
Ceaptar go mbeidh sa
bhreis ar trilliún euro sa
bhuiséad.

Dúirt urlabhraí na
Roinne Timpeallachta le
Gaelscéal ná raibh aon
cheist ann ach go mbeadh
ról ag na heagrais

pháirtíochta atá ag cur
maoiniú LEADER ar fáil sa
leagan amach nua. 

Dhearbhaigh an t-
urlabhraí, áfach, go raibh na
coistí socheacnamaíocha á
mbunú ag na Comhairlí Con-
tae de réir threoir na Roinne.
Dúirt an t-urlabhraí go
mbeadh ról ag na coistí seo ag
stiúradh agus ag maoirsiú iar-
rachtaí na mbord páirtíochta. 

Dúirt an urlabhraí go raibh
cainteanna ar bun idir an
tAire, Phil Hogan, agus na
boird pháirtíochta agus go
leanfadh na cainteanna seo
san Athbhliain. 

SCÉIMEANNA MAOINITHE 2013

Tá Foras na Gaeilge ag glacadh le hiarratais 
do na scéimeanna a leanas:

- Scéim - An Ghaeilge sa Phobal

- Scéim um Ábhair Dhátheangacha/Ghaeilge

- Scéim um Chomharthaíocht Dhátheangach/Ghaeilge

- Scéim na gCampaí Samhraidh

- Scéim na nImeachtaí Óige

- Scéim na bhFéilte

- Scéim na gComplachtaí Drámaíochta

- Scéim Cholmcille (Gaeilge na hAlban &
 Gaeilge na hÉireann)
 

TUILLEADH EOLAIS 
www.gaeilge.ie/sceimeanna
T: +353 1 639 8400www.oegaillimh.ie

Is fostóir comhionannas deiseanna í Ollscoil na hÉireann, Gaillimh.

Sonraí/nós imeachta Iarratais:
Chun eolas breise a fháil agus chun iarratas a dhéanamh ar
an bpost thuas téigh chuig
http://www.nuigalway.ie/about-us/jobs/

Bainisteoir Sinsearach (2 phost)
Réitigh agus Seirbhísí Faisnéise
Spriocdháta: Dé hAoine, 11 Eanáir 2013

Iarrtar iarratais ar na poist seo a leanas: 

Bunaitheoir
Gaelscoile 
ar shlí na
fírinne
Anton Mac Cába

FUAIR Treasa Ní Eachthigh-
earnn, an chéad phríomhoide
ar Ghaelscoil Phort Láirge, bás
an tseachtain seo caite in aois a
69 bliain. 

Ba í a bhunaigh an scoil in
1985. Cuireadh ar bun é in
íoslach, gan fuinneoga ar bith,
ar bhóthar an Dúin Mhóir
Thoir. Tá scoil úrnua anois
ann, ina bhfuil 224 dálta.

Bhí sí tugtha don cheol
Freisin agus bhuaigh cór na
scoile Corn Kingston ag Feis
Ceoil Bhaile Átha Cliath. Ach
ba í an fheadóg mhór an gléas
ab ansa léi féin.

Bhí sí tugtha don spórt
chomh maith agus théadh sí
chuig gach cluiche iomá-
naíochta de chuid Loch Gar-
man: beart nár chuir aon
díomá uirthi. Ba í a dhearb-
haigh suaitheantas na scoile,
mar a raibh veidhlín agus slio-
tar.

Rugadh Treasa i dTiobraid
Árann. agus d’aistrigh an
teaghlach thart, ach chaith sí
an chuid ba mhó dá saol fán
bPasáiste i bPort Láirge.

Bhí sé mar bhua aici go raibh
sí ábalta daoine a spreagadh
chun suim a chur sa Ghaeilge,
in ainneoin nach raibh cúlra ar

bith Gaeilge sa teaghlach.
Bhí sí os cionn trí scór bliain,

agus í fós ag teagasc, nuair a
rinne sí céim sa dlí i gColáiste
na hOllscoile, Corcaigh. Nuair
a d’éirigh sí as an teagasc, rinne
sé neart taistil agus chuig a
deartháir san Astráil a rinne sí
ceann amháin de na turais sin. 

Bhí sí ag ullmhú le turas eile
a thabhairt chun na hAstráile
nuair a bhuail tinneas í.
Cuireadh Treasa Ní Eachthigh-
earnn i reilg an Chrúic , i ndi-
aidh Aifrinn sa Phasáiste.
Maireann a deartháireacha
Thomas, Billy, Eugene, Martin
agus Colum.

Cinneadh ar bith faoi mhaoiniú an Fhorais
Anton Mac Cába

NÍ dhearna Foras Teanga na
Comhairle Aireachta Thuaidh
Theas socrú ar bith maidir le
maoiniú eagras Gaeilge ag an
gcruinniú deireannach a bhí
acu, Dé Céadaoin seo caite.

Eisíodh ráiteas i ndiaidh an
chruinnithe: “Ag aithint an
riachtanas atá le hathrú san
earnáil, phléigh na hAirí
athbhreithniú Fhoras na

Gaeilge ar an mbunmhaoiniú a
bheidh mar ábhar plé ag an
gcéad chruinniú eile i bhfor-
máid rannach an Fhorais
Teanga in 2013.”

Bhí Airí na Roinne Ealaíon,
Oidhreachta agus Gaeltachta,
Jimmy Deenihan agus Dinny
McGinley, agus a gcomhghlea-
caithe ón Roinn Cultúir,
Ealaíon agus Fóillíochta ó
Thuaidh, Cearál Ní Chuilín
agus Jonathan Bell, i láthair ag

an gcruinniú. 
Mhol an Foras an tSamhail

Nua Mhaoinithe mar mhúnla
nua maoinithe d’eagrais ach
tarraingíodh sin siar agus
tuigtear go bhfuil plean nua ar
na bacáin. Mar chuid de seo,
beidh na ceann-eagraíochtaí
uilig lonnaithe i mBaile Átha
Cliath.

Dar le ráitis ón Aire Ní
Chuilín, níl sí sásta leis seo. Ar
an 11 Deireadh Fómhair sa

Tionól, thug sí freagra ar cheist
ó Dhominic Ó Brolcháin:
“Deimhním 100% go dtroid-
fidh mé ar son na n-eagras atá
bunaithe anseo sa Tuaisceart,”
ar sise. 

Beidh an céad cruinniú eile
de Bhord an Fhorais ar siúl ar
an 25 Eanáir. Ní fios dáta an
chruinnithe den Comhairle
Aireachta, ná an t-amscála atá
ag an bhForas chun scéim nua
mhaoinithe a chur i bhfeidhm.

Súil Siar ar ‘Mise Éire’
Méabh Ní Thuathaláin

BEIDH clár faisnéise faoin
scannán ‘Mise Éire’ ar siúl ar
TG4 ag deireadh na míosa.

Díríonn an scannán fais-
néise ‘Lorg na gCos - Súil Siar
ar Mise Éire’, cúlra,
comhthéacs agus cuimhní
cinn a bhaineann leis an
saothar iomráiteach.

Clár a léirigh George Morri-
son do Ghael Linn in 1960 a
bhí ann a thuill cáil dó féin
agus don chumadóir óg ceoil,
Seán Ó Riada. Tháinig na mílte
chuig na pictiúrlanna timpeall
na tíre leis an scannán fais-
néise, a dhírigh ar thréimhse
thar a bheith corraitheach i

stair pholaitiúil na hÉireann ó
1890-1918.

Ba é an chéad uair a chonaic
go leor daoine léiriú físe ar
stair na tíre. Scannán mór
reatha a bhí i ‘Mise Éire’, a
tharraing lucht féachana níos
mó ná scannán ar bith roimhe
in Éirinn. 

Insíonn an clár seo, a
scríobh agus a stiúraigh Colm
Bairéad, scéal ‘Mise Éire’ trí
ábhar cartlainne agus agal-
laimh nua le George Morrison
féin, é ar bhóithrín na
smaointe agus ag filleadh ar
áiteanna a bhí lárnach i léiriú
an scannáin. Beidh an clár á
craoladh ar TG4 ar an 28 Nol-
laig ag 8.30in.

Treasa Ní Eachthighearnn

Amhras léirithe faoi shuirbh-
éanna ar phátrúnacht
Méabh Ní Thuathaláin

TÁ sé ráite ag an bhForas
Pátrúnachta gur gá a bheith
‘staidéartha’ i leith torthaí na
tuairisce a d’fhoilsigh an
Roinn Oideachais an tseach-
tain seo caite faoi phátrúnacht
ar scoileanna.

Dúirt Caoimhín Ó hEaghra,
Ard-Rúnaí na heagraíochta:
“Is léir go bhfuil tuismitheoirí
ag lorg rogha oideachais dá
bpáistí agus tá súil againn tríd
an bpróiseas go mbeidh
oideachas lánGhaeilge á chur
ar fáil i gceantair nach bhfuil i
láthair na huaire.”

Dhírigh an suirbhé píoló-
tach ar chúig cheantar ar leith;
an tInbhear Mór, Caisleán an
Bharraigh, an Trá Mhór, Baile
Átha Troim agus Fionnbhrú.
Ghlac 1,788 tuismitheoir a
raibh leanaí réamhscoile agus
bunscoile acu páirt sna suirb-
héanna i mí Dheireadh
Fómhair.

Léirigh idir 10% agus 21%
gurbh fhearr leo oideachas
lánGhaeilge dá bpáistí. Tá
Gaelscoileanna sna cúig
cheantar cheana féin agus

dúirt an tuairisc gur féidir leo
freastal ar an éileamh reatha
don Ghaelscolaíocht. 

Mhaígh Ó hEaghra go raibh
laigeachtaí ag baint leis an
suirbhé de bharr líon íseal na
dtuismitheoirí a ghlac páirt
ann.

“Os rud é go raibh scoilean-
na lánGhaeilge sna ceantair
sin is léir go raibh tui-
smitheoirí chun dul i dtreo an
rogha nach raibh ar fáil ina
gceantar,” arsa seisean.

“Is ábhar imní é nach bhfuil
léargas níos iomláine á fháil ar
mhianta tuismitheoirí. Bhí an
suirbhé ag díriú ar phátrú-
nacht, ar shainspriorad spio-
radálta na scoile agus ar
theanga na scoile ach ba léir go
ndearna na meáin Bhéarla
neamhaird ar cheist na teanga
agus iad ag clúdach an tsuirb-
hé i rith an phróisis,” a dúirt sé.

Léirigh an tAthair Michael
Drumm, as Comhpháirtíocht
na Scoileanna Caitliceacha
amhras i dtaobh na bhfigiúirí
chomh maith.

Dúirt sé nach dtugann na
figiúirí sa suirbhé léargas ceart
ar thuairimí tuismitheoirí an

cheantair agus d’iarr sé ar an
Roinn Oideachais na figiúirí a
chur i gcomhthéacs mór-
phobail scoile an cheantair.  

Tá an Roinn Oideachais
chun suirbhé níos forleithne a
dhéanamh sa bhliain úr in 38
ceantar eile. Dar leis an
bhForas Pátrúnachta beidh
torthaí éagsúla ar an tuaraisc
mar go beidh ceantair atá gan
soláthar gaelscoile san
áireamh.

“Tá sé curtha in iúl ag an
bhForas Pátrúnachta ó tho-

saigh an próiseas seo gur fhás
scoileanna lánGhaeilge ó
éileamh na dtuismitheoirí,”
arsa Ó hEaghra 

“Go stairiúil, tosaíonn siad
beag ach nuair a thuigeann an
pobal áitiúil na buntáistí a
bhaineann le hoideachas
lánGhaeilge tagann fás agus
borradh ar na scoileanna.

“Ina theannta sin, tá gá le
hardú feasachta i measc an
phobail go ginearálta maidir le
buntáistí oideachas dáthean-
gach,” ar seisean.

Comórtas Amhrán Nua-Chumtha
Tá comhairle Pan Cheilteach na hÉireann ag lorg Amhrán Nua-Chumtha  do chomór-
tas náisiúnta na hÉireann. Is gá na focail agus an ceol a bheith nuachumtha. Tá
duais €1000 le gnothú ag an mbuaiteoir. Beidh na hamhráin le canadh ag an
gComórtas Náisiúnta in Óstán Seven Oaks, Ceatharlach ar an Déardaoin, 7 Feabhra
2013. Rachaidh an buaiteoir ar aghaidh chuig an Comórtas Idirnáisiúnta a bheidh
ar siúl le linn na Féile Idirnáisiúnta Pan Cheilteach a bheidh ar siúl i gCeatharlach
2ú-7ú Aibreán 2013.

Seol an t-amhrán ar dhlúthdhiosca roimh  8ú Eanair 2013 chuig:
An Rúnaí, An Comórtas Amhrán Nua-Chumtha, Oifig na Féile Pan Cheilteach, Glór
Cheatharlach, Sráid an Choláiste, Ceatharlach, Co. Cheatharlach.

Rialacha agus foirmeacha iontrála ar fáil ar shuíomh gréasáin
www.panceltic.ie.Gach eolas ón oifig ar pancelticcompetitions@gmail.com nó ar

+353 (0)85 1340047, +353 (0)59 9158105.

Féile Idirnáisiúnta
Pan Cheilteach 2013
CEATHARLACH, Co. CHEATHARLACH

2ú – 7ú Aibreán

COMÓRTAIS EILE PAN CHEILTEACH 2013:
Tá Coiste na Féile ag lorg iontrálacha freisin i gcóir comórtais

eile Pan Cheilteach: Cóir, Fidil, Cruit/Cláirseach,
Píobaireacht, Rince  agus Amhránaíocht Thraidisiúnta.

Urraithe ag IMRO
agus Gael Linn

Ar lean ó leathanach a haon
Má chuirtear líon na ndaoine

a dúirt go raibh siad ‘Irish’ agus
‘Northern Irish’ le chéile tá an
suim nach mór díreach mar an
gcéanna le líon na gCaitliceach.
Is amhlaidh atá sé le líon na
bProtastúnach nuair a
chuirtear na daoine a dúirt sa
Daonáireamh go raibh siad
Briotanach le chéile.

Táthar ag maíomh go bhfuil
athrú ag teacht ar an ngaol idir
reiligiún agus polaitíocht ó
Thuaidh ach ní léiríonn figiúirí
ón toghchán áitiúil Thuaisceart
Éireann 2011 é sin. Arís eile, tá
an-chosúlacht idir líon na
gCaitliceach, líon na ‘Irish’
agus ‘Northern Irish’ agus na
vótaí a fuair Sinn Féin, an SDLP
agus Náisiúntóirí eile anu-
raidh. Tá an gaol céanna le
feiceáil ar an taobh Protastú-
nach, Briotanach, Aontach-
tach, mar a léiríonn na táblaí ar
an leathanach seo.

Mar sin, cén fáth go bhfuil
daoine a vótálann do pháir-
tithe atá ar son Éire Aontaithe
ag déanamh cur síos orthu féin
mar ‘Northern Irish’.

“Bheadh roinnt Caitliceach
sa cheantar nach bhfuil ag iar-

raidh Éireannaigh a ghlaoch
orthu féin toisc nach bhfuil
siad ina gcónaí sa Phoblacht,”
arsa Stephen Huggett,
Comhairleoir Chontae le Sinn
Féin ón nGarasún i bhFear
Manach.

“Bheadh daoine ann a
vótálann ar son an SDLP agus
bheadh dearcadh fíor-
chríochdheighilteach, fíor-
frithphoblachtánach acu. Sílim
gur rud caomhnach é a
bhaineann leis an sean-Pháirtí
Náisiúnach, Ord Ársa na
nIbeirneach agus an
cléireachas, an Stát laistigh den
Stát ó Thuaidh más maith leat.

“Dóibh siúd atá ar son an
phoblachtánachais, tá an-
dúshlán ann chun na daoine
seo a mhealladh i dtreo Éire
Aontaithe, tá go leor sto-
caireachta le déanamh,” arsa
Huggett, fear de bhunadh na
hÉireann a tógadh i Londain.

“ Mar shampla, bheadh go
leor Caitliceach sa státchóras –
cé mhéad acu a chaillfeadh a
gcuid post dá gcomhnascfaí an
dá státchóras?”

A mhalairt de thuairim atá ag
comhairleoirí de chuid an
SDLP.

“Tá ár gcomhghleacaithe
Aontachta ag iarraidh a rá gur
ionann ‘Northern Irish’ agus
Briotanach ach ní féidir talamh
slán a dhéanamh de sin ar chor
ar bith,” arsa Colin Keenan,
Comhairleoir ó iarthar Bhéal
Feirste. 

“Ó thaobh na ndaoine a
labhraím leo, ní fheiceann siad

difríocht mhór idir Éireannach
agus Northern Irish; is
fochatagóir de ‘Éireannach’ atá
ann. Is sainmhíniú tíreo-
laíochta atá i gceist, ní ráiteas
polaitiúil ar chor ar bith.

“Déarfainn féin gur Éirean-
nach mé ach uaireanta deirfinn
gur ‘Northern Irish’ mé ag
brath ar an gcomhthéacs, mar

shampla nuair a bhím ag cruin-
nithe le comhairleoirí ón Deis-
ceart dhéanfainn cur síos orm
féin in amanna mar ‘Northern
Irish’ agus déarfainn gur
‘Southern Irish’ iad na
comhairleoirí  eile. Is rud é a
thugann le fios go bhfuil tú i do
chónaí i dTuaisceart Éireann,
sin é.”

Tháinig Gaelscéal ar dhuine
a oibríonn in oifig de chuid
Shinn Féin fiú a rinne cur síos
uirthi féin sa Daonáireamh mar
‘Northern Irish’.

“Bheadh go leor daoine sa
cheantar a déarfadh go raibh
siad ‘Northern Irish’,” ar sise.
“Is mothúchán atá againn nach
‘Éireannaigh iomlána’ muid.
Má deireann muid gur Éirean-
naigh muid bíonn Aontachtóirí
sa bhaile de shíor a rá linn nach

Éireannaigh muid, gur
Briotanaigh muid. Níl muid
chun ‘Briotanach’ a chur ar an
daonáireamh ar ndóigh, ach
níor cheap muid go bhféad-
fadh muid ‘Éireannach ‘ a
roghnú. 

“Is an dearcadh atá ag
daoine eile orainn atá i gceist;
bíonn daoine ag rá go bhfuil
muid ina ‘Northern Irish’ agus
nach bhfuil muid rangaithe
mar ‘Éireannaigh’.

“Sin an mothúcháin atá
againn, nach rangaíonn daoine
ó Dheas muid mar Éirean-
naigh, ach mar Bhriotanaigh.

“Tá rudaí ag athrú, áfach, tá
níos mó daoine sásta a rá gur
Éireannaigh iad agus tá níos
mó daoine ag teacht chugainn
le pas Éireannach a fháil mar
shampla,” ar sise.

Cé hiad na ‘Northern Irish’?

Tuairimí Thuaisceartóirí na hÓmaí
Anton Mac Cába

BHÍ ceantar Chomhairle na
hÓmaí ar an gceantar ba mhó ó
Thuaidh ar thug daoine ‘North-
ern Irish’ orthu féin sa
daonáireamh anuraidh agus
29% den iomlán i gceist.

Chuir Gaelscéal ceisteanna ar
22 dhuine i lár an bhaile Dé
Sathairn seo caite. As an 22,
dúirt seisear gur Éireannaigh
iad, dúirt fear amháin gur Eor-
pach é, agus 15 go mbeadh siad
sásta ‘Northern Irish’ a thab-
hairt orthu féin.

Dúirt lánúin óg a bhfuil beirt
pháistí acu nár mhothaigh siad
Briotanach ná Éireannach agus
dúirt fear sna 20í a thugann
‘Eorpach’ air féin: “Níl ’fhios
agam, le fírinne. Is tír scriosta
an tír seo.”

Ag caint le Gaelscéal, dúirt
fear Caitliceach a bhí sna
tríochaidí: “Níor mhaith liom a
bheith i mo Bhriotanach, níor
mhaith liom a bheith i m’Éire-

annach, níl Éire Aontaithe de
dhíth orm, níor mhaith liom go
mbeadh mo phá in euro, tá an t-
airgead maith go leor anseo.” 

Dúirt bean mheánaosta go
dtugann sí ‘Northern Irish’
uirthi féin toisc go bhfuil cónaí
uirthi in Éirinn, ach sa Tuais-
ceart. “Is cinnte nach
Briotanach mé, agus ní dóigh
liom go bhfuil muid de dhíth ar
an bPoblacht – agus níl go leoir
airgid agam le maireachtáil
ann.”

Dúirt bean eile gur Éirean-
nach í “mar go bhfuil mé i mo
chónaí in Éirinn.” Dúirt fear a
bhí sna daicheadaí nár shíl sé
gur Briotanach ná Éireannach é.
“Nílimid de dhíth ar cheachtar
den dá dhream; agus sin ráite,
tá pas Éireannach agam, ní
ceann Briotanach atá agam.”

Thug fear de bhunadh
Mhuineacháin le fios go n-
amharcann a pháistí orthu féin
mar ‘Northern Irish’. “Tá siad ar
an ollscoil i mBaile Átha Cliath.

Dar leo gur tugadh le fios dóibh
nach bhfuil siad de dhíth ar an
Deisceart.”

Thug bean ina daicheadaí,
bainisteoir siopa atá i bpósadh
measctha, ‘Éireannach’ uirthi
féin. “Níl fhios agam cad
chuige. Sin go díreach an rud a
dhéanaim,” ar sise.

Mac léinn sa tseachtú bliain
ar Scoil Loreto – scoil ghramadaí
Chaitliceach - í Danielle Goligy.
Tugann sí ‘Tuaisceartóir’ uirthi
féin, le coinníollacha.

“Bheadh leisce orm rud ar
bith a thabhairt orm féin. Ní
dóigh liom go bhfuil maitheas
ar bith ann. Go pearsanta, ní
thugaim rud ar bith orm féin.”

Sa rang s’aici, tugann an
tromlach ‘Éireannaigh’ orthu
féin. Tá mionlach ann a
thugann ‘Tuaisceartóirí’ orthu
féin: “Tá sé ag éirí níos
coitianta. Níor mhair glúin
s’agamsa tríd na Trioblóidí agus
ní raibh siad mar chuid den saol
againn.”

‘Tuaisceartóirí’ iad na ‘Northern Irish’
THÁINIG sé chun solas an tseachtain seo
caite agus Gaelscéal á ullmhú nach raibh aon
téarma Gaeilge ar ‘Northern Irish’ ar fáil ar an
mbunachar téarmaí, focal.ie. De réir
Dhaonáireamh 2011 sa Tuaisceart, tugann
29% den phobal ‘Northern Irish’ orthu féin
agus rinne 21% cur síos orthu féin mar
‘Northern Irish’ amháin.

Bhí idir ‘Tuaisceart-Éireannaigh’ agus
‘Éireannaigh Thuaisceartacha’ le cloisteáil ar
‘Northern Irish’ ar TG4 oíche Dé Máirt seo
caite. 

Dhearbhaigh focal.ie le Gaelscéal, Déar-
daoin seo caite, áfach, gur ‘Tuaisceartóir’ an
Ghaeilge oifigiúil ar ‘Northern Irish’, téarma
nach gcuireann rian den Éireannachas in iúl.

Údarás Cait. ‘Irish/NI’ Náis.

Iúr & Múrna 79% 75% 78%

An Ómaigh 70% 67% 68%

An Srath Bán 65% 65% 63%

Fear Manach 59% 58% 56%

Ard Mhacha 48% 51% 46%

An Comharleoir Stephen Huggett (Sinn Féin)

CLUAS SA CHEANNÁRAS
Le Eoin Ó Murchú

BUNCHÚRSA 
SCRÍBHNEOIREACHTA 

ROS NA RÚN
An bhfuil suim agat a bheith ag scríobh do Ros na Rún?

An bhfuil Gaeilge líofa agat?

An bhfuil suim agat freastal ar Cheardlann 
Scríbhneoireachta i mí Eanáir?

Má tá, seol do CV agus píosa scríbhneoireacht atá déanta agat
chuig sonia@rosnarun.com

Déanfar gearrliosta as na hiarratais ar fad agus beifear ag súil
go mbeidh na hiarrthóirí rathúla ar fáil 19/20 Eanáir agus arís
9/10 Feabhra.

Is é spriocdháta na n-iarratais ná Dé Luain, 7 Eanáir.

Ros na Rún gach Máirt & Déardaoin ag 8.30 ar TG4

Deacrachtaí eile rialtais i bhFine Gael anois
TÁ’S ag an saol mor go bhfuil cean-
nairí Pháirtí an Lucht Oibre faoi bhrú
– ní mar gheall ar an ngoilliúint a fhu-
laingíonn siad de bharr na gcinntí cái-
naisnéise a rinne siad, ach mar gheall
ar na deacrachtaí oscailte atá acu na
cinntí céanna a dhíol lena muintir.

Tá na deacrachtaí sin ag cothú
deacrachtaí eile anois – idir an dá
pháirtí rialtais.  

Labhair Pat Rabbitte agus Brendan
Howlin faoi athbhreithniú a
dhéanamh ar chlár an rialtais,
moladh a dhiúltaigh an Taoiseach
Enda Kenny láithreach. 

Agus bhí raic mhór ag cruinniú an
rialtais idir Pat Rabbitte agus Michael
Noonan toisc Rabbitte a bheith ag rá
go hoscailte nár cheart íocaíocht a
dhéanamh ar na nótaí gealltanais
nuair a bhí (agus atá) Noonan i mbun
idirbheartaíochta leochailí ar an
ábhar san Eoraip.

Tuigeann Rabbitte agus Howlin go
gcaithfidh siad a thabhairt le fios go
bhfuil troid ar siúl agus go bhfuil ag
éirí leo feabhas áirithe a bhaint
amach, chun a gcuid trúpaí a chiúniú
agus chun leithscéal a thabhairt
dóibh a bheidh siad in ann a thabhairt
dá lucht vótála freisin.

Ach tá sionnaigh eile i measc na
gcearc – taobh istigh d’Fhine Gael
féin.

Níor tugadh an oiread sin airde ar
na heasaontóirí sa bpáirtí sin, Eoghan
Murphy agus a chairde ag leibhéal
amháin, Lucinda Creighton ag leib-
héal eile, agus Leo Varadkar ag
fanacht go ciúin ar an gclaí.

Ach is cosúil gurb é scéal na ghin-
mhillte an chloch a chaithfear le cean-
naireacht Kenny.

Is cuma go bhfuil Kenny féin cúra-
mach faoin scéal agus ag iarraidh dul
an bealach is lú is féidir maidir leis an

gceist, ach seo cath a chaithfeas an
Lucht Oibre buachan.

Tá an páirtí i ndiaidh olc a chur
orthu siúd a chreideann i misean
sóisialta an pháirtí; má loiceann siad
orthu siúd ar tábhacht dóibh an mis-
ean liobrálach ní bheidh tada fágtha.

Tuigeann Kenny é sin, ach tá díor-
ma nach beag i bhFine Gael atá an-
amhrasach faoin scéal, go háirithe
faoi reachtaíocht a cheadóidh féin-
mharú mar leithscéal ginmhillte.

Labhair Lucinda go cúramach faoin
scéal, labhair Varadkar níos cúramaí
fós, ach tá Eoghan Murphy agus cúlb-
hinseoirí eile go lom ag iarraidh saor-
vótáil gan aoire ar an gceist.

Foilsíodh moltaí an rialtais inné,
ach thar an Nollaig is cosúil go mbei-
dh a lán stocaireachta taobh istigh
d’Fhine Gael faoin scéal, agus tod-
hchaí Éamon Gilmore go fírinneach
ina lámha.

Faoiseamh ar fáil san Eoraip?
TÁ Éamon Gilmore agus a
chomrádaithe i gceannaireacht
an Lucht Oibre ag súil go
mbainfidh siad – agus an rialtas
– buntáiste as Uachtaránacht na
tíre seo ar an Aontas Eorpach.

Tá tús a chur leis an
Uachtaránacht seo i gceann
coicíse, agus d’fhógair Gilmore
go mbeidh fadhb na bhfiacha
sa túsáit don Uachtaránacht

sin.
Focla cróga, ach seans go

bhfuil an ceart ag Noonan a
bheith cúramach mar níl aon
chomhartha ó Aire Airgeadais
na Gearmáine, Wolfgang
Schäuble, go bhfuil seisean
sásta.

Is éasca an rud é labhairt faoi
jabanna ach is deacra iad a
chruthú, mar a léiríonn an chái-

naisnéis féin. In ainneoin na
cainte faoi jabanna ní léir go
bhfuil aon fhás fiúntach ar fáil
go fóill.

Ach is glas iad na cnoic i
bhfad uainn, agus mura bhfuil
aon fhreagraí ag an Lucht Oibre
ar dheacrachtaí na cáinaisnéise
b’fhéidir go dtógfaidh caint
faoin Uachtaránacht aird an
phobail uathu.

Taibhse na hÍoslainne 
ag bagairt ar an Imeall
SCÉAL mór eacnamaíoch nach bhfuair aon
aird sna meáin ná scéal na hÍoslainne arís.

Labhair na polaiteoirí go bog ciúin faoi
seo sa mbeár ach níor thrácht siad go poiblí
air.

Ní nach íonadh, mar léiríonn an scéala is
deireannaí go ndeachaigh an Íoslainn sa
treo ceart nuair a thug siad droim láimhe
do bhaincéirí na hEorpa. Ach chuaigh
muide ar strae sa gcaoi go bhfuil muid fós
sáinnithe i gcúlú eacnamaíochta.

Tá an Íoslainn anois ag eisiúint bannaí
nua ar an margadh idirnáisiúnta. Ráta 4%
an chéad tairiscint, ach anois is féidir leo
iad a dhíol ar níos lú ná 3%!

I mbliana bhí fás 3.3% ar a n-eacna-
maíocht agus beidh fás 2.1% acu an bhliain
seo chugainn in ainneoin na ndeacrachtaí
san eacnamaíocht dhomhanda.

Deir an IMF go bhfuil íonadh orthu faoi

seo, ach dar le Sinn Féin is fiú breathnú ar
a ndearna na hÍoslannaigh.

Bhuel, cosúil linne, ghlac siad
úinéireacht phoiblí ar na bainc a loic sa tír
sin; ach – agus is ‘ach’ mór é – dhiúltaigh an
pobal trí reifreann glacadh le fiacha na
mbanc. Chaill baincéirí san Ísiltír agus i
Sasana go mór, agus dúradh linne nach
maithfí do na hÍoslannaigh go deo é agus
nach mbeadh in ann dóibh – nó dúinne dá
leanfaimis a sampla – ach bochtannas sío-
raí.

Mhínigh eacnamaí dár gcuid féin, David
McWilliams, gur seafóid a bhí sa chaint sin,
agus is léir go raibh an ceart aige.

Ach ní luaitear McWilliams ach i dtéar-
maí díspeagtha.

Tá an scéal curtha ina thost ach tá sé ann
fós.  Ar nós taibhse a fhilleann ag gnáthú ar
na polaiteoirí scanraithe.

An tAire Stáit Lucinda Creighton. GRIANGHRAF: SAM BOAL/PHOTOCALL IRELAND.

GNÉ-ALT NUACHTA

Tá gá le sainmhíniú reachtúil i leith ‘toiliú’ agus oideachas don phobal ar ghnéas
chomhthoiliúil dar leis an Ionad Éigeandála um Éigniú, Gaillimh. 
Méabh Ní Thuathalán

Tá bunaitheoir Wikileaks,
Julian Assange  faoi thear-
mann polaitiúil in
Ambasáid Eacuadór i
Londain le sé mhí anuas

mar gheall ar líomhaintí faoi ion-
saithe gnéasacha a chuir beirt bhan
ina leith. Tá an chonspóid faoi na
líomhaintí seo fréamhaithe sa cheist
faoin ‘toiliú’.

Sa tSualainn a rinneadh na
líomhaintí faoi Assange, tír a bhfuil trí
aicme éignithe ann; Olléigniú, Gnáth-
éigniú agus Mion-éigniú. Baineann
mion-éigniú le ‘comhéigean
neamhdhleathach’ agus ‘brú moth-
úchánach’, aicme ar dearnadh an  fear
Astráileach a chúiseamh ina leith. 

Cé go bhfuil reachtaíocht éagsúil ó
thír go tír maidir le héigniú, is ceist
uilíoch an ‘toiliú’ a bhfuil roinnt
tíortha ag díriú air le tamaill anuas. Is
í an Astráil an chéad tír chun sain-
mhíniú reachtúil a dhéanamh ar

thoiliú (1990) agus ghníomhaigh na
Stáit Aontaithe, an Bhreatain agus
roinnt tíortha san Eoraip ar an gceist
seo ó shin. Feictear an fhoclaíocht
chéanna i gcuid mhaith de na sain-
mhínithe dlíthiúla; toilítear le gnéas
má aontaíonn duine ‘go toilteanach
agus go neamhshrianta’ le gnéas nó
‘más rogha saor atá ann’ agus go
bhfuil ‘inniúlacht ag an duine’ an
rogha a dhéanamh. 

Tá Aoibheann McCann, stiúrthóir
feidhmiúcháin Ionad Éigeandála um
Éigniú i nGaillimh ag iarraidh go
ndéanfaí sainmhíniú reachtúil ar
thoiliú i leith gnéis in Éirinn. Dar léi,
tá an easpa soiléireachta sa reach-
taíocht ag cur leis an leibhéal íseal
daoine a chiontaítear sa chúirt i dtaca
le líomhaintí éignithe agus foréigin
gnéis, figiúr atá faoi bhun 5%. 

Maíonn an RCNI go dtugtar tús áite
do ‘chreidiúint ionraic’ an chosantóra
sna cúirteanna gur gnéas comhthoil-
iúil a bhí i gceist i gcás nár dearnadh
iarracht toiliú a fháil nó i gcás nár

cuireadh toiliú in iúl. 
Go dlíthiúil, caithfear a chruthú sa

chúirt nár creideadh go raibh toiliú
ann le duine a chúiseamh as cion
choiriúil. I gcuid mhaith cásanna, an
rud is deacra le measúnú a
dhéanamh air ná an ‘chreidiúint’ gur
gnéas comhthoiliúil a bhí ann.
Measann an RCNI (Rape Crisis Net-
work Ireland), gur cheart soláthar a
dhéanamh sa dlí ionas go mbeadh
dualgas ar dhaoine ‘curám reasú-
nach’ a thógáil chun toiliú a fháil.

“Tá difear lá agus oíche idir gnéas
agus éigniú agus caithfear a chinntiú
go bhfuil toiliú ann sula dtéann
daoine i mbun gnéis,” arsa McCann. 

Toiliú
“Iompaíonn cásanna go minic ar an
gceist seo maidir le ‘toiliú,’” ar sise.
“Is é an rud is deacra é a chruthú
nuair a bhíonn tú ag caint faoi fhocal
duine amháin i gcoinne focal duine
eile. Is minic a dhéanann an t-

abhcóide cosanta iarracht a chur in iúl
gur gnéas comhthoiliúil a bhí i gceist
nó gur chreideadh gur gnéas
comhthoiliúil a bhí ann. Tá gá le sain-
mhíniú reachtúil i dtaobh ‘toiliú’ i
gcás éignithe agus oideachas cuí a
chur ar an bpobal,” arsa sí.

Ceist í ‘toiliú’ a bhfuil an dlí ag
bogadh ina threo le tríocha bliain
anuas agus tá gnéithe de ag teacht
isteach sa reachtaíocht de réir a
chéile, dar le Ray Byrne ón

gCoimisiún um Athchóiriú an Dlí. In
1990, tháinig athrú teoranta ar an dlí,
mar gheall ar mholtaí an Choimisiúin.  

“Cuid mhaith de na tíortha a bhfuil
corás dlí iontu mar atá againne, tá
siad chun tosaigh orainn maidir le
sainmhíniú  reachtúil cuimsitheach a
chur i bhfeidhm i leith ‘toiliú’ agus tá
sé molta ag an gCoimisiúin gur cheart
na leasuithe cuí a dhéanamh in
Éirinn,” a dúirt Byrne. 

Faoi láthair, luaitear sa reachtaíocht

Toiliú,
lárnach
i gcás 
éignithe

Sainmhíniú reachtúil ar ’éigniú’
In alt 1 den Acht um an Dlí Coiriúil (Banéigean) 1981,  déantar cur síos ar
éigniú mar ghníomh a dhéanann fear má bhíonn gnéas aige le bean
nach bhfuil ag toiliú leis an ngníomh ag an am, nuair atá a fhios aige
nach bhfuil sí ag toiliú nó más cuma leis í a bheith ag thoiliú nó gan toil-
iú leis an ngníomh. Tagann éigniú faoi alt 4 den Acht faoi theideal ‘ion-
saí gnéis’ nuair a dhéantar treá na timpireachta, treá an bhéil, treá na
faighne (dá laghad é) agus baineann sin le fir agus mná. Tá uasphionós
príosúnacht saoil mar phianbhreith ar an dá chineál éignithe sin. 

nach ionann ‘teip’ nó ‘míchumas’
duine an gníomh a chosc agus ‘toiliú’
a léiriú ina thaobh. Luaitear chomh
maith nach féidir le duine gan aithne
gan urlabhra nó duine atá ina codladh
toiliú a thabhairt ach oiread.

Dúirt Conor Hanly, leachtóir le dlí
in Ollscoil na Gaillimhe agus an
príomhúdar ar an bhfoilseacháin
Rape and Justice Ireland (RAJI), go
bhfuil sé thar a bheith deacair a
mheas cén dóigh a rachadh sain-
mhíniú reachtúil ar ‘toiliú’ i bhfeidhm
ar an rátaí ciontaithe. 

“Braitheann sé go mór ar an gcineál
sainmhínithe a chuirfear ar fáil,” ar
seisean. “Más sainmhíniú róleathan a
bheidh ann rachaidh sé i bhfeidhm go
mór ar chúrsaí agus más sainmhíniú
rótheann é, go praiticiúil ní bheidh
mórán difir le meas.

“Ní fheicim aon chúis i gcoinne
sainmhíniú reachtúil ar toiliú ag brath
ar cén sainmhíniú a chuirtear chun
cinn. Bheadh sé ina chuidiú ag brei-
thimh agus iad ag míniú do na
giúiréithe céard é,” a dúirt sé.

’Ceist mhór oideachais’
Is ceist mhór oideachais é seo, dar le
McCann, ar ‘céard is éigniú ann’ agus
ar ‘céard is gnéas comhthoiliúil ann’.
Deir sí go gcaithfear teachtaireacht
iontach soiléir a chur chun tosaigh
maidir le dea-iompar gnéasach. 

“Tabharfaidh daoine óga cuntas ar
eachtraí agus beidh mise den bharúil
go raibh mí-úsáide i gceist. Seans
nach mbeadh mórán cuimhne acu ar
an eachtra, nó nach mbeadh siad cin-
nte an raibh gnéas acu, ach cinnte nár
smaoinigh siad ar ‘toiliú’. Tá muid ag
glacadh leis go bhfuil déagóirí ar an
eolas faoi na rudaí seo ach níl,” arsa
McCann. 

Tá seasamh iontach díreach ag an
RCNI i dtaca ‘toiliú’ agus ‘éigniú’. Tá
dualgas ar an dá pháirtí toiliú a chin-
ntiú agus a sheiceáil go bhfuil an
bheirt ar aon intinn. 

“Is féidir ceist a chur, nó a rá leis an
duine ‘an bhfuil tú sásta?’  nó ‘an
bhfuil tú ar do shuaimhneas?’ Tá
muid ag caint ar dhea-nósanna gnéis
a chothú. Caithfidh fir óga go háirithe
iad féin a chosaint ó thaobh coir-
iúlachta a bheith curtha ina leith.

Téann sé ar fad ar ais chuig an
oideachas,” a dúirt sí.

“Má bhíonn gnéas agat le duine atá
iomlán ar meisce nó ina chodladh ní
féidir leo toiliú a thabhairt, ní gnéas
comhthoiliúil atá ann. Tá muid sa
bhliain 2012, ní dóigh liom go mbíonn
duine measctha suas idir áibhéil agus
éigniú; más éigniú é is éigniú é agus tá
‘toiliú’ iontach soiléir,” arsa sí.

Le roinnt blianta anuas, tá béim á
leagan ag an RCNI ar an nasc idir alcól
agus foréigean gnéasach. I dtu-
arascáil RAJI , fuarthas go raibh ról
suntasach ag alcól i gcásanna ina
raibh foréigean gnéasach i gceist. 

Fuarthas amach go raibh 10% de na
gearánaithe nach raibh sé de chumas
iontu ‘toil’ a thabhairt mar gheall go
raibh siad iomlán ar meisce. Léiríodh
go raibh 76% de chosantóirí ag ól
nuair a tharla na líomhaintí éignithe.
Thuairisc 70% de mhná go raibh siad
ag ól nuair a tharla an éigniú. 

Tá géarghá le hoideachas ar an
ábhar le dul i ngleic leis nósanna
sóisialta agus cultúr an óil a thar-
raingíonn tuilleadh  éiginnteachta i
leith toilithe agus gnéis, dar le
McCann.

‘Ní leor athrú sa dlí; tá gá
le hathrú sa sochaí’
Bunaíodh an tIonad Éigeandála um
Éigniú i nGaillimh 28 bliain ó shin tar
éis gur cuireadh bean ar dearnadh
éigniú uirthi chun bóthar ó Ospidéal
Ollscoil na Gaillimhe mar nach raibh
na hacmhainní acu le déileáil léi.
Anois tá seomra cóireála ionsaithe
gnéis ann, comhartha go bhfuil rudaí
ag athrú de réir a chéile, dar le
McCann.

“Tá cultúr an mhilleáin fós i réim
maidir le mná agus éigniú, áfach,
agus tá go fóill stiogma, amhras agus
náire timpeall an íospartaigh,” ar sise.

Rinne sí tagairt don chás i Lios
Tuathail in 2009, nuair a tháinig
leathchéad duine áitiúil chuig an
gcúirt le lámh a chroitheadh le
doirseoir slándála aitheanta as an
gceantar i ndiaidh gur ciontaíodh é as
bean a éigniú, cás a chuireann in iúl
go bhfuil rian den sean-mheon fós
ann.

Mothaíonn McCann nach mór don

sochaí céim eile a thógáil chun
deireadh a chur leis an ngeis (taboo) a
bhaineann le gnéas agus gnéasacht.
Measann sí go dtéann an dearcadh
sin go mór i bhfeidhm ar fhir a ndéan-
tar éigniú orthu agus go mbíonn náire
orthu an cás a thuairisciú. De réir
SAVI, déantar éigniú ar fhear amháin
as gach 33 fear i rith a saoil, ach níl an
RCNI ag feiceáil aon rud gar don leib-
héal sin. 

“Tá grúpa tacaíochta againn d’fhir,
rud atá iontach maith ach níl líon na
bhfear a thagann chugainn ag teacht
leis na staitisticí. Bainfidh an chéad
ábhar mór náire eile a thiocfas chun
cinn le fir a bheith á n-éigniú,” arsa
sise.

Creideann McCann go bhfuil gá le
pianbhreitheanna éigeantacha agus
íosmhéide le teachtaireacht láidir a
chur chun tosaigh ó thaobh éignithe
de. 

“Fiú amháin anuraidh, bhí roinnt
cásanna ina bhfuarthas duine
ciontach agus gur iarraidh orthu
€15,000 a íoc. I gcás amháin, níor
gearradh pianbhreith amach mar
cheap an breitheamh go mba leor an
náire agus ainm an chosantóra a bhei-
th luaite, rud a chuireann an teach-
taireacht iomlán mícheart chun
tosaigh,” arsa McCann.  

Miotas taobh thiar de ‘Cry
Rape’
An bhfuil baol ann go méadódh athrú
sa sainmhíniú ar éigniú na seansanna
go gcuirfí duine neamhchiontach i
bpríosún? Deir McCann gur líomhain-
tí bréagacha ionann agus 2% de na
líomhaintí ar fad a dhéantar i leith
éignithe, figiúirí atá ag teacht le

líomhaintí bréagacha a dhéantar
maidir le coireanna ar nós
gadaíochta. 

Téann duine ar bith a thuariscíonn
éigniú nó ionsaí gnéasach trí próiséas
fada agallaimh leis na Gardaí mar aon
le himscrúdú inmheánach leighis.
Míonna ina dhiaidh sin beidh ar an
duine dul os comhair cúirte agus ceis-

teofar í/é faoi na mionsonraí a
bhaineann leis an líomhain.

“Tá miotas taobh thiar de Cry
Rape. Is annamh a bheadh duine ar
bith in ann dul tríd an bpróiseas ar fad
le scéal bréagach agus cloígh leis. An
fhírinne ná gur coir í seo nach ndéan-
tar a thuairisciú go minic,” arsa
McCann. 

Fáisnéis faoi éigniú in Éirinn
- Dé réir na tuarascála náisiúnta SAVI, déantar 20.4% de mhná agus 9%
d’fhir a éigniú, rud a thiteann i meánréimse na staitisticí ata san Eoraip. 
- Anuraidh, rinne 28,615 duine teagmháil leis na hIonaid Éigeandála um
Éigniú timpeall na tíre, atá mar chuid den RCNI. 
- Bhí aithne ag 90% de na híospartaigh ar an duine a d’éignigh iad
- Chuir 30% de na daoine a éigníodh na Gardaí ar an eolas faoin eachtra.
- Ní dheachaigh ach níos lú ná 10% díobh ar aghaidh leis an bpróiséas
ceartais cóiriúil. 
- Tá ceann de na rátaí ciontaithe is ísle i dtaca le héigniú agus foréigean
gnéasach sa tír seo i gcomparáid le tíortha eile san Eoraip agus tá éigniú
agus foréigean gnéasach ar cheann de na coireanna is lú a thuairiscítear
in Éirinn.

An éigniú a bhí ann nó
nach ea? 
- De réir an dlí, ní hionann gnéas gan toiliú ann féin agus éigniú. Caith-
fear a chruthú sa chúirt nár creideadh go raibh toiliú ann chun duine a
chúiseamh as coir. 
- Mura bhfuil sé de chumas ag an duine toiliú a thabhairt mar gheall ar
mhíchumas, aois, drugaí nó alcól is ionann é sin agus éigniú. 
- I gcásanna ina mbíonn foréigean fisiciúil i gceist nó bagairt a
dhéanamh chun duine a chomhéigniú ar mhaithe le gnéas is éigniú é
sin. 
- Thiocfadh dó gur gnéas comhthoiliúil a bheadh ann ag an tús ach má
bhíonn duine amháin ag iarraidh stop a chur leis an ngnéas ina dhiaidh
sin is éigniú é má leanann an duine eile ar aghaidh..
- In Éirinn, ní féidir le daoine faoi 17 mbliana d’aois (16 bliana d’aois sa
Tuaisceart) ‘toiliú’ le gnéas.

Cén sainmhíniú nua a
bheadh ann?
- Níor chuir an RCNI sainmhíniú beacht ar ‘thoiliú’ chun cinn ach
molann siad gur cheart gníomhú de réir an tsainmhínithe atá sa reach-
taíocht sa Ríocht Aontaithe ó 2003 a deir: ‘A person consents if he
agrees by choice, and has the freedom and capacity to make that
choice’.
- Molann siad chomh maith go mbeadh liosta ann le samplaí d’eachtraí
nach raibh toiliú i gceist idir an dá pháirtí. 

Tá ceann de na rátaí ciontaithe is
ísle i dtaca le héigniú agus foréigean
gnéasach in Éirinn i gcomparáid le
tíortha eile san Eoraip.

A ENDA, NÁ hOSCAIL
AN DORAS DO 
GHNMHILLEADH 
AR ÉILEAMH
Deir Enda Kenny go ndéanfaidh an rialtas  cinneadh faoin 
nginmhilleadh roimh NOLLAIG. Ciallaíonn sin NACH mbeidh sé 
ag iarraidh do thuairim-se.

Ciallaíonn sé freisin go mbeidh sé ag briseadh na geallúna ar son
na beatha a thug Fine Gael roimh an Toghchán in 2011 nuair a gheall
siad nach gceadófaí ginmhilleadh.

Is léir anois go bhfuil feachtasóirí na ginmhillte ag úsáid bhás tragóideach
Savita Halappanavar i nGaillimh le ginmhilleadh a éileamh.

Léiríonn scrúdú iarbháis gur bhásaigh Savita de bharr E-coli septicaemia.
* Tá dhá fhiosrúchán leighis ar siúl anois chun a fháil amach conas a tharla sin.

Tá sé dearbhaithe ag príomh-shaineolaithe leighis NACH é an cosc atá againn
ar ghinmhilleadh ba chúis lena bás.

Go deimhin tugann na dlithe ar son na beatha in Éirinn cosaint don leanbh
agus don mháthair araon. 

Tá sé de dhualgas ar ár ndochtúirí beatha na máthar a shábháil – fiú má
chuireann sin beatha a linbh i mbaol.

Má dhéanann Fine Gael reachtaíocht do chás X, beidh ginmhilleadh ar
éileamh mar thoradh air, i rith naoi mí iomlán an toirchis.

Ciallóidh sé ginmhilleadh ar chúinsí sláinte mheabhrach, mar atá sa Bhreatain,
áit a bhfuil córas liobrálach ginmhillte i réim.

*www.irishtimes.com/newspaper/frontpage/2012/1114/1224326575203.html

Níl mórán ama fágtha – tá an rialtas ag brú na reachtaíochta don ghinmhilleadh chun cinn anois féin

Tá Fine Gael ag déanamh neamhairde de mhianta an tromlaigh atá ar son na beatha. Is iad muintir na
hÉireann – ní Cúirt na hEorpa, ná coiste polaitiúil – ba choir an cinneadh a dhéanamh faoin gcás seo.

Labhair amach ANOIS agus cuir stop le Fine Gael ina n-iarracht le ginmhilleadh a dhéanamh
dleathach. Abair leo cloí leis an ngealltanas a thug siad ar son na beatha.

LE DO THOIL, GLAOIGH AR:

1. Do Theachtaí Dála i bhFine Gael INNIU:

Féach ar www.youthdefence.ie nó glaoigh ar 01 8730463 chun a sonraí teagmhála a fháil.

2. An Taoiseach, Enda Kenny ar 01 6194020 / 094 9025600 & an tAire Sláinte, Dr. James Reilly, ar
01 6711026.

Tar éis duit glaoch ar do Theachtaí Dála, cuir in iúl dúinn é le gur féidir linn cuntas cruinn a choinneáil
ar na glaonna atá déanta.

VÓTÁIL d’FHINE GAEL? NÍ VÓTÁILFIDH GO DEO ARÍS MÁ CHEADAÍONN SIAD GINMHILLEADH.

60a Sráid Chéipil, Baile Átha Cliath 1 E: info@youthdefence.ie Teil: 01 8730463

Comórtas Ciseán
Earraí Rí na Mara

Tá an comhlacht 'Cosmaidí Feamainne na hÉireann, Rí Na Mara, ag tabhairt deise do
léitheoirí Ghaelscéal ciseán earraí Rí na Mara a bhuachan don Nollag. Tá an

comhlacht rathúil seo lonnaithe sa Spidéal i gCo. na Gaillimhe agus tá sé ar cheann de
na bandaí cosmaidí agus sláinte só de bhunús muirí atá ar an margadh. 

Níl le déanamh ach an cheist seo a leanas a fhreagairt:
Cá bhfuil an comhlacht Rí na Mara lonnaithe?

Seol do fhreagraí roimh Dé hAoine 21 Nollaig 2012 chuig
caroline.nichualain@gaelsceal.ie

Clár rúnda Thóstal 2013 nochtaithe!

NÍL ann ach coicís anois go
mbeidh Tóstal Éireann faoi lán
seoil, agus clanna Gael ag fil-
leadh abhaile ina mílte. Cuirfidh
siad dá mbróga deannach
Bhostún is Melbourne, agus tab-
harfaidh siad cúl le iontais
Bhéising is an Holloway Road. 

Fearfar céad míle fáilte go
hÉirinn rompu, agus dhá chéad
milliún fáilte roimh a gcuid air-
gid, más fíor don Aire
Turasóireachta.

Céard a bheas rompu, áfach?
Cé na himeachtaí a bhféadfaidh
siad a bheith ag súil leo le linn an
Tóstail? Ar ámharaí an tsaoil, tá
amharc eisiach faighte againne
ar chlár na bliana seo chugainn. 

Cáipéis fhíor-rúnda atá ann,
agus ar ndóigh, ní féidir an
fhoinse a sceitheadh. Ach lea-
gann an clár amach cuid de na
rudaí móra a bheas ag titim
amach i rith 2013. Is fiú súil
ghéar a chaitheamh air, muis…

Eanáir
Tiocfaidh Éamon Gilmore ar an
tuairim nach dtuigeann an pobal
cé chomh fuinniúil gníomhach
is atá sé. Mar leigheas air sin,
agus gan fanacht le Coinbhin-
siún an Bhunreachta, tabhar-
faidh an rialtas malairt teidil air.
An tAire Eachtraí Gnóthacha a
bheas air feasta.

Feabhra
Dea-scéal d’aos scríbh-
neoireachta nuair a fhógrófar go
mbeidh Scéim na gCoimisiún ar
siúl aríst. Agus déarfaidh
stiúrthóir Chlár na Leabhar
Gaeilge go mbeidh fáilte roimh
údair Choiscéim cur isteach
uirthi — an fhad is a bheas a
gcuid iarratas istigh idir an 29ú lá
agus an 31ú lá den mhí.

Márta
In ómós na Féile Pádraig, tab-
harfaidh an Pápa Beinidict bean-
nacht speisialta ar bhaile beag i
dtuaisceart Chondae na Mí, idir
an Uaimh agus Dún an Rí. “Bail
ó Dhia ar An Obair!” a déarfas sé.

Aibreán
Tiocfar ar lámhscríbhinn nua de
chuid Mháirtín Uí Chadhain.
Úrscéal neamhfhoilsithe a bheas
ann, dar teideal Fifty Shades of
Cré na Cille: “Hóra, a Mhuraed,
pléascfaidh mé! Pléascfaidh
mé…!” Foilseofar é a thúisce is a
bheas an Ghaeilge
neamhchaighdeánach glanta as
ag Iontaobhas Uí Chadhain. Agus
by dad, beidh go leor di sin ann…

Bealtaine
Clisfidh ar an gcomhlacht Ní
Bheidh A Leithéid Aríst Ann
Pest Control Teoranta, agus é
gafa i ngaiste an lagtrá eacna-
maíochta. Beidh tionchar
láithreach ag an scéal i gcean-
tar Bheanntraí. 
“Tá na francaigh ag teacht thar
sáile,” a déarfas seanbhean
bhocht (ar fearr léi nach
luaifear a hainm).

Meitheamh
Bainfear craitheadh as saol na
hamhránaíochta sna Stáit
Aontaithe nuair a thiocfas sé
chun solais go raibh Lance
Mháirtín Pheaits Armstrong
faoi thionchar an phoitín nuair
a bhuaigh sé bonn óir an
tsean-nóis seacht mbliana as a
chéile ar Fheis Nua-Gheirsí.
“Ní hé amháin sin, ach bhí an
bastard damanta dá thathaint
ar iomaitheoirí eile freisin!” a
déarfas uachtarán Chónaidhm
Amhránaithe Gaelacha
Mheireacá, Phil Filaroono.

Iúil
Tabharfar óráid thábhachtach
ar Chomhdháil an Chraoibhín i
mBealach an Doirín, dar teide-
al ‘The Necessity for De-Angli-
cising the Douglas Hyde Con-
ference’. I mBéarla a
thabharfar í, cad eile.

Lúnasa
Beidh an aimsir uafásach fli-
uch i rith an tsamhraidh.
Beidh díospóireacht fhor-
leathan náisiúnta ar an scéal,
agus cinnfidh an rialtas gur gá
leasú bunreachta a chur faoi
bhráid an phobail leis an gceist
a réiteach. Ainneoin cás cúirte
faoin mbileog eolais oifigiúil,
beidh súil le vóta an-mhór i
Reifreann na Báistí.

Meán Fómhair
Rachaidh cuairteoir ar an
Tóstal ó Bhaile Átha Cliath go
dtí an Caol i gCondae Luimní,
agus súil le iascaireacht aige.
Déanfaidh sé iarracht bóthar
M7 a sheachaint, ach teipfidh
air. Glacfaidh sé leis ar
deireadh nach bhfuil an dara
rogha ann. 
“Is fíor an seanfhocal,” a déar-
fas sé: “ní thagann an Caol
roimh Laois.”

Deireadh Fómhair
Beidh Féile Bram Stoker ar siúl
aríst, agus an vaimpíreacht dá
ceiliúradh ar fud na

príomhchathrach. Ar ndóigh,
beidh béim mhór i mbliain seo
an Tóstail ar dhaoine a mheal-
ladh abhaile le páirt a ghla-
cadh sna himeachtaí.  “Tá
daoine le fuil Éireannach ag
teastáil go géar uainn,” a déar-
fas rúnaí na féile, Sue Muineill.

Samhain
Thar éis do Mhaigh Eo cluiche
ceannais na peile a chailleadh
aríst, ceapfar Meryl Streep i
gceannas na foirne. Measfar
gur botún cló is cúis leis. 
“Banaisteoir ag teastáil”, a
déarfas an fógra ar an Western
People. “Taithí fhada ar an
tragóid riachtanach.”

Mí na Nollag
Tabharfaidh an cháinaisnéis
rialacha nua íocaíochta isteach
le cothromú a dhéanamh ar
chúrsaí ioncaim na tíre.
Daoine a thugann aire do
chleithiúnaigh a bhfuil míchu-
mas orthu, gheobhaidh siad
suas le €500,000 sa mbliain.
Ní íocfar le baincéaraí ach idir
€204 agus €239 sa tseachtain.

Ohó, fan nóiméad anois… Ní
féidir go bhfuil sin fíor! Is léir
nach bhfuil anseo ach clár
magaidh a cuireadh i dtoll a
chéile le mearbhall a chur
orainn. 

Tá dealramh leis an gcuid is
mó de, ceart go leor — ach
daoine dá n-íoc de réir riach-
tanas is maitheas a gcuid
oibre? 

An troika idir sinn is an
anachain, ní fhéadfaí cuimh-
niú ar a leithéid in Éirinn…!

Tá cáipéisí ‘rúnda’ faoi
Thóstal 2013 aimsithe
ag Aindrias 
Ó Cathasaigh

An gcabhródh taithí Meryl Streep le peileadóirí Mhaigh Eo?

Eoghan Ó Néill

B’fhuath liom an Nollaig
riamh agus b’amhlaidh a
treisíodh ar an bhfuath
sin anuraidh nuair a
chaith mé an chuid ba mó

di in ospidéal ag breathnú ar mo
mháthair agus í ag saothrú an bháis
go fadálach pianmhar. 

Ach ag cuimhneamh dom ar na
suíocháin fholmha a bheidh ag tábla
mhuintir Erin agus Shannon Gal-
lagher Dé Máirt seo chugainn, nó ar
na tuismitheoirí i Newtown
Mheiriceá nach bhfeicfidh an
mhaidin Nollaig seo trí shúile
soineanta a bpáiste, shocraigh mé ar
bhreathnú ar an Nollaig ar bhealach
eile i mbliana.  

Déanfaidh mé mo sheacht
ndícheall chun sult a bhaint aisti. 

Ní hé go bhfuil an Nollaig seo a
dhath ar bith níos fearr ná níos
measa ná Nollaig ar bith roimhe seo.

Is é scéal comónta an duine daon-
na riamh é an Nollaig a bheith ina am
don chroíbhriseadh agus don
chumha an oiread lena bheith ina
am don cheiliúradh is don
charthanacht.  

In amanna bíonn an tsuairc in
uachtar agus an duairc in íochtar ach
do bhunús daoine bíonn an dá rud i
gcónaí ann am Nollag.

“Níl aon suáilce gan a duáilce
féin,” faoi mar a deir an seanfhocal. 

Marófar daoine ar na bóithre faoi
Nollaig, gheobhaidh daoine bás,
caillfidh daoine poist agus beidh an
Nollaig á ceiliúradh in ospidéal nó i
bpríosún nó ar thaobh an bhealaigh
mhóir.

Níl aon tionchar againn air sin.
Ach tá tionchar éigin againn ar an

dóigh a chaitheann muid an Nollaig. 
Thiocfadh cuid mhór a fhoghlaim

ónár gcomhEorpaigh faoin gchur
chuige mar go bhfuil na mílte
gnásanna Nollag ann. 

Sa Ghearmáin nó sa tSualainn nó
san Ollainn, mar shampla, déanann
an domhan agus a mháthair fíora
sinséir, (gingerbread men), mar
bíonn siad ag cócaireacht an aráin
agus na milseán ar leith a bhaineann
leis an Nollaig amháin. 

Téann siad amach chuig ceol-
choirm nó chuig ceadal ceoil, ar
shiúlóidí cois locha, nó chuig aonach
Nollag. 

Cuirtear maisiúchán speisialta ní
amháin ar an gcrann Nollag ach fud
fad na tí. Tá éagsúlacht agus dath
agus cruthaitheacht i gceist agus
béim ar rudaí a déanamh le do
lámha féin seachas gach rud a
cheannacht ón siopa.  

Caith an Nollaig le Polannaigh más
mian leat draíocht na Nollag a mheas
i gceart!

B’fhiú taighde a dhéanamh ar na
gnásanna a bhíodh ag na Gaeil sular
ghéill muid go do ghnásanna Tinsel-
town. 

Ach sin scéal do Nollaig eile. 
I mbliana, caithfidh mise an dúrud

ama ag breathnú ar an oiread scan-
náin Nollag agus a dtig liom a láimh-
seáil. ‘The Muppets’, ‘The Snow-
man’, ‘Elf’, ‘Bad Santa’, ‘The Grinch’,
‘Scrooge’ agus ‘Scrooged’, ‘The Polar
Express’, ‘All Quiet on the Western
Front’, ‘Miracle on 34th Street’ agus
aon rud eile atá ag gabháil leo.

Agus breathnóidh  mé fiche uair ar
an gceann is fhearr acu ar fad, ‘It’s a
Wonderful Life.’ 

Cuirfidh mé craos tine ag dul agus
léifidh mé an dán Nollag is fearr
liom, ‘ Oíche Nollag’ le hEoghan Ó
Tuairisc. Seo sliocht bheag as, 

“Dá mbeadh meileoidean agamsa
Ní bheadh Críost gan cheol anocht
Is é ag teacht ó áras bán a fhlaitheasa
Chuig an mainséar bocht

Do sheinnfinn ceol dó chuirfeadh
gliondar ar a chroí
Ceol nár chualathas riamh ag
píobaire sí
Ceol chuirfeadh na réaltaí ag rince i
spéartha na hoích’

Ag an Aifreann amárach beidh an cór
ann,
An tSiúr Muire na nAingeal ag an
harmoinium
Brídín go géarghlórach
Liam s’againne is snas ar a bhróga
Is gan focal den Laidin ar a eolas
Ach chorus angelorum

Ach dá mbeadh meileoidean agamsa
Is neart ina bholg séidte
Mo dhá ordóg faoi shnaidhm sna
strapaí
Mo mhéara spréite
Mh’anam ach go gcuirfinn fáilte
roimh Chríost

Ach cén mhaitheas dom bheith ag
rámhailleach,

Tá mo sheanbhosca stróicthe ag clann
m’iníne
Na comhlaí bainte de ag Liam
An saibhreas a bhí istigh ann caite
scaipthe
Scáinte leis an ngaoith......”

Rachaidh mé chuig Aifreann na
Gine i nGaeilge agus ar fhilleadh
abhaile dom caithfidh mé seal ag
smaoineamh ar mo mháthair. 

Ní bhfuair sí de fhaoiseamh an
Nollaig seo caite ach seal beag gairid
ag canadh duanta Nollag le buíon
ceoltóirí de chuid an Salvation
Army a tháinig ar cuairt chuig an
ospidéal.

Ar feadh seal chuir na strainséirí
sin agus a duanta Nollag ruaig ar an
bpian agus bhí sí ina gearrchaile
arís, gaite go huile agus go hiomlán
ag draíocht na Nollag. Bhí guth deas
ag mo mháthair agus is é macalla an
ghlóir sin a bheidh mar chuideachta
agam an Oíche Nollag seo. 

Scéal Chríost a thug ciall do shaol

mo mháthar. Tá go leor nach gcrei-
deann i gCríost ná i nDia ná aon rud
mar é. 

Ach creid nó gan creid ba cheart
dúinn uilig tuiscint nach ó Amazon
ná ó Bailey’s Irish Cream ná ón tur-
caí, dá mhéid é, a thagann na rudaí
a dhéanann an Nollaig speisialta
againn. Tagann siad sin ón taobh
istigh ionat féin agus tagann siad ó
na daoine thart timpeall ort agus an
dóigh a caitheann tú leo.

Is breá liom go bhfuil lá againn a
dhéanann ceiliúradh ar na tréithe is
fearr atá ag an duine daonna.
Flaithiúlacht, comhar na
gcomharsan, meas ort féin agus ar a
chéile, comhbhá leo sin atá thíos
agus aird ar na rudaí sin a bhí
againn agus muid inár bpáistí.
Dearcadh agus tréithe a rinne
soineanta agus deas muid, rudaí atá
imithe in éag ó d’fhás muid aníos.
Níorbh mhiste dul á lorg arís.

Mar sin, bíodh Nollaig Shona
agaibh uilig agus 2013 faoi shéan.

Ní ó Amazon
ná ó Bailey's
Irish Cream
a thagann
draíocht na
Nollag 

Margadh na Nollag sa Ghearmáin.

Grúpaí sainleasa dár lot
Conall Ó Móráin

Má chailleann
cuideachta airgead go
rialta téann siad as
gnó. Tá an méid sin
simplí go leor.

Tuigeann páiste deich mbliana d’aois
an mhéid sin. 

Ach tá sórt duine eile ann atá sásta
gan glacadh leis an bhfírinne ach a
bheith ag cur i gcéill nach dtarlaíonn a
leithéid. Cónaíonn an sórt seo duine i
gCeardchumann Seirbhísí, Tion-
sclaíoch, Gairmiúil agus Teicniúil nó
SIPTU mar is gnách aithne againn air.

Níl oifigigh an ceardchumann úd
dúr. Ach cad atá orthu nach nglacann
siad leis na fíricí a gcaithfidh gach aon
duine eile againn glacadh leo. Cuire-
ann sé báisteach go rialta. Bíonn sé
fuar sa gheimhreadh. Tá an tír
bancbhriste. Tá cuideachta Chóras
Iompair Éireann (CIE) briste freisin. 

Tá an chuideachta sin le €16
mhilliún eile a chailleadh i mbliana
ach tá muintir SIPTU dall ar an méid
sin. Ní thuigim, ní thuigim agus ní
thuigim iad. An é nach léann siad
nuachtán nó nach n-éisteann siad leis
an nuacht ar raidió gach aon lá go gclo-
isfeadh siad an méid comhlachtaí,
siopaí agus gnóthaí beaga atá ag
dúnadh agus an méid de phian atá ar
ghnáthdhaoine na tíre a fhulaingt i
bhfoirm ciorruithe agus cánacha
breise? 

Mura ngearrann CIE a gcuid costas
agus má theastaíonn uathu go bhfan-
fadh an seó (agus a gcuid busanna) ar
an mbóthar níl ach bealach amháin le
theacht as – sin trí airgead breise
d’fháil ón rialtas. Ach níl aon airgead
ag an rialtas. Má thógann siad €16
mhilliún ó chiste amháin caillfidh
dream éigin eile é. 

B’fhéidir gur dream cosúil leis na
cúramóirí a bheadh thíos leis mar tá
cothromóid airgid an rialtais chomh
simplí leis sin na laethanta seo. Anois,
is iad oifigigh sinsearacha SIPTU na
daoine céanna a bheadh ar a
meigeafóin phearsanta ar chlár raidió
Morning Ireland dá tarlódh sé seo, ag
gearán faoi aon chiorruithe breise. Ach
maith dóibh an tsoiniciúlacht. 

Dhá mhí ó shin, chaill cuideachta
Mheiriceánach, School Transport
Services (STS), cás cúirte nuair a lorg
siad ordú ón cúirt go gcuirfí an con-
radh chun daltaí scoile na tíre a iompar
ar scoil agus abhaile arís, amach ar
thairiscint oscailte. 

Bhí an rialú ina gcoinne an-spéisiúil
nuair a dúirt an breitheamh nach raibh
ar an Stát aon tairiscint oscailte a
dhéanamh mar nach bhfuil aon chon-
radh idir an Stát agus CIE. Ceart go
leor, a deirim. Ach an bhfuil aon fháth,
dá bharr, nach gcuireann an rialtas an
conradh amach ar thairiscint ar aon

nós, conradh nó gan conradh a bheith
ann roimhe seo? Níl aon fháth seachas
go bhfuil fórsaí SIPTU in ann an rialtas
a shárú – agus sinn in ainm is a bheith
inár gcónaí i ndaonlathas?

Níos measa fós, deir cuideachta STS
nach hé amháin go bhféadfadh siad an
tseirbhís chéanna a chur ar fáil ar €40
milliún in áit an €180 milliún a chos-
naíonn sé ar CIE – sábháilt bhliantúil
ollmhór don Stát. Dúirt STS freisin, dá
bhfaigheadh siad an conradh, go
gcuirfeadh siad monarcha táirge
busanna ar bun anseo. 

Só, seo SIPTU ag cosaint b’fhéidir
€100 milliún sa bhreis ar an Stát (níl
mé ag glacadh le figiúirí STS go lom)
agus tá siad ag stopadh poist a bheith
á gcruthú – poist a bheadh ar fáil, is
dócha, do bhaill SIPTU.

Tá an chuma air go mbeidh stailc i
mBus Éireann, nó fiú trasna
fochuideachtaí eile CIE, thart ar lár
mhí Eanáir dá bharr seo ar fad – agus
arís ní hiad lucht gnó ina gcuid carran-
na a bheidh thíos leis ach an

chosmhuintir nach bhfuil acu, go
minic, ach seirbhísí CIE chun dul ag
obair, más ann dó. 

Agus cad go díreach atá á lorg ó CIE
chun an poll san ioncam acu a dhú-
nadh? Ceann de na rudaí atá siad a iar-
raidh nach mbeadh gá ag oibrithe
cléireachais trí huaire an chloig
bhreise sa tseachtain a oibriú – á mbo-
gadh ó 36 go dtí 39 uair an chloig. 

Fiú ina dhiaidh sin, ní bheadh siad
ag obair an ‘gnáth’ 40 uair an chloig
(agus a bhreis na laethanta seo) a
oibríonn an ‘gnáth’ oibrí san earnáil
phríobháideach. Tá athruithe eile i
gceist freisin, rátaí ragoibre á n-ísliú,
laethanta saoire á ngearradh siar (ar
bhonn sealadach), ach i ndeireadh an
lae beidh a gcuid post fós ann i mBus
Éireann. Beidh siad ag obair. 

Tá 300,000 duine eile nach bhfuil
ag obair ó thosaigh an ghéarchéim –
500,000 duine díomhaoin sa tír ina
iomláine. Bealach amháin nó bealach
eile ní bheidh oibrithe CIE ina measc.

Cuireann sé olc orm i gcónaí nuair a

smaoiním ar mheon na gceardchu-
mann. Déarfaidh mé arís é, ní daoine
dúra iad oifigigh SIPTU ach is bar-
rchéim soiniciúlachta é, dár liom,
gurb a gcuid ball féin amháin a bhíonn
siad ag tabhairt aire dóibh. Tá fhios go
bhfuil gach cuid don gheilleagar táb-
hachtach agus ag teastáil – idir an
earnáil phríobháideach agus phoiblí.
Ach mar shaoránaigh tá dualgas
orainn aire a thabhairt dá chéile agus
tá orainn, dá bharr, glacadh le
híobairtí móra sa lá atá inniu ann. 

Tá an t-uafás eacnamaíoch seo ar
siúl le breis agus ceithre bliana anois.
Tá muid gar le bheith ag teacht as. Le
deireanas chur mé agallamh ar réimse
daoine atá i ngnónna beaga agus tá
roinnt acu, den chéad uair leis na
blianta, den tuairim go mbeidh 2013
níos fearr ná an bhliain ina bhfuil
muid ó thaobh gnó de. Sin an casadh
a raibh muid ar fad ag fanacht leis. 

Ní bheidh aon chasadh tobann nó
tapa, ach ar a laghad ní go tóin poill
atá muid ag dul a thuilleadh. Más

féidir le SIPTU agus a gcairde an méid
sin a thuiscint, agus glacadh leis na
hathruithe céanna a bhfuil gach gnó
eile tar éis glacadh leo – beidh seans
acu a gcuid ball, agus go rítháb-
hachtach a gcuid dleachtanna ceard-
chumainn a choimeádann oifigigh an
cheardchumainn ina bpost, a cho-
saint. 

Sin bua dóibh, mar dá mbeadh an
saol á rith go cothrom dúinn ar fad,
bheadh STS ag rith na busanna,
bheadh breis airgid ann do
chúramóirí nó d’ospidéil agus bheadh
casadh an gheilleagair i bhfad níos
gasta. 

Ach, an fhad nach sa mbosca bal-
lóide a mhaireann ár ndaonlathas,
agus go bhfuil muintir na tíre sásta go
mbíonn grúpaí sainleasa, idir
dhochtúirí, dlíodóirí agus baill SIPTU,
ag tabhairt aire dóibh féin gan aird acu
ar an tír, leanfar de stíl eisiach Éirean-
nach an daonlathais atá againn sa tír
seo. 

Nollaig shona.

Seirbhís iompair scoile de chuid Bhus Éireann. GRIANGHRAF: MARK STEDMAN/PHOTOCALL IRELAND.

Cearta beatha agus báis SAM
Páidí Ó Lionaird

Is breá liom na Stáit Aontaithe
Mheiriceá agus is breá liom
muintir na Stát. Bítear ag
caitheamh anuas ar an nós atá
go forleathan timpeall na Stát

beannú do dhaoine agus an cultúr
“have a nice day” atá acu a
cháineadh. Don fhormhór mór, is
daoine iad a chreideann go doimhin
sa mbeannú sin agus eile.

Tá cuid de na Stáit feicthe agam,
cathracha ach go háirithe, Nua-
Eabhrac, Bostún, Cleveland, Indiana,
Las Vegas, Los Angeles agus Chicago. 

Ceithre bliana ó shin, chaitheas
seachtain i Texas. Bhí clár faisnéise
teilifíse ar bun agam faoi na hÉirean-
naigh a bhí páirteach san Alamo,
eachtra fíorthábhachtach i stair bhu-
naithe na Stát agus réabhlóid Texas
go háirithe. 

Ar an gcéad rud a bhí le déanamh
againn nuair a shroicheamar ceann
scríbe, bhí orainn aghaidh a thab-
hairt 130 míle siar ó San Antonio go
baile beag darbh ainm Brackettville,
an áit ar thóg John Wayne
macasamhail díreach den Alamo dá
scannán den tideal céanna in 1960. 

Tá Brackettville buailte le teorainn
Mheicsiceo agus dá bharr san, bíonn
póilíní inimirce ag faire go géar ann.
Stopadh sinne agus tógadh gach
mála, gléasra taifid agus eile amach
as an veain a bhí fúinn agus i ndiaidh
dóibh ár gceadúnais oibre agus
pasanna a sheiceáil, ligeadar dúinn
dul i mbun ár gcuid oibre. 

Ní rabhamar buartha mar ní raibh
aon ní le ceilt againn. Bhí neirbhís
orainn, áfach, agus é sin méadaithe
de bharr na ngunnaí a bhí i seilbh na
bpóilíní. Bheadh ’fhios agat nach
mbeadh scáth na eagla orthu iad a
úsáid ach an oiread. 

Thárla réabhlóid an Alamo i bhFe-
abhra agus i Márta na bliana 1836
nuair a sheas cúpla dornán fear agus
bean an fód in aghaidh chumhacht
agus arm Mheicsiceo faoi cheannas
an ghinearáil Santa Anna. 

Tá sé soiléir cé chomh tábhachtach
is atá a gcearta airm do Mheiriceá-
naigh. Tá San Antonio ar cheann de
na mórchathracha ina bhfuil arm na
Stáit Aontaithe lonnaithe le ceithre
cinn de champaí míleata lonnaithe
ann, a chiallaíonn go bhfuil os cionn
leathmhilliún saighdiúir sa cheantar.

Is mar ábhar maíte a labhraíonn
muintir na háite faoin neart míleata
atá buailte ar an gcathair álainn seo
ar bhruach abhann an San Antonio
fiú is gur díol spéise turasóireachta
iad. Agus bheadh sé deacair a
theacht ar dhuine ann nach bhfuil
fíorbhródúil as a stair agus as na
scéalta atá bainteach lena gcuid
cogaíochta nó le haon ábhar troda dá
dtír. 

Tá siad bródúil freisin as a dtraidis-
iún gunnaí i gcoitinne. Is maith leo a
gcuid gunnaí. Is annamh aon teach
gan gunna i San Antonio agus astu ar
fad gur bhuaileas leo ann, níor
bhuaileas le duine amháin nach
raibh ag baint leas as an dara leasú do
bhunreacht na Stát Aontaithe agus i
seilbh gunna dá réir.

Agus is leis an leasú sin atá an
fhadhb. Agus ní agamsa amháin atá
fadhb leis an ceart a bhronann an
dara leasú do bhunreacht na Stát, an
ceart a bheith i seilbh airm.  “Cathain
a foghlaimeoimid?” an cheist a chuir
fear ag láthair an uafáis mharaithe i
Connecticut Mheiriceá ar an Domh-
nach. 

Bhí sé ag cur na ceiste bunaithe ar
an eachtra maraithe is déanaí a thar-
la Dé hAoine nuair a ghabh Adam
Lanza greim ar armlann, chuaigh
chun na scoile inar oibrigh a
mháthair agus rinne léirscrios ansin.
Thóg sé air féin saol scór teaghlach
páiste scoile a mhilleadh i dteannta

teaghlaigh na n-oidí a mharaigh sé.
Agus ceadaíonn an bhunreacht na

gunnaí úd a bheith i seilbh daoine dá
gcosaint féin, do chosaint na tíre,
chun Mílíste a sholáthar le hionróirí
as an iasacht a chloí, chun idirghab-
háil a dhéanamh idir Stáit
naimhdeacha, le haon eirí amach a
chloí agus aon rialtas tíoranach a
chur ó mhaith. 

Mianta ón mbliain 1787. Mianta atá
bainteach le ré sa stair nuair nach
raibh mórán smachta, síochána nó
slándála i bhfeidhm. Mianta a bhí ag
James Madison, a aithnítear mar
“Athair na Bunreachta” nó mianta
George Mason, a aithnítear mar
“Athair Bhille na gCeart”. Ní mianta
iad seo atá ábhartha sa lá atá inniu
ann.

Ar ndoigh, ní cheadaíonn bun-
reacht ar bith ar thalamh na cruinne
a leithéid d’ár agus marú a
dhéanamh ach nuair a chuirtear an
trealamh marfach ar fáil, bíonn sé
deacair an toradh uafásach sin a

sheachaint i gcónaí. Smaoiním faoi
mhianta réabhlóidithe na nÉirean-
naigh Aontaithe i gcomhthéacs an
aonú haois fhichead.

Ní oibreodh siad agus ní bheadh
aon chiall leo i gcomhthéacs an ama
seo. Ach ar ndoigh, bítear i gcónaí ag
lorg milleáin chlé cur ar rud nó ar
dhuine éigin. Cloisfidh tú an tsean-
argóint tráth an drochama seo i gcó-
naí: “ní mharaíonn gunnaí daoine,
daoine a mharaíonn daoine” nó
“caithfear meabhairghalar a fhiosrú.”

Bítear cáinteach faoi ábharthacht
na bunreachta anseo in Éirinn, bun-
reacht a dréachtadh sa bhliain 1937,
ach ar a laghad ní fhéadfaí aon airtea-
gail mharfacha a thabhairt chun
cuimhne óna bhfuil ann.

Go dtí go nglacann an tUachtarán
Obama céimeanna láidre agus stad
den reitric, marófar tuilleadh. Tá sé
ráite ag oidí scoile i Michigan anois
go n-iompróidh siad féin a ngunnaí
chun scoile feasta mar ábhar chosan-
ta. Breosla don tine! 

Is maith leo a gcuid
gunnaí. Is annamh aon
teach gan gunna i San
Antonio agus astu ar fad
gur bhuaileas leo ann, níor
bhuaileas le duine amháin
nach raibh ag baint leas as
an dara leasú do
bhunreacht na Stát
Aontaithe agus i seilbh
gunna dá réir.

Tá cultúr agus tionscal an ghunna an-láidir sna Stáit Aontaithe Meiriceá.

Santa Claus v Fidel Castro

Donncha Ó hÉallaithe 

Tríocha bliain ó shin thug an Comhairleoir Chon-
tae, Seosamh Ó Cuaig , cuairt ar Chúba. Ag an
am, bhí sé ag obair leis an nuachtán seachtainiúil
AMÁRACH. Foilsíodh sraith altanna fíor-
spéisiúla uaidh ar an nuachtán faoi Chúba,
bunaithe ar an méid a chonaic sé ann. 

Ag an am, bhí an ‘réabhlóid’ beagán le cois scór
bliain ar bun agus Cúba ag brath go mór ar Aon-
tas na Sóibhéide le haghaidh ola, cógais leighis
agus neart nithe eile. Bhí cosc curtha ag rialtas
Mheiriceá ar aon trádáil le Cúba, ag súil go dtit-
feadh an rialtas cumannach faoi cheannas Fidel
Castro as a chéile. Ach níor thit.

Choinnigh Castro greim ar chumhacht in ain-
neoin iarrachtaí an CIA thar na blianta é a chur
as a sheasamh, de bharr fórsa a phearsantacht
féin, de bharr na srianta géara ar shaoirse
polaitíochta agus de bharr an caighdeáin íontach
oideachais agus sláinte a cuireadh ar fáil do na
gnáthdhaoine. 

Mar is léir ón alt seo, níor éirigh le Fidel Castro
gach tionchar Meiriceánach a ruaigeadh ón tír.

Tá Santa Claus, an fear gnaíúil féasógach, fós ag
tabhairt féiríní chuig páistí Havana, in ainneoin
iarrachtaí fhear féasógach eile fáil réidh leis, mar
chuid den réabhlóid sóisialach. 

Donncha Ó hÉallaithe. 

AMÁRACH, 17 Nollaig, 1982

Theip ar Fidel
Santa a dhíbirt 
as Cuba
Seosamh Ó Cuaig

‘Níl a fhios agam féin an mbeidh turcaí ar a
dhinnéar Nollag ag Fidel Castro i mbliana nó
nach mbeidh. Luxury ceart é an turcaí sa tír
sin agus é thar a bheith daor…

Tá sicíní ina milliúin ann. Chomh fada agus
ba léir dom, is ar sicíní agus ar muca atá scéim
an Stáit leis an bpobal a bheathú bunaithe –
sin agus ar mhairteoil agus ar iasc.

Caithfear a admháil go bhfuil siad beat-
haithe freisin. Níl ort ach breathnú ar na
gasúir fholláine, scafánta gealgháireacha atá
ann leis an méid sin a thuiscint.

Shílfeá ó tá siad in ann sicíní a chur ar fáil go
héifeachtach go mbeidís in ann turcaithe a
chur ar fáil freisin…

Bhíodh sé indéanta nó ná bíodh, níl sé á
dhéanamh. In óráid a thug sé ag tús na bliana
seo dúirt Fidel nach bhfuil bronntanas ar bith
is fearr le athair a thabhairt dá iníon lá a pósta
ná turcaí. 

Fágann seo go bhfuil daoine a bhíonn de
shíor ag iarraidh an pionna a chur sa Stát ag
teacht i dtír ar an mian sin, ag tógáil turcaithe

i ngan fhios agus á ndíol le aithreacha agus
máithreacha deá-chroíocha ar airgead mór.

Bhí an chuid sin dá óráid thar a bheith
suimiúil sa méid is go raibh sé breá macánta –
mar a bhíonn sé i gcónaí leis an bpobal – faoi
na cleasanna a bhíonn ag na daoine seo le
airgead bog a dhéanamh i ngan fhos don
Stát…. 

Deir Castro féin go bhfuil ar a laghad 3,000
lúbairí den scoth ag obair sna hóstáin amháin.

Tá sé ag luí le réasún gur amhlaidh a
bheadh: ní go ró-éasca a ghlacann dream ar
bith le polasaí cothromaíochta, go háirithe i
dtír a raibh caimiléireacht ina chreideamh
oifigiúil inti go dtáinig Castro ar an bhfód...

Bíonn Castro macánta go leor freisin faoi na
dearmaid a rinne sé ó tháinig sé i gcumhacht.
Níl a fhios agam ar ghabh sé a leithscéal fós
faoin iarracht a rinne sé i 1959 le deireadh a
chur le Santa Claus bocht. 

Ní raibh nós Santa Claus ná na gcrann Nol-
lag ach thart ar deich mbliana fichead i gCuba
ag an am. As Meiriceá a tugadh é mar a tharla
i gcás cuid mhaith nósanna eile.

Shocraigh Castro Santa a chur abhaile go
Meiriceá arís agus feilméir beag as Cuba féin,
Son Felicano, a chur ina áit. 

Ach theip go hiomlán ar an iarracht. Bhí
Santa tar éis dul i bhfeidhm chomh mór sin ar
an bpobal nach raibh dlí ar bith faoin domhan
a d’fhéadfadh é a dhíbirt.” 

Ceannaire Chúba, Fidel Castro.

Is Scrooge ceart mé an tseachtain seo

I MBÉAL na Nollag atáimíd agus tá an
Scrooge ionam ag teacht chun
tosaigh. Cén mhíniú eile atá ar m’a-
isfhreagra suarach ar an scéal go
bhfuil státseirbhísigh sinsearacha ag
fáil arduithe pá – nó incrimintí, más
fearr leat – an fhaid is atá an tua á
húsáid ar an íocaíocht ‘iomarcach’
chun faoiseamh a thabhairt don lucht
cúraim.

Is fiú an fear – nó bean – oibre a
thuarastal.  Mar sin de, níor cheart
dom a bheith ag gearán mar gheall ar
na harduithe pá seo atá á bhfáil ag na
hoifigigh ceannais sa Rialtas ‘buan’.

Nár cheart dom a bheith á moladh
as ucht a gcrógacht snámh in aghaidh
an tsrutha agus vóta muiníne a léiriú
inár ngeilleagar leochaileach, geillea-
gar a bhainfidh leas as tionchar ‘iol-
rach’ na hinfheistíochta seo.

Ach seo mise, ag comhaireamh
pinginí mo chomharsan, agus ag faire
ar an deis chun glaoch a chur ar Joe
Duffy nó ar Mhairtín Tom Sheáinín,

cibé duine acu a thabharfaidh cluas
agus ardán do mo ghearán!

Mar an gcéanna leis na polaiteoirí.
Tá náire orm a rá go bhfuilim
doicheallach i leith an scéala nár gear-
radh oiread agus aon euro amháin de
thuarastal ár dTeachtaí Dála agus ár
Seanadóirí, iad san atá ag obair go
dian ar ár son san Oireachtas, ag suí sa
suíochán te agus ag saothrú ó dhubh
go dubh ar an iPad nua ar cheannaigh
tusa agus mise dóibh. Sábhálfaidh sé
páipéar agus dúch, ar ndóigh,
coigiltis atá ríthábhachtach sa ré
teann seo. Ar chúis éigean, táim den
tuairim go gcuirfidh sé seo as do
Shinn Féin níos mó ná do na páirtithe
eile…

Fiú is nach ndéanann ár bpo-
laiteoirí scrúdú agus díospóireacht
ach ar 2% den reachtaíocht a théann
inár leabhar dlí gach bliain - féach
Gaelscéal cúpla seachtain ó shin  tá
níos fearr tuillte acu ná mo shearb-
has.   

I gceann bliana nó dhó, nuair a
bheidh deireadh curtha leis an
Seanad agus na Comhairlí Baile, fé
mar a cuireadh deireadh leis na
toghcháin don Údarás, ar mhaithe le
dornán euro a shábháil, beidh aiféal-
tas orm i leith an laghdaithe ar an ion-
adaíocht a bheidh daoine a thogh mé
a dhéanamh ar mo shon. 

Gan amhras, is íontach an loighic
atá leis an argóint, go sábháilfear
airgead, fiú más beag féin an tsuim í,
trí dheireadh a chur le toghcháin do

Bhord an Údaráis nó na Comhairlí
Baile. Ach ansan, nuair a deirim gur
cheart go laghdófaí tuarastail na bpo-
laiteoirí ionas ná beidís ag fáil níos mó
airgid ná ionadaithe tofa le cúramaí
toghlaigh i bhfad níos mó sna Stáit
Aontaithe nó sa Ghearmáin, deirtear
liom nach fiú an choigilt sin a
dhéanamh. 

Mura n-íocfaimid an tuarastal atá
tuillte acu lenár gceannairí agus lenár
statseirbhísigh is sinsearaí, ní fios cén
dochar a dhéanfar do thráchtáil na
Nollag. Bhí ardú 100% ar líon na málaí

‘Prada’ a díoladh in Éirinn le linn 2012
thar 2011. Is maith an rud é go lean-
fadh an tráchtáil seo os rud é go bhfuil
oibrithe bochta i siopaí allais sa Chi-
anoirthear ag brath go mór ar an gcú-
pla dollar sa lá a bhfaigheann siad as
gach mála €900+ a dhíoltar in Brown
Thomas, go háirithe os rud é go bhfuil
an fhóirithint idirnáisiúnta a chuire-
ann an Rialtas seo ar fáil don domhan
tearcfhorbartha á ghearradh bliain i
ndiaidh bliana. 

Dá mbeadh níos lú airgid á sheo-
ladh anonn go dtí tíortha cama ar nós

Uganda, bheadh níos mó airgid
againn chun an iPad Mini a chean-
nach. Ó fan, níl iPad Mini ar bith le
díol ar oileán na hÉireann! Údar
athais é sin dóibh san atá á
dhúshaothrú i monarchan Apple na
Síne. Sea, agus mise á scríobh seo ar
m’Apple féin, tuigim go bhfuil rad-
harc caillte againn ar an íoróin sa tír
seo!

Deir daoine liom go bhfuil
géarchéim ann agus go bhfuil an geil-
leagar teann – ach tá sé deacair é sin a
chreidiúint agus tú ag baint na súl as
do chomharsan ag iarraidh an choip
dheireannach de Black Ops 2 a chean-
nach dod mhac!  (Ná bac go bhfuil
teastas 18 ag an gcluiche agus nach
bhfuil do pháiste ina dhéagóir fós!).

Sea, nach mise an Scrooge ceart.
Nollaig Shona agaibh go léir. Bá agus
suim bheag airgid!

Focal deiridh.  Níorbh aon
“Scrooge” é Páidí Ó Sé, laoch Chiarraí
agus Ard anBhothair; fear a d’fhag a
chroí agus a anam ar pháirc na
himeartha le linn a shaolré
gradamach i ngeansaí Chiarraí. Fiú
agus é éirithe as an gcluiche, níor
staon sé ón imirt phaiseanta ar son a
phobail, pobal Chorca Dhuibhne agus
pobal na nGael.  Bhí sé de phléisiúir
agam casadh leis uair nó dhó agus
thug sé ugach nach beag dom. Cinnte
tá geansaí uimhir 5 tuillte aige i
bhfoireann na Ríochta Síoraí sna
Flaithis! Mo chomhbhrón ó chroí lena
mhuintir agus lena chairde go léir.  

Focail le 
Gaoth
Le 
Concubhar 
Ó Liatháin

Tá éileamh ar mhálaí Prada ag ardú ainneoin an lag-trá eacnamaíochta.

An Chuasnóg, Baile Ard
An Spidéal, 
Co. na Gaillimhe

Eagarfhocal

Páidí Ó Sé
ÚSÁIDTEAR an focal 'Laoch' go
rí-mhinic, agus go rómhinic
seans, ar na saolta seo chun cuir
síos ar dhuine atá tar éis bháis. 

Is beag duine go raibh an teide-
al sin tuillte aige nó aici chomh
mór le Páidí, ní hamháin ar ghort
na himeartha ach i saol Chorca
Dhuibhne i gcoitinne. 

Tá laoch thar laochra ar lár,
agus ar lár go róluath, le bás Páidí
Uí Shé. 

D'imir Páidí a chéad chluiche
d'fhoireann sinsir na Gaeltachta
agus gan é ach ina gharsúinín
cheithre bliana déag in 1969, agus
bhuaigh sé bonn Craoibhe Sinsir
Chiarraí Thiar an bhliain dar
gcionn. 

As sin go dtí gur chaith sé a
bhróga de den uair dheiridh,
sheas sé an fód go pras, go
paiteanta agus go cróga do CLG
na Gaeltachta agus do Chiarraí
Thiar gach aon uair a tharraing sé
an léine uime fhéin. 

Ina dhiaidh sin, ba mhinic a
ghríosaigh sé foirne fé aois agus
foirne sinsir an chumainn lena
roisc chatha roimh cluichí- mair-
fidh a chuid cainte go deo in
intinn iarimreoirí an chumainn.

Cé a dhéanfadh dearúd ar a lei-
théid seo de ráiteas: "Lean iad;
rith ina ndiaidh; leanaigh d'fhear
fé mar a leanfadh jack russell
francach laistiar den deep freeze!"

Spreag sé na glúinte d’imreoirí
lena fhocla ar chéimeanna Ardáin
Uí Ógáin in 1985, óráid a chur
tocht i scornacha mhuintir na
Gaeltachta ag an am agus riamh ó
shin. "A Mhuintir Chiarraí, agus a
chairde go léir..."

Fear Gaeltachta go smior ab ea
Páidí. Cheap mórán daoine gurb é

Páidí Ó Sé Corca Dhuibhne ina
chruth aon. 

'Croí, Spiorad, Caid, Teanga' an
manna atá ag an gcumainn seo
againne, agus bhí na tréithe sin ar
fad ag sileadh le Páidí. Bhí
ardmheas aige ar an bpobal as ar
fáisceadh é agus inar tháinig sé
chun coinlíochta, agus léirigh sé
mórtas áite agus mórtas cine i
gach rud a dhein sé.

Bhí sé mórtasach as a theagh-
lach fhéin, as a pharóiste fhéin, as
a chumann fhéin, as a leithinis
fhéin agus as a chontae fhéin. 

Bhí ardmheas aige ar na
Gaeltachtaí eile chomh maith,
agus chruthaigh sé cairdis idir-
Ghaeltachta a mhairfidh go brách. 

Cheapamar ar uairibh go mba
'linne' Páidí, ach is léir ón Satharn
seo caite nach fíor san. 

Bhí meas ar Pháidí ar fud na
tíre, agus ar fud an domhain
mhóir. Cé mhéad duine de
mhuintir na Gaeltachta a bhí ag
trendeáil ar Twitter fé mar a bhí
Páidí tráthnóna Dé Satharn, nó a
luadh i rith Gradaim ‘Sports Per-
sonality of The Year’ an BBC an
oíche chéanna? 

Beannacht Dé leis, agus
déanaimid comhbhrón ónár
gcroíthe amach lena bhean Máire,
le Siún, Neasa agus Pádraig Óg,
lena dheartháir Tom agus lena
ghaolta agus a chairde ar fad. 

Pudhar mór do shaol CLG na
Gaeltachta, do phobal na
Gaeltachta, do chultúr na
Gaeltachta agus do shaol na
Gaeltachta é bás P.O. 

Tá an t-ochlán dár ndalladh.

Le meas,

Dáithí de Mórdha
Rúnaí, CLG na Gaeltachta,
Corca Dhuibhne, Ciarraí.

Litir oscailte d'Aire na Gaeltachta
A Aire, a chara,

Tá iarratas curtha os comhair Roinn na
Gaeltachta le breis is 6 mhí anuas leis
an bpobal Gaeilge agus Gaeltachta a
aithint mar gheallsealbhóirí i gcur i
bhfeidhm na Straitéise 20 Bliain don
Ghaeilge agus an struchtúr riachtanach
ardleibhéil a chur ar bun chuige sin. Ba
mhaith linn freagra uait roimh an Nol-
laig chun go mbeimid in ann scéal a
chur os comhair an phobail san athbh-
liain.

Chabhraigh tú linn thar na blianta
leis an nGaeilge agus leis an nGaeltacht
a chosaint agus a chur chun cinn. Lab-
hair mé leat faoin iarratas seo cheana
féin agus léirigh tú an-spéis ann. Táim
dóchasach go dtógfaidh tú an cin-
neadh ceart mar go dtuigeann tú go
mbeadh sé tubaisteach do chur i bhfei-
dhm na Straitéise dá gcaillfeadh an
pobal seilbh uirthi. Féach céard atá
imithe ar na scéimeanna teanga sna
comhlachtaí stáit. Tá cuid mhaith
daoine tar éis a rá liom cheana féin go
gcreideann siad nach bhfuil aon
mhaitheas a thuilleadh leis an Straitéis. 

Labhraítear liom go minic faoi na
droch-chinntí a glacadh leis an Straitéis
a chur i bhfeidhm, faoi na hionsaithe ar
institiúidí na Gaeilge agus Gaeltachta
(COGG an t-íospartach is déanaí), faoin
easpa éisteachta faighte ag an bpobal
(nó b'fhéidir gur fearr an neamhaird ar
mholtaí ón bpobal a rá). Aithním na
buarthaí sin ar fad ach creidim gur
féidir teacht roimh na fadhbanna seo
fós leis an gcomhpháirtíocht cheart idir
na húdaráis agus na heagraíochtaí
pobail Gaeilge agus Gaeltachta.

Bhí dlúthpháirt ag an bpobal leis an
Straitéis a chur le chéile tríd a bheith
gníomhach ar Fhóram na Gaeilge, trí
thacaíocht ón gComhchoiste Dála, tríd
an gcomhairliúchán poiblí, agus trí sto-

caireacht leanúnach ar pholaiteoirí. Bhí
seilbh ag an bpobal, mar sin, uirthi
nuair a foilsíodh í agus tá cuid mhaith
de mholtaí an phobail san áireamh inti.
Bronnadh an fhreagracht ar Roinn na
Gaeltachta ceannasaíocht a ghlacadh
ar an Straitéis a chur i bhfeidhm. 

Bunaíodh coistí idir-rannacha agus
leanadh le Coiste na nAirí faoi
chathaoirleacht an Taoisigh chun
cabhrú le comhordú na Roinne. Tá cin-
ntí glactha ag an Roinn ó shin chun
míreanna den Straitéis a chur i bhfei-
dhm, ar nós an chórais nua pleanála sa
Ghaeltacht, ach níl aon ról nó ion-
adaíocht ag an bpobal ar na cinntí iad
féin atá á nglacadh ag an Roinn de réir
an struchtúir atá ar bun leis an Straitéis
a chur i bhfeidhm.

Tá tábhacht ranna rialtais eile
aitheanta agus tá fochoistí curtha ar
bun le ligean dóibh a bheith ina
ngeallsealbhóirí sna cinntí atá á
nglacadh. Níl aon chuid sa struchtúr,
áfach, a aithníonn ríthábhacht ionchur
an phobail. Tá seilbh ar an Straitéis á
chailliúint ag an bpobal faoi mar atá an
struchtúr reatha.

Tá Conradh na Gaeilge agus Guth na
Gaeltachta ag moladh, mar a rinnea-
mar le polaiteoirí na tíre le déanaí ag ár
Lá Eolais, go gcuirfí Aonad Pleanála ar
bun le cinntiú go mbeidh seilbh ag an
bpobal agus ag na húdaráis ar an
Straitéis le chéile agus le cinntiú go
mbeidh pleanáil chomhtháite, éifeach-
tach agus éifeachtúil i gceist ón mbun
aníos. Thiocfadh an tAonad Pleanála
roimh fhadhbanna trí aontas a fháil ar
cheisteanna móra a mbeidh tionchar
acu ar an bpobal. Creideann muid go
láidir nach mbeadh an oiread fadhban-
na le hAcht na Gaeltachta, stádas Oifig
an Choimisinéara Teanga, stádas
COGG agus go leor eile más rud é go
raibh na cinntí seo pléite agus aon-

taithe roimh ré.
Chuirfeadh na coistí idir-rannacha

tuairiscí os comhair an Aonaid
Phleanála agus dhéanfaí na cinntí
ansin a bheadh molta don Aire
Gaeltachta le glacadh leo nó le diúltú
leo. Moltar ionadaíocht ó Roinn na
Gaeltachta, Foras na Gaeilge, Údarás na
Gaeltachta, saineolaí pleanála teanga
agus na heagraíochtaí pobail Gaeilge
agus Gaeltachta ar an Aonad.

Bheadh an córas nua seo ag teacht le
dea-chleachtas na gcóras atá curtha ar
bun idir an Stát agus an pobal le gaol
níos éifeachtaí agus níos  láidre a
chothú eatarthu. Bhíodh, mar sham-
pla, ionadaíocht ag na geallsealbhóirí
(na ceardchumainn, na fostóirí, an
earnáil dheonach, srl.) sna Cainteanna
Náisiúnta agus d'éirigh leis an Stát cin-
ntí móra a ghlacadh, mar sin, i gcomh-
pháirtíocht leo agus gan ghá le cur i
gcoinne. 

Mar an gcéanna leis an Údarás um
Ard-Oideachas (agus go leor
gníomhairí stáit eile), aithnítear an táb-
hacht le hionadaíocht ó na geallsealb-
hóirí agus bíonn ionadaíocht ar an UAO
ó na mic léinn, na coláistí, srl. 

Bíonn seilbh, mar sin, ag na
geallsealbhóirí ar fad sa phróiseas agus
sna torthaí a aontaítear. Agus muid ag
breathnú ar aghaidh go bliain úr in
2013, a Aire, táimid ag iarraidh ort an
deis seo a thapú leis An Straitéis 20 Bli-
ain don Ghaeilge 2010-30 a láidriú agus
an gaol idir na húdaráis agus an pobal
Gaeilge agus Gaeltachta a chinntiú
amach anseo. 

Ní neart go cur le chéile.

Le meas,

Julian de Spáinn
Ard-Rúnaí,
Chonradh na Gaeilge.

LITREACHA chuig an Eagarthóir Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

Baol don Ghaeilge i mbunscoileanna ag láidriú
TÁ baol do stádas na Gaeilge i mbun-
scoileanna na tíre ar na bacáin. Tá noda láidre
á dtabhairt ag an Aire Oideachais, Ruairí
Quinn, go bhfuil sé ag iarraidh an méid ama
a chaitear ar mhúineadh na Gaeilge a laghdú.

D’fhógair sé gurb é seo an tuairim a bhí aige
i mí Aibreán seo caite. D’iarr sé ar an
gComhairle Náisiúnta Curaclaim agus
Measúnachta athbhreithniú a dhéanamh ar
an méid ama a chaitear ar an ábhar ach tá sé
tugtha le fios aige cén toradh a bhfuil sé ag
súil leis.

Dúirt sé an tseachtain seo caite go raibh an
iomarca ama á chaitheamh ar reiligiún agus
ar Ghaeilge sna bunscoileanna agus, scríobh

sé alt don Irish Times an tseachtain seo faoin
laghad ama a chaitear ar mhata agus ar
eolaíocht ar scoil.

Ní timpiste é go bhfuil nasc á dhéanamh
aige idir an Ghaeilge agus reiligiún.

Tá ráitis déanta ag comhlachtaí agus
eagraíochtaí gnó go bhfuil gá le níos mó
béime sa chóras oideachais ar ‘theangacha
nua-aimseartha’, is é sin, teangacha nua-
aimseartha seachas an Béarla agus an
Ghaeilge.

Is iad an lucht gnó ceann de na
hearnálacha is cumhachtaí sa tír, má tá siad-
san, mar aon leis an Aire Oideachais, den
tuairim gur cheart an méid ama a chaitear ar

an nGaeilge a laghdú is cinnte go bhfuil baol
ann do stádas na teanga.

Ní mór do phobal na Gaeilge agus do na
heagraíochtaí a dhéanann ionadaíocht ar a
son a bheith ar an airdeall faoin mbagairt seo
agus a bheith réidh nuair a thagann sé chun
cinn san athbhliain.

Ní mór a chur san áireamh nach aon bhac
don rachmais í an Ghaeilge agus nárbh ea
riamh. Creid nó ná creid é ach tá tíortha
saibhre ann nach labhraíonn Béarla mar
phríomhtheanga. Tá cinn ann, leoga, a
labhraíonn teangacha ‘gan mhaith’ nach
labhraítear lasmuigh dá dtíortha dúchais, ar
nós na Fionlainnise, na Seapáinise agus na

Cóiréise.
Tá an córas oideachais is fearr ar domhan

ag an bhFionlainn, in ainneoin go bhfuil
Fionlainnis agus Sualainnis éigeantacht ar
scoil. Tá torthaí olca ag córas oideachais na
Breataine ó thaobh teangacha a mhúineadh,
in ainneoin nach bhfuil Gaeilge á theagasc
acu.

Oll-eisimirce, oll-dífhostaíocht agus oll-
chiorruithe – sin iad gnáth-thréithe geillea-
gracha na tíre seo leis na cianta.  Is eisceach-
taí iad na tréimhsí ina raibh fostaíocht ar fáil
go forleathan. Tá droch-chuntas eacna-
maíochta ag an tír seo ó thiontaigh sí ar an
mBéarla. 

I MEASC AN PHOBAIL

Fionn McDonagh, Caoimhe Flaherty, Cormac McDonagh, Chloe Flaherty. Ar chúl tá Niamh Nic Donagh agus Oisin
McDonagh agus chun tosaigh tá Lilly Flaherty ag tabhairt a n-iarratais do Dhaidí na Nollaig a bhuail isteach go dtí Raidió
na Gaeltachta De Domhnaigh seo caite.[PIC: CATHAL Ó TUATHAIL]

Cóil agus Marcas Mac Con Iomaire ag bualadh le Daidí na Nollaig agus é ar
cuairt ar RTÉ Raidió na Gaeltachta, i gCasla, Dé Domhnaigh seo caite.
[PIC: CATHAL Ó  TUATHAIL]

4 Men & A Bass, an grúpa ceoil a chur tús bríomhar leis an gclár 'An Nollaig Linn' in éineacht le Sharon Shannon a bhí mar aoi
speisialta leo sa teach tábhairne agus an láithreoir Síle Ní Bhraonáin. Rinneadh taifeadadh ar an gclár i dteach tabhairne ‘O'Con-
nors’ ar Bhóthar na Trá, Gaillimh. Beidh 'An Nollaig Linn' le feiceáil ar TG4, Dé Sathairn, 22 Nollaig ag 8.50 i.n. [PIC: CATHAL Ó TUATHAIL]

Thug Santa cuairt ar Theach Jack, An Ghlaisigh, Gaoth Dobhair
Dé Domhnaigh seo caite.  Ina chuideachta tá: Áine Ní Dhomh-
naill, Eimeár Ní Cheallaigh, Caomhe Nic Pháidín Ní Dhomhnaill
agus Aoife Ní hEarcáin.

An grúpa amhránaithe as Iarthar Chorcaí, Ré Nua, ag
taifeadadh don chlár ‘An Nollaig Linn’ le déanaí.Beidh an clár
ag craoladh ar TG4, Dé Sathairn, 22 Nollaig ag 8.50 i.n  [PIC: CATHAL

Ó TUATHAIL]



Gaillimh
Dúshláin 
roimh chosán
Uachtar
Ard/An
Chlocháin
Mairtín Ó Catháin

IS cosúil go raibh an-iomarca siúil
faoi Chomhairle Chontae na Gail-
limhe ag leagan amach an chúrsa
rothaíochta agus siúlóide idir
Uachtar Ard agus an Clochán. 

Tá an Chomhairle Contae ag iar-
raidh an cúrsa seo – 51.3 ciliméadar
ar fhaid – a choinneáil ar lorg an
tseanráille traenach a dúnadh in
1935.  Ach tá seanbhealach na trae-
nach istigh i dtalamh príobháideach
anois. 

Tugadh fianaise ag Éisteacht
Phoiblí an Bhoird Phleanála an
tseachtain seo caite gur cheannaigh
roinnt daoine a gcuid cearta talún ón
gcomhlacht iarnróid seachtó bliain ó
shin. 

Mura bhfuil úinéirí talún sásta
scaradh leis an talamh seo ní bheadh
de rogha ag an gComhairle Contae
ach a dhul sa tóir ar Orduithe
Éigeantacha sna Cúirteanna lena
gcuid maoine a bhaint de na húinéirí
seo – sin dá dtabharfaí cead pleanála
ar sheanbhealach an iarnróid. 

Ach, ní minic a théann údarás
áitiúil i mbun gnímh mar seo mura
bhfuil fonn ar dhaoine an talamh a
thabhairt ar láimh.

Dúradh ag an Éisteacht Phoiblí sa
gClochán an tseachtain seo gur
tugadh le fios d’uinéirí talún cúpla
bliain ó shin gur lena dtoil siúd a
dhéanfaí forbairt ar an gcosán
rothaíochta agus siúlóide ar lorg an
tseanráille traenach.  

Chuir Stephen Dowds,

gníomhaire thar cheann Keith
Geoghegan as Gleann Gabhla in
Uachtar Ard cáipéis os comhair na
héisteachta a thug cruthúnas ar an
modh oibre a bhí geallta ag an
gComhairle Contae a deir sé. Ní
raibh aon chaint ann faoi orduithe
éigeantacha.  

Tugadh síos in íochtar na cáipéise
seo go bhféadfaí tuilleadh eolais a
fháil ó dhuine i gComhairle Chontae
na Gaillimhe agus ó dhuine i
Meitheal Forbartha na Gaeltachta,
atá anois i lámha leachtaitheora. 

Dúirt an tUasal Dowds go raibh an
Chomhairle Contae sásta a dhul i
dtreo Orduithe Éigeantacha anois
agus go mb’athrú iomlán é seo ar an
bpolasaí a bhí acu i dtosach. 

Níor séanadh ag tráth ar bith sa
bplé a rinneadh ag an Éisteacht
Phoiblí sa gClochán go mbeadh an
Chomhairle Contae sásta féachaint
le seilbh a fháil ar thalamh gan
bhuíochas sa gcás seo dá mbeadh gá
leis sin. 

Chuir fear na gcapall, Willie Leahy,
cor eile sa scéal nuair a dúirt sé ag an
éisteacht go ndéanfadh a leithéid de
chosán, san áit a bhí leagtha amach
dó, scrios ar an gcúrsa marcaíochta
capall a bhí aige féin i gConamara
leis na blianta. Bhagair seisean go
dtabharfadh sé an cás go Cúirt na
hEorpa dá mba gá é. 

Tá trí ghabháltas talún ag an Uasal
Leahy in aice leis an seanráille trae-
nach.  Caithfear fanacht anois go
ndéanfaidh an Bord Pleanála a gcin-
neadh faoin gcosán siúlóide ach
d’fhéadfadh i bhfad níos mo
céimeanna a bheith ann ná mar a
ceapadh. 

Éileamh ar asail
tuartha de
bharr rialacha
Eorpacha
Mairtín Ó Catháin

NÍL aird ag an saol ar go leor d’asail
na tíre faoi láthair ach d’fhéadfadh
athrú a theacht ar an scéal sin. Is
cosúil go mbeidh éileamh aríst go
gairid i gceantracha Gaeltachta ar an
asal; teastóidh ainmhí na Nollag leis
na rialacha Eorpacha a chomhlíon-
adh. 

Beidh ar go leor feilméaraí i
gceantracha sléibhtiúla an líon stoic
atá acu a mhéadú; tá seo amhlaidh
mar go gceaptar anois go bhfuil an-
iomarca fásra ar chuid mhaith de na
cnoic.

Tá cuid de na feilméaraí ag cuimh-
neamh ar asail a cheannacht leis na
cuótaí stoic a shásamh; is ionann
asal agus beithíoch i dtéarmaí stoic,
sin aonad amháin beostoic.  Tá seo
chomh maith le 6.5 chaora.  Caitear

coinneáil leis na cuótaí beostoic sa
gcaoi agus go bhfaighfear deontais
feilméireachta.

“Tá buntáiste ag baint le hasal
seachas capaillín de mhianach
Chonamara faoi láthair,” a deir Bre-
andán Ó Máille atá ar dhuine de
cheannródaithe Chumann na
bhFeilméaraí i gConamara.  

“Is mó go mór costais a bhaineann
le beathú an chapaillín agus níl aon
phraghas orthu; níl aon phraghas ar
an asal ach an oiread ach is fusa é a
choinneáil agus aire a thabhairt dó”. 

Chomh maith leis sin, míníonn an
Máilleach nach bhfuil rialacha maid-
ir le searraigh leagtha síos leis an
asal; níl aon ghá go mbeadh searrach
aice go deo. Ach de réir rialach caith-
fidh láir chapaill searrach a bheith
aice  go rialta sa gcaoi agus go
gcomhairfear í mar aonad dlis-
teanach beostoic.  

Má thugann feilméaraí asail
isteach go forleathan d’fhéadfadh
roinnt borradh a theacht in athuair
faoi luach na n-asal. Ní fiú mórán na
hasail ar na margaí faoi láthair agus
tá go leor acu fágtha gan beatha agus
gan dídean anonn agus anall. 

“Shíl mé go raibh an lá a mbíodh
asail fágtha chomh dona seo
imithe,” a deir Paddy Barrett, an
ceannasaí ar Ionad Thearmann na
nAsal i Lios Cearbhaill i dtuaisceart
Chorcaí. 

“Tá muid á bhfáil i bhforaoiseacha
agus in áiteacha cúlráideacha eile –
cuid acu beo agus cuid acu marbh.”

Chonaic Paddy Barrett asal
baineann agus a searrach ag dul
€1,500 ag aonach i dtuaisceart Chor-
caí in 2007; níor ceannaíodh oiread
agus asal amháin ag an aonach céan-
na i mbliana. 

“Bhíodar ina bpeataí ag daoine an
uair sin agus ar nós an tsaoil uilig bhí

praghsanna agus airgead gaite thar
fóir. Anois níl tada astú agus tá
daoine á ndíbirt”. 

Tá 400 asal ligthe amach as Tear-
mann na nAsal faoi láthair chuig
daoine a bhreathnóidh ina ndiaidh;
tá os cionn 500 eile sa Tearmann i
Lios Cearbhaill. 

Tá 83 eile ag fanacht le tabhairt
isteach nuair a bheidh áit dóibh i
Lios Cearbhaill - am éigin tar éis na
Nollag. 

Deagánaigh
gann ocht
mbliana i 
ndiaidh bhunú
na seirbhíse 
Mairtín Ó Catháin

NÍL formhór na nDeoisí Caitliceach
in Éirinn ag cur béime fós ar ullmhú
agus ar thraenáil deagánach ocht
mbliana tar éis don Eaglais a bean-
nacht a thabhairt don tseirbhís seo.  

Oirníodh na chéad dheagánaigh in
Éirinn i mbliana ach níl siad ag
gníomhú ach i gceithre Dheoise sa tír
fós.

Tá Ard-Deoise Thuama – ceann de
na deoisí is mo a bhfuil pobail
Ghaeltachta iontu – ar cheann de na
háiteacha nach bhfuil béim fós ar
fhir a thabhairt i dtreo na deagá-
nachta. 

“Tá sé pléite ceart go leor, “ a deir
an tAthair Fiontán Ó Muimh-
neacháin, rúnaí na hArd-Deoise,
“ach níl muid ródhona ó thaobh an
líon sagart atá ar fáil.

“Tá muid ag cuir béime ar chó-
nascadh ceantar agus ar roinnt na
ndualgas,” a deir an tAthair Ó
Muimhneacháin, “sa gcaoi agus gur
féidir freastal maith a dhéanamh ar
an bpobal.” 

“Tá roinnt Deoisí gan easpaig faoi
láthair,” a deir an tAthair John Gilli-
gan atá i gceannas ar chlár na
nDeagánach in Ard-Deoise Bhaile
Átha Cliath. 

“Fágann sin nach bhfuil socruithe
áiríthe á ndéanamh. Ach, silim
freisin go bhfuiltear ag fanacht go
bhfeicfear cén chaoi a n-éireoidh le
hobair na ndeagánach i mBaile Átha
Cliath agus i nDeoisí eile.”

I mBaile Átha Cliath atá an líon is
mo deagánach anois; oirníodh
ochtar ansin i mí Meitheamh agus tá
triúr eile le n-oirniú i mí na Bealtaine
seo chugainn. 

“Tá seisear deagánach i nDeoise
Ail Finn anois agus tá seachtar i
nDeoise Chill Dara,” a deir an tAthair
John Gilligan.  

“Tá 200 paróiste in Ard-Deoise
Bhaile Átha Cliath agus tá an brú ag
méadú i gcónaí ar na sagairt. Ní
féidir a bheith ag súil go mbeidh an
sagart pobail in ann breathnú amach
don cheantar mar a bhíodh; níl
dóthain sagart againn le freastal mar
sin a chur ar fáil feasta. Teastaíonn
na deagánaigh agus comhairlí
tréadacha sna pobail.” 

Ach ní furasta ceann cúrsa a
bhaint amach sa tréimhse staidéir
agus ullmhúcháin atá ag teastáil.

Caithfidh fear pósta a bheith 35, ar
a laghad, sula nglacfar leis agus
caithfidh fear singil a bheith 25 sula
nglacfar leis. Cuirtear go leor cúinsí
eile sa gcomhaireamh freisin. 

Ansin bíonn ceithre bliana staidéir
le déanamh; bíonn staidéar le
déanamh sa mbaile chomh maith le

Táthar ag tuar go mbeidh níos mó eilimh ag feirmeoirí ar asail amach anseo. GRIANGHRAF: EAMONN FARRELL/PHOTOCALL IRELAND.



Baile Átha Cliath
‘Slite na
Sláinte’ seolta i
gCromghlinn
Méabh Ní Thuathalán

RINNE Comhairle Cathrach Bhaile
Átha Cliath agus Foras Croí na
hÉireann trí bhealach siúil dar tei-
deal ‘Slí na Sláinte’ a sheoladh an
tseachtaine seo caite i Cromghlinn,
Baile Átha Cliath.

Sheol Méara Bhaile Átha Cliath,
Naoise Ó Muirí, na bealaigh siúil
nuair a nocht sé leárscáil ina bhfuil
na bealaí siúil leagtha amach air,
atá in airde taobh amuigh d’oifigí
na Comhairle i sráidbhaile
Chromghlinne. 

“Is aclaíocht den scoth é an siúl
agus is iontach go bhfuil an
Chomhairle Cathrach agus Fhoras
Croí na hÉireann i ndiaidh a
theacht le chéile agus an seirbhís
seo a chur ar fáil. 

De réir staidéir a rinneadh in
Éirinn le déanaí, a raibh 8,500
páiste 13 bliana déag d’aois
páirteach ann, fuarthas go raibh
20% dóibh ‘ramhar’ agus 6% dóibh
‘murtallach’. 

Is bealach iontach simplí é a bhei-
th ag siúl le dea-nósanna aclaíochta
a fhorbairt i bpáistí agus i ndaoine
fásta araon,” a dúirt sé.

Is tionscnaimh de chuid Fhoras
Croí na hÉireann é ‘Slí na Sláinte’ le
daoine a spreagadh chun siúil. 

Tá trí bhealach siúl ann ar fhaid
éagsúla: an bealach buí atá 3km, an
bealach dearg ata 2.1km agus an
bealach gorm atá 1.8km agus tá na
trí bhealach oiriúnach do shiúlóirí
ar gach leibhéal, dar leis an
bhForas.

Baineann ‘Slí na Sláinte’ leas as
comharthaí tarraingteacha gach cil-
iméadar go mbeidh daoine ar an
eolas faoi cé chomh fada agus atá
siad ag siúl agus le spreagadh a
thabhairt chun tuilleadh siúlóide a
dhéanamh.  

Go dtí seo, tá 190 bealach siúil
timpeall na tíre agus tá sé ag scai-
peadh ag leibhéal idirnáisiúnta
chomh maith.

Dúirt Edel Byrne ó Fhoras Croí na
hÉireann go raibh sí ag súil go

hoícheanta agus laethanta lánaim-
seartha.  Nuair a bhíonn deagánach
oirnithe is féidir leis a bheith i gcean-
nas ar shochraidí, ar bhaistí, ar phós-
taí agus ar shearmanais eile ach ní
féidir leis an tAifreann a cheiliúradh. 

Obair dheonach í ach go bhfuil
cead ag an deagánach glacadh le sín-

tiúis. 
“B’fhéidir go mbeadh €100 ag dul

dó as searmanas pósta nó sochraid,”
a deir an tAthair John Gilligan, “nó
idir €15 agus €20 ar bhaisteadh.
D’íocfaí costais leis freisin dá dtit-
feadh a leithéid air.” 

Ní moltar go gcaithfeadh deagá-

nach culaith sagairt ach amháin sa
gcás go mbeadh sé ag tabhairt
cuairte ar ospidéal nó ar phríosún. 

Maigh Eo
Buaiteoirí na
Tóraíochta
Taisce fógartha 
TÁ buaiteoirí an chomórtais
‘Tóraíochta Taisce’ a d’eagraigh Gnó
Mhaigh Eo i gcomhar le siopaí i
gCathair na Mart fógartha.

Bhí an lá le cúigear ó Chathair na

Mart; Leah Moore, Alanna Sheridan,
Niamh Madden, Rosa Kinsella,
Michael Moore, agus duine ón Mala
Raithní, Amber Farrell.

Bhí ar gach iomaitheoir Gaeilge a
labhairt le lucht na siopaí sa bhaile
chun freagraí na gceisteanna a fháil.
B’iarracht í le cur in iúl do dhaoine
óga gur féidir leo an Ghaeilge a úsáid
taobh amuigh den scoil agus spraoi a
bhaint aisti. Chomh maith leis sin,
thug sé deis do na siopadóirí a gcú-
pla focal féin a úsáid. 

Ghlac 14 shiopa páirt san imeacht,
ina measc, Treacys Pharmacy,  West-
port Framing, Dyers Jewellers, Kalei-
doscope, Boutique Colette agus
Siopa Caife O’Cees.

Fadhbanna ag togra gaoithe na Sceirde
Máirtín Ó Catháin

CÉ go dtuairiscítear go bhfuil isteach
agus amach ar €250,000 caite ar
scéim gaoithe na Sceirde, naoi míle
siar ó chósta Chonamara, tá an togra
ina lán stad anois. 

Tuigtear nárbh fhiú tuilleadh air-
gid a chaitheamh ar an iarracht mura
n-íocfaí idir 14 agus 15 cent an t-
aonad ar an leictreachas a ghinfí ann. 

Ach dá síneofaí conradh
easpórtála idir an tír seo agus an
Bhreatain d’fhéadfadh léas dóchais a
bheith ag an scéim. 

Bhí sé leagtha síos mar sprioc go
gcríochnófaí comhráití idir fhei-
dhmeannaigh as Éirinn agus as an
mBreatain faoi easpórtáil fuinnimh
gaoithe sall thar Mhuir Éireann an
mhí seo. 

Bheadh an conradh le síniú ag
Príomhaire na Breataine agus an
Taoiseach go luath san athbhlian. 

Ach níl a fhios anois an féidir coin-
neáil leis na spriocanna sin. Meastar
go mbeadh fáil ar phraghsanna níos
airde ag táirgeoirí fuinnimh gaoithe
sa mBreatain agus go bhféadfadh
deis a bheith ag áiteacha ar nós na

Sceirde ar an gcaoi sin. Ach tá
deacrachtaí ann níos gaire do láthair
freisin. 

Cé go raibh go leor cainteanna idir
an comhlacht Fuinneamh Sceirde
Teo agus feidhmeannaigh as Ollscoil
na hÉireann i nGaillimh, níor
thángthas ar réiteach eatarthu fós
faoin gcaoi a lonnófaí na muilte. 

Tá stáisiún taighde atmaisféir agus
aimsire ag an Ollscoil ar Cheann
Mása i gCarna. 

Is cosúil go bhfuiltear imníoch go
bhfágfadh na muilte lorg ar
chaighdeán an aeir ag teacht aniar i

dtreo an stáisiúin atmaisféir agus
aimsire. 

Glactar leis go bhfuil an sruth aeir
ag an stáisiún seo chomh glan agus
atá ar fáil agus tá sé ina shlat tomhais
ar ardchaighdeán aer ag cuid mhór
stáisiún eile. 

Fágann an éiginnteacht uilig go
bhfuil scéim na Sceirde, an t-aon
scéim gaoithe atá ar na bacáin amach
ó chóstaí thiar na hÉireann, i bponc
faoi láthair.  Cheadaigh Údarás na
Gaeltachta os cionn €100,000 mar
chabhair leis an obair thaighde agus
phleanála go dtí seo. 

Seol d’iontráil isteach
chuig : 

Comórtas, Gaelscéal,
An Chuasnóg, Baile
Ard, An Spidéal, Co.

na Gaillimhe.
roimh 6 Eanáir 2013

Comórtas

Tá geansaithe Ros na Rún le buachan

Níl le déanamh ach an cheist seo a leanas a fhreagairt: 
Cé na hoícheanta den tseachtain a mbíonn Ros na
Rún á chraoladh? 

Freagra : 

Ainm : 

Seoladh : 
 

Uimhir gutháin : 

Ag ócáid bronnta gradam an tseachtain seo caite, bhronn an tOllamh Paul
McCutcheon, Ollscoil Luimnigh, scoláireacht €2,000 ar Shéan Pokall,
iarscoláire Choláiste an Eachréidh, mar aitheantas ar na sárthorthaí Ardteis-
timéireachta a bhain Seán amach. Tá an príomhoide, Brian Ó Maoilchiaráin,
sa bpictiúr freisin.

rachaidh ‘Slí na Sláinte’ i bhfeidhm
go mór ar shláinte an phobail áitiúl. 

“Tá ról thar a bheith suntasach ag
aclaíocht i sláinte an duine go gin-
earálta ach téann sé ar leas an chroí,
laghdaíonn sé leibhéal struis agus
pian droma chomh maith,” a dúirt
sí. 

Mhol sí gur cheart 30 nóiméad a
chaitheamh i mbun aclaíochta (ar
nós a bheith ag súil go measartha
gasta), cúig huaire sa tseachtain. 

“Bhí sé mar sprioc againn siúl a
éascu do mhuintir Chromghlinne.
Tá sé iontach tábhachtach go bhfuil
spás sábháilte ar fáil sna cathracha
agus sna bailte ar fud na tíre chun a
bheith ag siúl,” ar sise. 

Loch Garman
Eishtec le 250
post a chruthú 
D’FHOGAIR an comhlacht Eishtec,
comhlacht a chuireann seirbhísí
tacaíochta ar fáil do chustaiméirí
‘fóin chliste’, go mbeidh siad ag
earcú 250 oibrí breise sna deich mí
amach romhainn san ionad atá acu i
nDraighneach, Loch Garman.

Thosaigh Eishtec amach i mí na
Bealtaine 2011 agus tháinig fás sun-
tasach orthu ó shin. Faoi láthair tá
400 fostaithe acu i bPort Láirge agus
ardófar líon na n-oibrithe in oird-
heisceart na tíre go dtí 650 faoi mhí
Dheireadh Fómhair 2013. 

Dúirt Brian Barry, duine de bhu-
naitheoirí Eishtec: “ Cuireann muid
fáilte roimh an bhfás atá ag teacht ar
an gcomhlacht. Ó mhí Eanáir anu-
raidh, d’fhostaigh muid 250 duine
agus is ábhar athais gur féidir linn
cur leis sin i mbliana.” 

Thug Barry moladh do Richard
Bruton, an tAire Post, Fiontar agus
Nuálaíochta agus do d’Fhiontraíocht
Éireann as ucht na tacaíochta a chuir
siad ar fáil don chomhlacht.

Dúirt an tAire Bruton gur dea-
scéala é do mhuintir an cheantair, áit
a bhfuil leibhéal ard de dhaoine
dífhostaithe. 

Tá Eishtec i ndiaidh conradh eile a
shíniú leis an EE, an chomhlacht atá
taobh thiar de líonraí Orange, T-
Mobile agus EE, atá á sheoladh mar

an chéad líonra tapa de 4G. Cuirfidh
Eishtec seirbhís thacaíochta ar fáil
do dhaoine le seirbhíse fóin chliste,
Android and iPhone ina measc.  

Tá an próiséas earcaithe faoi lán
seoil cheana féin. Dúirt comhbhu-
naitheoir an chomhlachta, Heather
Reynolds, go raibh sárscileanna agus
taithí ag an bhfoireann atá ag obair
leo faoi láthair agus go rachadh sin i
bhfeidhm ar an fhoireann nua a
bheas ag toiseacht leo agus na cus-
taiméirí a bheas ag plé leo.

An Iarmhí
Lá Feasachta
faoi pháistí
teifeach
Méabh Ní Thuathalán

REÁCHTÁLADH lá feasachta i
mBaile Átha Luain an Domhnach
seo caite mar chuid d’iarrachtaí
Chomhairle Dídeanaithe na hÉire-
ann (CDÉ) agus eagraíochtaí áitiúla
aird a tharraingt ar phaistí, ar teifigh
iad, atá gafa sa ‘chóras díreach’. 

Ó foilsíodh an tuarascáil is déanaí
ón CDÉ, dar teideal “State Sanc-
tioned Child Poverty and exclusion”,
tá an CDÉ ag comhoibriú le hea-
graíochta i gcúig cheantar éagsúla
timpeall na tíre ina bhfuil ionad
córais dhírigh ann, le dul i ngleic le
torthaí na tuarascála.

Dúirt Sue Conlan, príomhfhei-
dhmeannach an CDÉ, nach bhfuil na
hionaid oiriúnach do pháistí ar chor
bith. 

“Tá daoine ag maireachtáil ó lá go
lá sna hionaid seo, teaghlaigh i bhfo-
lach ar a chéile, agus iad ar fad ar
imeall an tsochaí.” 

Bhain ceann de na hábhair bhuar-
tha le heaspa spáis, agus ganntanas
spáis shúgartha do phaistí. Thug an
lá feasachta deis do pháistí atá sa
chóras díreach a bheith ag súgradh,
chomh maith le haird a tharraingt ar
chás na dteifeach. 

Páistí is ea tríú cuid díobh sin atá
ag fanacht in ionaid chórais dhírigh
timpeall na tíre. 

An Lú

Cruinniú ‘plódaithe’ ag Coláiste Rís
Colm Ó Broin

BHÍ slua mór i láthair ag oíche
oscailte do mheánscoil lánGhaeilge
nua i nDún Dealgan le déanaí.  

Osclóidh Coláiste Lú i Méan
Fómhair 2013.

“D’éirigh go han-mhaith leis, bhí
an cruinniú plódaithe agus bhí idir
150 agus 200 duine ann idir thui-
smitheoirí agus daltaí,” arsa Micheál
Ó Caoilte, múinteoir agus ball de
Bhord Stiúrtha na scoile.

“Fuair muid go leor iarratas don
scoil; tá 32 dalta againn do 2013 agus
32 do 2014.”

Tá 40% de na daltaí seo ag freastal
ar scoileanna Béarla faoi láthair, ach
deir Ó Caoilte go bhfuil caighdeán ard
Gaeilge acu. Beidh campa samhraidh
ar siúl do na daltaí sin chun barr feab-
hais a chur ar a gcuid Gaeilge chomh
maith.

Táthar ag súil go mbeidh 300-400
dalta sa scoil amach anseo.

Bheartaigh Coiste Gair-
moideachais Lú meánscoil lánG-
haeilge a bhunú in 2010. Bhí cruin-
nithe ag an gcoiste agus múinteoirí
Gaeilge sa chontae ag rinneadh
measúnú ar an éileamh a bhí ann don
mheánscolaíocht Ghaeilge.

“Tá trí Ghaelscoil in aice le Dún
Dealgan agus tá ceithre cinn eile sa
cheantar máguaird, mar sin bhí a
fhios againn go mbeadh éileamh ann.
Bhí cruinnithe againn le
Gaelscoileanna agus le scoileanna
eile agus bhí cruinnithe againn le tui-
smitheoirí. Fuair muid amach go
raibh níos mó éilimh i dtuaisceart an
chontae ná sa deisceart.

“Tá Institiúid Teicneolaíochta i
nDún Dealgan chomh maith, rud a
chiallaíonn go bhfuil seirbhís bhus
mhaith ann.”

Beidh an scoil ag déanamh freast-
ail ar éileamh i dtuaisceart Lú, i

ndeisceart Ard Mhacha agus in oirt-
hear Mhuineacháin.

Beidh an scoil lonnaithe i
bhfoirgneamh in aice le ceannáras an
Choiste Gairmoideachais ar Sráid an
tSéipéil i nDún Dealgan. Tógadh an
foirgneamh cúpla bliain ó shin agus
úsáideadh é chun ranganna a chur ar
fáil do dhaoine fásta.

Tá sruth Gaeilge i meánscoil Bhéar-
la i nDún Dealgan, Coláiste Rís, le
fada an lá. Tá rang amháin i ngach bli-
ain a mhúintear trí mheán na Gaeilge
agus glacann foirne ón scoil páirt i
gcomórtais ar nós Díospóireacht Uí
Chadhain, a reáchtálann Gael Linn do

ghaelscoileanna.
“Níor chuala muid rud ar bith Ó

Choláiste Rís agus muid ag beartú na
scoile nua, agus beidh muid ag tosú
in aice leo, ar an tsráid chéanna,” arsa
Ó Caoilte. 

“Níor mhaith linn go mbeadh rud
amháin ag tosú agus rud eile ag
críochnú; níl muid ag iarraidh é sin a
fheiceáil. Tá traidisiún láidir acu agus
tá súil agam go leanfaidh sé ar
aghaidh.”

Ní raibh aon duine ó Choláiste Rís
ar fáil le labhairt le Gaelscéal an
tseachtain seo faoin tionchar a
bheadh ag an meánscoil nua orthu.

Tromluí Pinnochio, léiriú dá theangach de chuid Moonfish Productions atá ag fáil léirmheasanna den scoth. Beidh an
drama bríomhar seo ar siúl sa Smock Alley Theatre, Baile Átha Cliath go dtí an 22 Nollaig. Le ticéid a chur in áirithe nó
le tuilleadh eolais a fháil cuir glaoch ar 01 6770014 nó seol rphost chuig info@smockalley.com.



Scéalta Chorca 
Dhuibhne
Breandán Mac Gearailt

Sliocht na
mBlascaod 
ag filleadh 
don Tóstal 
TÁ Tóstal ar leith le cur ar bun do
shliocht an Bhlascaoid Mhóir an
bhliain seo chugainn. Tá scéala
curtha go Meiriceá ag Mícheál Ó Cin-
néide ó Fhondúireacht an Bhlas-
caoid agus ag Mícheál de Mórdha,
Bainisteoir láthair an Bhlascaoid i
nDún Chaoin chun cuireadh abhaile
a thabhairt do chairde agus gaolta
thar lear chun teacht 'abhaile' i
gcomhair Thóstal 2013. 

“Thugamar tamall ag plé agus ag
suathadh an chúraim seo,” arsa an
Mórdhach agus tar éis réitigh b’sheo
linn i mbun beartas. Mar shampla, tá
beirt nó triúr eile i mbun
‘comhcheilge’ againn ar an dtaobh
thall den 'loch' agus tuigtear go
bhfuil an-spéis á chur thall acu sa
bhFéile,” arsa Mícheál. 

Tá siad réasúnta cinnte, nó chomh
cinnte is a d’fhéadfá a bheith, go
bhfuil deich nduine fhichead de
shliocht Rí an Bhlascaoid ag teacht,
maille le 40 éigin duine eile ó Spring-
field, a thiocfaidh anall in éineacht
leis an Dr Mícheál Ó Cearna (92). 

Seolfaidh an Collins Press leabhar
cuimhneacháin an Dr Mícheál,
‘Memoirs of an Islandman’, le linn
na féile. Bhí An Cearnach anseo i
mbliana agus é go seabhrach ach ní
raibh bailchríoch curtha ar a leabhar,
mar sin oireann sé dó an dá thrá a
fhreastal seoladh a leabhair agus
Tóstal an Bhlascaoid agus Chorca
Dhuibhne. Sin tús mór maith, is léir. 

Deir an bheirt Mhícheál go bhfuil
cuireadh tugtha d’Uacharán na
hÉireann, Michael D. Ó hUigínn,
chun an fhéile a oscailt agus tá
cuireadh tugtha don bhFeisire
Meiriceánach, Richard E. Neill (D-
Springfield) a bheith ann chomh
maith. 

Deirid gur é Bainisteoir an Chon-
tae, Tom Curran agus Méara an
Chontae, a thug cuireadh anall don
bhFeisire Neill (fear a bhfuil

préamhacha láidre aige in Iarthar
Duibhneach) agus go bhfuil aithne
mhaith ag Gaeil air cibé ait a
thugann a ghnó é. 

Ní cás don mbeirt Mhícheál a bhei-
th sásta go maith go bhfuil an méid
seo curtha i gcrích acu cheana féin.
Cinnte ní rabhadar ag caint faoi ach á
dhéanamh. 

“Sea,” arsa Mícheál de Mórdha,
“mar a deirtí sa pharóiste seo, cúpla
oíche go maidin sa Bhaile Breac is
dócha.

‘Auld Lang
Syne’ le tús a
chur le Bliain
na Gaolainne
TÁ scata cloiste ar an Raidió againn
fé leagan Gaolainne den amhrán
‘Auld Lang Syne’, agus mar atá sé
meáite leanaí óga, má bhíonn aga
acu an tseachtain seo le é a fhogh-
laim, a bheith á chanadh ar Oíche
Lae Coille sa Daingean.’ 

Tá an scéal ann gur ar a 9 a chlog a
bheidh siad san ann, rud nár dhearb-
haigh aon duine, agus gur daoine
fásta a bheidh ag cur fáilte roimh an
mBliain Nua ar an ‘nDroichead
Beag’, sa Daingean ar mheán na
hóiche. Réiteofar é.

Deirtear gur seo tús ‘Bliain na
Gaeilge’ ag Conradh na Gaeilge agus
os amhlaidh atá, guímid ádh mór
orthu ar an oíche agus ar feadh na
bliana. Beam ag súil go mbeidh an
uain mealltach ar an oíche. Níl fhios
agam an mbeidh sé róluath le bheith
ag fógairt ‘Iarsmaí ‘ ach beidh an
mhaidin fada acu.

Scéim Blagála
ag teacht chun
deiridh
GLACAIM leis, a léitheora, gur
blagálaí tú nó ar laghad go mbíonn
súil agat ar na daoine óga seo a
bhíonn coitianta ar an mblag. Anois,
deir Máire Uí Shíthigh, ó Oidhreacht
Chorca Dhuibhne go bhfuil seach-
tain amháin fágtha ag scoláirí meán-
scoile le cur leis an mblag litríochta,
‘Leabhartha Léite’. 

Scéim Blagála faoin litríocht do
dhéagóirí sa Ghaeltacht atá i gceist.
Bíonn daltaí idirbhliana ag léamh an
leabhair chéanna agus á phlé ar an
mblag. Is é an leabhar, ‘Dordán’ le
hÉilís Ní Dhuibhne an téacs atá rogh-
naithe. 

Le linn di féin blagáil ar an
suíomh, le déanaí, dúirt an t-údar,
Éilís Ní Dhuibhne, go raibh sí ag súil
go gcuirfeadh an leabhar léitheoirí
ag smaoineamh, ag ceistiú na
gcarachtar agus na rudaí a dhéanann
siad, rud, dar léi, atá ag tarlú ar an
mblag ‘Leabhartha Léite’. 

Beidh an blag beo ar fáil go dtí an
Aoine, seo chugainn an 21ú lá de
Nollaig. Tá na múinteoirí Gaolainne
sna scoileanna ag tabhairt lán
tacaíochta dos na daltaí don togra
seo mar aon leis na hÁisitheoirí

Litríochta, Bríd Ní Mhóráin
(Oidhreacht Chorca Dhuibhne) agus
Ailbhe Ní Ghairbhuigh (Pléaráca
Chonamara). 

Bíonn deis ag na daltaí a bheith i
mbun blagála lasmuigh d’uaireanta
scoile, más mian leo, chun a gcuid
tuairimí a chur in iúl faoin leabhar, is
cuma na tuairimí sin a bheith dear-
fach nó diúltach. 

Is é an t-idirphlé idir dhaltaí faoin
ábhar litríochta, príomhaidhm an
togra. 

Thosaigh an togra cúpla bliain ó
shin i bPobalscoil Chorca Dhuibhne,
mar chuid de chlár litríochta
Oidhreacht Chorca Dhuibhne le
tacaíocht ó Ealaín na Gaeltachta. 

Bhí an síol curtha Leathnaíodh an
scéim i mbliana le tacaíocht ón
gComhairle Um Oideachas Gaeltach-
ta agus Gaelscolaíochta (COGG) trína
bhfuil scoláirí ó Choláiste Cholmcille
(Indreabhán) na Gaillimhe agus
Coláiste Ghobnait (Inis Oírr) faoi
stiúir Phléaráca Chonamara agus

scoláirí ó Phobalscoil Chloich Chion-
naola Thír Chonaill agus Pobalscoil
Cholmcille (Oileán Thoraí) ran-
npháirteach chomh maith. 

Matt Mac Cárthaigh, ón gcomh-
lacht ‘Fios Feasa’ sa Daingean atá i
mbun teicneolaíochta na mblaganna
in éineacht le Pádraig Ó Dubhaigh ó
Phobalscoil Chorca Dhuibhne. 

Is féidir teangbháil a dhéanamh le
Máire ag mus@cfcd.ie nó le hEibhín
de Paor, ó Ealaíon na Gaeltachta ag
e.depaor@udaras.ie.

Fuair na céadta dalta scoile blaiseadh de scoth na foilsitheoireachta Gaeilge ag 'Féile Leabhar na Nollag' i lár chathair
Chorchaí le déanaí.   Ghlac na daoine óga páirt i gceardlanna léitheoireachta leis na scríbhneoirí, Anna Heussaff,
Mícheál Ó Ruairc agus Órna Ní Choileáin. 

Foireann shóisearach Choláiste Íde, An Daingean, a roghnaíodh mar churaidh ag Craobh Réigiúnach de chuid
Chomórtas Díospóireachta Uí Chadhain Gael Linn 2013, i gCaiseal le déanaí- ó chlé: Máire de Hóra ( múinteoir ), Hele-
na Ní Rócháin, Sinéad Ní Dhúgáin, Aoife Nic Ionnrachtaigh, Emily Ní Shiochrú.                                        



280 freagra 
ar Straitéis
Gaeilge
CUIREADH deireadh leis an
phróiseas comhairliúcháin ar
dréacht straitéisí don Ghaeilge agus
don Ultais ó Thuaidh ar an 11ú lá de
Nollaig.

Tugadh 280 freagra ar an
phróiseas Gaeilge, agus 130 ar an
Ultais.

Tá an Roinn Ealaíon, Cultúir agus
Fóillíochta anois ag déanamh
measúnaithe orthu. 

Níl amscála ar bith ann maidir leis
an toradh a bheidh air sin. Bhí an t-
eolas seo i bhfreagra scríofa a thug
an tAire Cultúir, Ealaíon agus Fóil-
líochta, Cearál Ní Chuilín, ar cheist a
cuireadh sa Tionól. AMC.

Doire
Cathair
Chultúir 2013 
le ceiliúradh
Oíche Chinn
Bhliana
BEIDH ceiliúradh ar leith ar siúl ag
Cé na Banríona i gCathair Dhoire
Oíche Chinn Bhliana nuair a bheas
an teideal ‘Cathair Chultúir 2013’ ag
Doire don bhliain amach romhainn. 

Tá Méara Chathair Dhoire, an
Comhairleoir Caoimhín Mac
Cathmhaoil, ag spreagadh an
phobail le páirt a ghlacadh sna
himeachtaí. Cuirfear tús le tais-
peántas tinte ealaíne ag 7.50i.n. le
fáilte a chur roimh an mbliain úr,
2013.

“Tá an imeacht dírithe go mór ar
theaghlaigh, agus tugann an
Chomhairle Chathrach cuireadh
don phobal agus do chuairteoirí
araon bheith inár gcuideachta le
ceiliúradh a dhéanamh ar an mbli-
ain mhór atá romhainn,”  a dúirt sé. 

Dúirt Martin Bradley, Cathaoir-
leach ‘Culture Company 2013’ gur
“dóigh iontach speisialta é seo le tús
a chur lenár mbliain mar Chathair
Chultúir 2013 agus bliain chinniú-
nach a bheas ann i stair na cathrach.
Tá ár mbliain mar Chathair Chultúir
ag druidim linn go luath agus
léiríonn an imeacht seo deis iontach
do phobal na cathrach chun tús a
chur leis an mbliain úr.”

Beidh Cé na Banríona agus
Cearnóg Ebrington oscailte don
phobal ó 7.00i.n. ar aghaidh. Beidh
Frank Gallagher, léiritheoir,

cóiritheoir agus ceoltóir as Doire, i
mbun cúrsaí ceoil don ócáid agus tá
comhlacht idirnáisiúnta ‘Walk the
Plank’ freagrach as an mhórthais-
peántas tinte ealaíne cois abhann a
chur i láthair. 

Dún na nGall
Monarcha 
Wiss Medi 
le roinnt
TÁ cead tugtha ag Comhairle Con-
tae Dhún na nGall d’ Údarás na
Gaeltachta an foirgneamh tion-
sclaíoch a bhí ag Wiss Medi ar an
Eastát Tionsclaíochta i nGaoth Dob-
hair a roinnt ina thrí aonad nua
tionsclaíocha. Tugadh cead, leis, fá
choinne oibreacha eile a bhain leis
an athrú.

Tá an foirgneamh folamh le bli-
ain, mar gur ceapadh leachtaitheoir
ar Wiss Medi i mí na Nollag anu-
raidh.

Dúirt urlabhraí thar cheann an
Údaráis nach raibh éileamh mór ar
fhoirgnimh dá leithéid faoi láthair:  

“Tógadh go leor de na foirgnimh
seo in am a raibh éileamh sa tír ar
thograí móra déantúsaíochta trai-
disiúnta. Tograí sna hearnálacha
nua-aimseartha atá muid a díriú
orthu anois agus caithfear na
foirgnimh ar chur in oiriúint daofa.”

Dúirt an t-urlabhraí go mbeadh
na haonaid fóirsteanach do leithéidí
feistis leighis, miondéantúsaíocht
glan, tograí bia nó seirbhísí: 

“Go bunúsach, beidh na trí aonad
gnó athfhorbartha sa dóigh agus go
mbeidh siad furasta a chur in oir-
iúint do réimsí leathan fiontar,” a
dúirt an Údaráis. AMC.

Páidí Ó Sé ar lár
Breandán Mac Gearailt

CEANN dos na scéalta is tru-
amhéilí le fada ná bás gan
choinne an pheileadóra éach-
taigh, mo chomharsa, mo chara
gaoil agus cara saol na caide,
Páidí Ó Sé, ó Ard an Bhóthair i
bParóiste Fhionntrá.

Bhí scéalta comhbhróin ag
teacht ina slaoda, ag tosú le
Uachtarán na hÉireann. Bheith-
feá ag caint go maidin agus mo
léir beifear ar feadh na gcianta
féna ghaiscí ar an ngort, ach bhí
éirim aige a chuir draíocht éigin
ar dhaoine le héisteacht leis agus
teacht leis. 

Mar shampla, thosnaigh sé
‘Comórtas Caide Pháidí Uí Shé’,
roinnt blianta ó shin agus anu-
raidh bhí comórtas na bhfear
agus na mban ann. Bhí, dúirt sé
liom, 66 foireann le bheith i
láthair ag an bhFéile an bhliain
seo chugainn. Conas a dheineadh
sé é, a deirtí. N’fheadar éinne,
ach thagaidís agus d’imrídís. Is é
Taoiseach na hÉireann a sheol
Féile na bliana seo agus is
Taoisigh siar amach a sheol an
Fhéile gach bliain.

Ach is é an feall go bhfuil Páidí,
an chuid eile dó, a bhí lán do
ghreann do scéalta grinn agus
leibhéil, go bhfuil a bheola prasa,
anois in éag.

Sciobtha uainn tá an balcaire
láidir ó Fhionntrá a bhuaigh ocht
mbonn Craobh Uile-Éireann, ina
chaptaen ar cheann acu 1985,
agus Craobh Sraithe. D’imir sé
caid mar mhionúr agus fé 21,
agus níor chuaigh amach riamh
le duine a ghortú, ach cinnte is
mó duine go raibh cliatháin
thinne acu, ó ghualaí teanna Uí
Shé. 

Is beag riamh a scóráil aon
duine air, faid is bhí sé ag
seasamh an fhóid chosanta ar
dheis. 

Is minic a bhíos in earraid leis á
rá, go mba cheart dó aire níos
fearr a thabhairt dá shláinte, ach
ní chuimhníodh sé thar an doras
ar a ndeirinn leis. Seo mar a dúirt
sé liom uair, “nuair a éirím ar
maidin, cuimhním ar mo bhean
is mo chlann, ar chaid agus caid
arís agus ar dhaoine breátha mar,
Brian Cowen, agus Joe ‘Bán’ Ó Sé,
comharsa, agus mo ghnó. Bainim
taitneamh as an saol; cén mhaith
a bheith id’ chníopaire tirim gan
focal asat. Tá sult agus taitneamh
le baint as an saol, ní díomá, for-
mad ná drochscéalta?”

Cinnte, bhí meas ag Páidí ar
gach duine a bhuail caid agus
aithne aige ar an saol mór i gcian
agus i gcóngar. Bhí sé go diail le
daoine glice a chur ar strae agus
le daoine cúthaileacha a mho-
ladh. 

Ní raibh sé féin cúthaileach i
gcúrsaí áirithe. Is cuimhin liom
gur shiúl sé isteach lá go dtí Ard-
Fheis Fhianna Fáil i gCill Airne,
suas lár an Halla Mhóir, in airde

ar an stáitse agus bheir láimh ar
an dTaoiseach san am agus bhain
liú laochais as. 

Is beag a fhéadfadh san a
dhéanamh in aon Ard-Fheis go
mór mhór fear nár bhac riamh
clárú ina bhall d’aon pháirtí, ach
a bhí an-mhór leis an dTaoiseach
Cathal Ó hEochaidh, agus a lean
é. 

Lá amháin, bhí an réalt scan-
nán, Martin Sheen, istigh i dtáb-
hairne Pháidí, óir bhuaileadh
scata dá leithéidí isteach chuige.
D’aithin cuid é, ach bhí sé gafa an
doras amach nuair a dúradh le
Páidí é, mar nár aithin sé é.
Amach leis agus dúirt, “cogar, a
Mhártain, abair le Tom Cruise, go
rabhas ag cur a thuairisce”. 

Tá balla a thábhairne clúdaithe
le pictiúir thaibhseacha, ag
áireamh réalta scannán mar
Dolly Parton a chaith oíche ann,
mar a dein Nicole Kidman agus
scata eile.

Cinnte ba mhór an scanradh an
slua daoine a bhí ag tarrac le trí lá
ar a thóramh. Bhíodar ann ó
Bhaile Átha Cliath, Londain, Gail-
limh agus gach aird sa tír agus
chomh fada as. “Ba dhiail é,” arsa
an t-ardpheileadóir, Tomás Ó
Lúing, “níl aon teora ach na
tréithe a bhain leis. 

Ní amháin gur mór an chail-
liúint dá chéile, Máire, dá chlann,
Neasa, Siún agus Pádraig Óg, agus
gan dabht a dheartháir Tomás
agus a nianna Marc, Tomás, Dar-
ragh agus Feargal, a máthair Siob-
hán agus deartháir agus máthair a
chéile Stiofán agus Siobhán, ach
dúinn go léir agus an saol mór
Gaelach. 

Bhí sé i bhfad ró-óg, Dia linn
agus leis, le bás a fháil in aois a
sheacht is caoga. Dia á Bhean-
nachadh agus Peadar ar a láimh.
RIP Síle Mhic Aodha, Úna Uí Ghallchóir, Anna Nic Fhloinn, Bríd Uí Ghallchóir agus Sara Glackin i láthair ag dinneár

bliantúil na ngrúpaí céilí in Teach Jack, An Ghlaisigh, Gaoth Dobhair ag an deireadh seachtaine.[PIC. TOMÁS Ó CUIREÁIN]

Páidí Ó Sé, a cailleadh Dé
Sathairn. 
GRIANGHRAF: PAT MURPHY / SPORTSFILE.

Síneadh le cead
pleanála ar Inis 
Bó Finne
TÁ Comhairle Contae Dhún na nGall
tar éis síneadh do chead pleanála a
cheadú fá choinne tí saoire ar Inis Bó
Finne. Fuair Joe Quinn cead
pleanála chun an teach á thógáil in
2007. San iarrtas don síneadh,
dúradh: “Due to current economic
climate, client is unable to obtain
finance to build at this time.”

Den chuid is mó, caitheann
bunadh Inis Bó Finne an
geimhreadh istigh ar an mórthír. Mar
sin féin, bíonn forbairt áirithe ar siúl
istigh ann.  Seo é an cúigiú iarrtas
pleanála a ceadaíodh ar an oileán le
17 mbliana anuas. AMC.

Fear as Gaoth
Dobhair ar 
liosta na loiceach
TÁ fear gnó as Gaoth Dobhair ainmnithe
ag na Coimisinéirí Ioncam mar loiceach
cánach. Gearradh cáin agus pionós
€48,689 ar Neil Cunningham - as gearr-
dhearbhú Cánach Breisluacha agus
cánach ioncaim.

Is le Cunningham an t-ainm gnó
Búistéir Ghaoth Dobhair. Bhí siopa
búistéara aige, a druideadh roinnt míon-
na ó shin. Ba leis, fosta, Siopa John
Mháire. Tá sin druidte le tamall chomh
maith. Níos luaithe i mbliana, d’ordaigh
an Chúirt Oibreachais do Neil Cunning-
ham €1,200 a dhíol le Ann Cassidy Carr,
oibrí i Siopa John Mháire. B’shin ar an
mbonn nár chomhlíon sé breith ón
gCoimisinéir um Chearta a bhain le
huaireannta oibre; agus níor iarr sé
achomharc.

Is Albanach ó dhúchas é Cunning-
ham, atá pósta ar bhean de bhunadh na
Gaeltachta. AMC.

Mike Nesbitt ‘ar an dé deiridh’
Anton Mac Cába

TÁ na trioblóidí atá ag Páirtí Aon-
tachtach Uladh (UUP) ag méadú
agus tá ceannaireacht Mike Nesbitt
faoi bhrú, dar le foinsí sa pháirtí. 

Baineadh an aoireacht de Basil
McCrea an tseachtain seo caite.
Dhá mhí ó shin, briseadh John
McCallister as a phost mar
leascheannaire.

Anuraidh, toghadh 16 Ball den
Tionól Reachtach don UUP. Tá
beirt anois imithe. Fágann sin an
UUP ar chomhchéim leis an SDLP.
Tá caint ann go n-imeoidh McCal-
lister – nó go ndíbreofar é. Cinnte,
tá an Páirtí Caomhach ag iarraidh é
a mhealladh. Má tharlaíonn sin,
beidh an UUP níos lú ná an SDLP.

Is é barúil na coitiantachta go
rachaidh McCrea go dtí Páirtí an
Chomhaontais. Níl i gceist ach cúr-
saí ama.

Tá sin sna sála ar an UUP. Is
ionann an vóta a chaill an UUP le
seacht mbliana agus an méadú ar
vóta an Chomhaontais.

Toghadh Mike Nesbitt mar cean-
naire naoi mí ó shin. Iar-iriseoir
teilifíse is ea é. Bhí comhaltaí an
pháirtí den bharúil go raibh ard-
scileanna cumarsáide aige. Ní
raibh. Chuaigh sé ó thubaiste go
tubaiste. Chuir sé as do gach eite
den pháirtí. Chuir sé an ruaig ar
David McNarry ón eite oráisteach,
traidisiúnta. 

Tá McNarry anois leis an UKIP
(Páirtí Neamhspleáchais na

Ríochta Aontaithe). Dhíbir sé Ken
Maginnis, iarfheisire Westminster,
as racht homafóbach a chur uaidh
faoi aerachas. Is é barúil na
ngnáthbhall den UUP gur sean-
duine é Maginnis a bhfuil a chuid
fadhbanna féin aige. Anois, dhíbir
sé McCrea, a bhaineann le heite lio-
brálach an pháirtí.

Níor chláraigh Nesbitt leis an UUP
go dtí mí Feabhra 2010. Mar sin, níl
dílseacht ann dó. Fágann sin gur
deacair dó smacht a chur ar
dhaoine. Freisin, tá fadhb ag an
UUP gur comhghuaillíocht de chu-
mainn áitiúla níos mó ná páirtí lár-
naithe a bhí riamh ann. 

Níl teangmháil ag Nesbitt leis na
baill. Tá comhairleoirí fadbhu-
naithe ann, nach raibh riamh aithne

aige orthu. Tá cuid acu nár labhair
leis fiú. 

“Níl tuiscint aige ar an bpo-
laitíocht inmheánach taobh istigh
de pháirtí,” a mhínigh foinse Aon-
tachtach amháin.

Níos measa, níl ceist na mbratach
ar an saghas ceiste a oireann dó. Bhí
air seasamh a ghlacadh, agus ba léir
go raibh éiginnteacht air. Is é an t-
aon buntáiste atá aige ná nach
bhfuil comharba ann. Is é Danny
Kennedy an t-aon ainm a luaitear,
agus ní fios an bhfuil suim aige sa
phost. 

Dúirt foinse Aontachtach gur
dóigh leis go raibh Nesbitt “ar an dé
deiridh” sa cheannaireacht. Bheadh
fadhb ann anois dá n-imeodh sé –
mar cé atá ann le theacht ina áit?

Cuid de na daltaí ó ranganna Gaeilge Ard Mhacha a ghnóthaigh fáinne ar na mallaibh ag searmanas bronnta in Ionad Thrian Phádraig

Cúis Cheiliúrtha ag Gaeil Ard Mhacha. Tá breis agus 40 duine fásta in Ard Mhacha i ndiaidh aitheantas a fháil as an
méid Gaeilge atá foghlamtha acu i mbliana. Bhronn an t-imreoir idirchontae le hArd Mhacha, Charlie Vernon, Fáinní
Óir, Fáinní Airgid agus suaitheantais Cúpla Focal ar na daltaí a fhreastalaíonn ar na ranganna oíche a bhíonn á
reáchtáil ag CAIRDE Teo i gColáiste Chaitríona sa chathair gach Céadaoin.Sa ghrianghraf:Cuid de na daoine as Ard
Mhacha ar éirigh leo fáinne airgid a bhaint ag fáil a ngradaim ón imreoir idirchontae Charlie Vernon ar na mallaibh. 

Maria, Tadhg agus Ruadhán Ó Baoill, An Bun Beag, a thug cuairt ar Santa sa
Chrannóg, Doirí Beaga ag an deireadh seachtaine. [PIC. TOMÁS Ó CUIREÁIN]

CRUINNEAS

An dobhriathar damánta
Dúshláin agus deismireachtaí Gaeilge á bplé ag Antain Mac Lochlainn

Polaiteoir a chuala mé ag cur
thairis faoin bhuiséad,
dúirt sé ‘Ní dhéanann sé
aon chiall go heacna-
maíoch.’ Tá mé ag teacht go

huile is go hiomlán leis ó thaobh na
polaitíochta de ach tá mé in amhras
faoin dobhriathar ‘go heacnamaíoch’. 

Cad is dobhriathar ann? Seo mar a
mhínítear in An Foclóir Beag é: ‘focal
a chuirtear le briathar, aidiacht nó
dobhriathar eile mar bhreis eolais air
agus a léiríonn conas, cá mhéad,
cathain agus araile (rud a dhéanamh
go mall, go hiontach mall, go han-
mhall ar fad).’ 

Cad é a dhéanann an buiséad, mar
sin? Ní dhéanann sé ciall ar bith, is
cosúil. Mar bharr ar an donas,
déanann sé an méid sin ar shlí atá
‘eacnamaíoch’. Anois, is féidir siúl go
mall, nó go hiontach mall, ach ní léir
dom gur féidir rud a dhéanamh (nó
gan é a dhéanamh) ar dhóigh atá ‘eac-
namaíoch’. 

Is dóigh liom gur ‘Níl aon chiall sa
bhuiséad seo ó thaobh na heacna-
maíochta de,’ a bhí i gceist, ach go
raibh múnla Béarla mar  ‘Economi-
cally (speaking), this budget makes
no sense’ ar aigne an pholaiteora. 

Ní ag tromaíocht air atá mé – is dea-
cair teacht slán ó thionchar an
dobhriathair Bhéarla. Ritheadh
feachtas siopadóireachta sa Daingean
tamall ó shin a raibh ‘Ceannaigh go
hÁitiúil’ mar mhana aige. 

Tuigim é, ach is ait liom é. Thar
gach nath dobhriathartha eile a
úsáidtear go breallach, chaithfinn an
chraobh a thabhairt do ‘go pearsanta’.
A leithéid seo: ‘Dearbhaím leis seo
nach bhfuil mé in ann dul go pearsan-
ta go dtí an t-ionad vótála.’ 

Is é brí na habairte sin nach bhfuil
an duine féin in ann a bhealach a
dhéanamh go dtí an t-ionad vótála.
Sin a bhun is a bharr – is cuma más ‘go
pearsanta’ nó ‘go neamhphearsanta’
a fhanann sé sa bhaile. 

Agus cad é a déarfá leis na samplaí
seo: 
• Tá Ard Mhacha neadaithe, go
geografach, i measc na Seacht gCnoc.
• Is éard atá sa suíomh Dailwatch.ie
ná ardán neamhbhrabúis atá neo-
drach go polaitiúil.

Níl ach briathar amháin sna sam-
plaí thuas. Má tá níos mó ná briathar
amháin san abairt, ní hannamh a

chuirtear an dobhriathar leis an
bhriathar mhícheart. A leithéid seo:
‘Oibreoidh an té a cheapfar go maith
mar bhall foirne.’ Is ea, tuigimid brí
na habairte, ach fós féin tá an chuma
air gurb é an briathar ‘ceap’ atá á
cháiliú ag ‘go maith’: ‘The one who is
appointed well will work as a staff
member’.

Ní hé sin ciall na habairte, ach
‘oibrí maith foirne a cheapfar.’ Bhain-
feadh duine mioscaiseach brí eile ar
fad as ‘well-appointed staff mem-

bers’!
Feictear domsa go bhfuil botún san

abairt seo a leanas, agus bheinn
buíoch as comhairle na léitheoirí ina
thaobh: ‘Féadfaidh Google an fhais-
néis seo a tharchur chuig tríú páir-
tithe chomh maith sa chás gur gá
dóibh amhlaidh a dhéanamh de réir
an dlí.’ 

Úsáid an dobhriathair ‘amhlaidh’
atá ag déanamh scime dom. Ní
mheasaim gur cheart é a úsáid mar
chuspóir, mar a dhéantar le ‘gar’ agus

‘botún’ in abairtí mar ‘gar a
dhéanamh’ nó ‘botún a dhéanamh.’ 

Má tá ‘amhlaidh’ ag soláthar eolais
faoin bhriathar ‘déan’ is dóigh liom
gur ‘sa chás gur gá dóibh déanamh
amhlaidh’ ba cheart a bheith ann.

Nath coitianta eile a mbím ag
amhras air ná ‘Tá sé thar a bheith go
maith’. Déan cuardach Google air
agus tiocfaidh 92,300 toradh aníos. Is
deacair cur ina choinne sin ach
bheadh claonadh agam féin ‘thar a
bheith maith’ a scríobh, ar an tuiscint
gur gnách ‘go’ a fhágáil ar lár san áit a
dtagann dhá dhobhriathar le chéile. 

‘Ní thagann sí minic go leor’ agus
‘dá rithfeá sách tapa’ na samplaí atá
tugtha ag na Bráithre Críostaí. Ach an
féidir gur saghas treisitheora atá sa
‘go’ sin in ‘thar a bheith go maith’?

Sa leabhrán Notes on Irish Words
and Usages, scríobh an tAthair
Peadar Ua Laoghaire an méid seo:
‘Go gives to the adjective a superla-
tive meaning. Tá an capall go maith
agat is much stronger than Tá capall
maith agat.’ 

Bheinn buíoch as bhur gcomhairle.

Tá tuilleadh áiseanna Gaeilge ar
www.aistear.ie. 

An miste leat uimhir 13 ar do charr?
Seosamh Ó Braonáin

CÉ go bhfuil an scéal sna meáin le
tamall, níl ann ach cúpla seachtain ó
shin ó tharraing an Teachta Dála
Neamhspleách do Chiarraí Theas,
Michael Healy-Rae, cúrsaí pisreoga
anuas i dtaca le heacnamaíocht na tíre
seo nuair a mhol sé don rialtas leasú a
dhéanamh ar chóras clárúcháin na
gcarranna nua in Éirinn don bhliain
seo romhainn, 2013. 

Dar leis an Teachta ó Chiarraí,
d’féadfadh imní phisreogach a bheith
ar chuid d’úinéirí carranna na tíre seo
faoin uimhir ‘13’ a bheith ar phláta a
gcarranna agus go stopfadh sin iad ó
charr nua a cheannacht agus a chlárú
an bhliain seo romhainn. 

Dá bharr sin, d’iarr an Teachta ar an
Aire Airgeadais, Michael Noonan,
scrúdú a dhéanamh ar an gcóras
clárúcháin féachaint an bhféadfaí é a
athrú do 2013 ionas nach gcuirfí as do
thionscail na gcarranna in Éirinn ar
aon bhealach.

“Tá daoine ann a bhíonn ag iarraidh
a gcarr a athrú chuile dhá bhliain nó
trí,” a dúirt an Teachta Healy-Rae,
“agus más i mbliana a mbeadh an carr
le n-athrú ag daoine áirithe, b’fhéidir
nach mbeidís ag iarraidh é a
dhéanamh go dtí an bhliain seo
chugainn mar go mbraithfidís nach
mbeadh ‘13’ rathúil mar uimhir ar a
bpláta clárúcháin.”

Tá duine de Chumann Thionscal

Mótar na hÉireann (SIMI) ag tarraingt
ar an tuairim chéanna. Dúirt Alan
Nolan go raibh díolachán carranna
nua tite go mór sa tír seo le blianta
beaga anuas agus go bhféadfadh sé a
bheith chomh híseal le 75,000 aonad
ag deireadh 2013 i gcomparáid leis an
180,000 aonad a bhí ann roinnt blianta
ó shin.  Fiú mura mbeadh i gceist ach
laghdú breise de 5% de bharr imní
phisreogach, bheadh sin féin tubais-
teach go leor sna cúinsí díolacháin atá
sa tír anois, dar leis. 

Dúirt an tUas. Nolan go bhféadfaí
nós na Breataine a úsáid agus ‘X’ a
chur ar an bpláta clárúcháin do 2013
ionas gur ‘X12-D-123456’, a bheadh i
gceist – seachas ‘13-D-123456’, mar
shampla.

Meastar go bhfuil baint ag an

bhfaitíos seo roimh an uimhir ‘13’ leis
an tuairisc sa mBíobla a deir go raibh
trí dhuine dhéag ag an Suipéar Deire-
anach sular céasadh Críost ach tá an
rud céanna le fáil i miotaseolaíocht na
Normannach i dtaca leis an dia tri-
oblóideach, Láca, an tríú dia déag a bhí
acu, mar go ndeirtear gur mharaigh sé
siúd dia eile dá gcuid.

Tá teoiric eile ann go léiríonn an
uimhir ‘13’ ainrialtacht agus anord mar
gur chreid muintir na sean-Pheirs
gurbh dhá cheann déag de réaltb-
huíonta astralaíocha a bhí i gceannas
na cruinne agus dá dtiocfadh an 13ú
réaltbhuíon go scriosfadh sé an cine
daonna.

Is cosúil freisin nach nós le cuid
mhór foirne thar lear an uimhir 13 a
chur ar léinte a gcuid imreoirí ach

anseo in Éirinn feictear dom gur beag
a chuireann sé as d’iománaithe Chill
Chainnigh ná do pheileadóirí Dhún na
nGall, mar shampla. Maidir liom fhéin,
ní chuirfeadh sé as dom uimhir ‘13’ a
bheith ar mo charr nua don bhliain seo
romhainn, ach, faraor, ní bheidh sin
amhlaidh!

Ach sin ráite, cé na carranna is mó a
mbeidh suim iontu ag an ngnáth-
phobal in 2013? 

Cinnte, beidh an leagan is deireanaí
den VW Golf go hard ar an liosta in ain-
neoin go bhfuil an branda ar an mar-
gadh leis na blianta. Fós féin, éiríonn le
VW na gairis agus na fearais is nua-
aimseartha a chur ar fáil i ngach leagan
nua den charr seo agus ní haon eis-
ceacht an ceann is deireanaí seo. Níl an
carr saor – tosaíonn an bunleagan 1.2
‘Trendline’ 3-dhoras ag €19,995 – ach
ní stopfaidh sin an dream atá meallta
aici leis na blianta.

Carr suimiúil eile is ea an Dacia
Duster a bheidh ar fail ar phraghas
iontach íseal (i gcomhthéacs na hÉire-
ann) de €14,990. Beidh an Dacia
Sandero ag teacht chugainn níos
deireanaí sa mbliain. Inneall 1.5 dCi
díosail le 110bhp cumhachta agus eisilt
de 130g/km atá san Duster, rud a
chuireann an carr i mBanda B do
chúinsí cánach bóthair. Go deimhin,
tá an leagan 4X4 den charr seo i
mBanda B chomh maith. 

Ní móide go mbeidh an Duster
chomh ‘galánta’ le feithiclí eile dá lei-

théid atá ar an margadh, an Skoda Yeti
mar shampla, ach breathnaigh ar an
difríocht sa bpraghas.

Caith do shúil freisin ar an Perodua
Myvi a thagann as an Malaeisia agus
atá ar fáil ar phraghas bunaidh de
€9,950 anseo in Éirinn. Ar an airgead
sin gheobhaidh tú inneall peitril 1.3,
agus giarbhosca 5-luas de chuid Toy-
ota mar aon le cabhail chúlhaiste 5-
dhoras de chuid Daihatsu, bunaithe ar
an Daihatsu Sirion, mar aon le fearais
ar nós aeroiriúnú, coscáin ABS agus
cuid mhaith eile.

Dála an scéil, seo a leanas na carran-
na (36 acu) atá ainmnithe ag Cumann
Scríbhneoirí Mótar na hÉireann, an
IMWA, don ghradam ‘Continental’
Irish Car of the Year 2013 a fhógrófar
níos deireanaí sa bhliain: Audi A3 agus
Q3; BMW 3 Series; BMW 6 Series Gran
Coupé agus M5; Chevrolet Cruze,
Orlando agus Spark; Chrysler 300C;
Citroen DS5; Fiat Panda; Ford B-Max;
Honda Civic agus CR-V; Hyundai i30,
Santa Fe agus Veloster; Kia cee’d agus
Optima; Lexus GS; Mazda CX-5; Mer-
cedes-Benz B-Class, M-Class agus SL;
Opel Zafira Tourer; Peugeot 208;
Porsche 911 agus Boxster; Renault
Clio; SEAT Mii; Skoda Citigo; Subaru
XV; Toyota GT86; Volkswagen Beetle
agus up!; agus an Volvo V40. 

Fógrófar gearrliosta astu sin go luath
a deir an IMWA. 

Athbhliain faoi mhaise daoibh ar
fad.

An mbíonn leithéidí David McWilliams ag caint 'go heacnamaíoch'?

Dacia Duster

www.oideachas.gaelsceal.ie
Gaelscéal ar Scoil

www.
oideachas.

gaelsceal.ie

Lean muid ar: Le tacaíocht ó:

Téigh chuig suíomh Gaelscéal 
ar Scoil chun bunachar ábhar
oideachais a fháil do 
mhúinteoirí agus do dhaltaí
chun tacú le comhlíonadh an
churaclaim, áis atá ina 
ceannródaí ó thaobh 
tacaíocht a thabhairt in 
ábhair ar nós na Gaeilge, 
an OSSP agus an OSPS. 

Tá an t-ábhar seo leanas
le fáil ar an suíomh :
• Ábhar tacaíochta do 

béaltrialacha na hArdteiste 
agus Teastas Shóisearaigh

• Ábhar cluastuisceana
• Ábhar léamhthuisceana
• Ábhar teagaisc bunaithe ar na 

míreanna idirlín “Na Rúin” agus Údar 
• Ábhar tacaíocht d’fhoghlaim na 

gramadaí
• Ábhar físe agus scríofa bunaithe 

ar théamaí churaclaim an OSSP 
agus OSPS.



Bean na Trócaire
Tá bean as Thír Eoghain mar bhainisteoir réigiúnach i 7 gcinn de na 28 tír ina bhfuil an eagraíocht ‘Trócaire’ ag feidhmiú.
Labhair Treasa Bhreathnach léi agus í i mbun a cuid oibre leis an bpobal dúchasach in Guatamala. 

Is iníon feirmeora í Sally O’Néill ó
bhaile beag idir Oileáin an Ghuail
agus Dún Geanainn. Is mar
gheall ar a cuid suime i gcearta
an duine a thug sí faoin obair a

bhfuil sí fós ina bhun inniu. 
“D’fhreastal mé ar Scoil Acadúil

Naomh Pádraig, i nDún Geanainn, áit
a raibh Bernadette Devlin mar
príomhchinnire againn. Scoil iontach
a bhí ann agus treoir láidir á thabhairt
dúinn ó thaobh na córa de, agus bhí na

múinteoirí ar fad tiomanta chun
oideachas den chéad scoth a thabhairt
do gach cailín a bhí ag freastal ar an
scoil, in ainneoin a gcúlra sóisialta. Bhí
duine de na múinteoirí gaolta le
Thomas Clarke, duine de cheannairí
Éirí Amach na Cásca, agus dá bharr bhí
fócas láidir ar chultúr agus ar stair na
hÉireann acu sa scoil,” arsa Sally. 

Bhí an ceantar inar fhás Sally aníos
lárnach sna Trioblóidí agus í ag fás
aníos ann agus is ann a thosaigh na

céad mórshiúlta ar son cearta daonna
agus í ina déagóir. Dar le Sally, ceantar
sách deacair a bhí ann le fás aníos inti
sna 60í. Deir Sally, “Nuair a bhí mise ag
fás aníos, b’iontach an spreagadh a
thug sé dom chun dul ag obair le
daoine ar fud an domhain a raibh a
gcearta daonna á sárú orthu, agus
sílim gur chabhraigh mo chúlra go
mór liom le mo chuid oibre le ‘Tró-
caire’.”

Tá tionscadail de chuid ‘Trócaire’

bunaithe acu in 28 tír ar fud an
domhain, agus é mar mhisean acu
cabhair a thabhairt dóibh siúd ar
mhaith leo saoirse a fháil ón
mbochtannas. Is i Meiriceá Theas atá
Sally lonnaithe agus í i mbun a cuid
oibre mar bhainisteoir réigiúnach sa
cheantar. Tá maoirseacht á dhéanamh
aici ar 7 dtír, an Bholaiv, an Cholóim,
Háití, Nicearagua, Guatamala, an tSal-
vadóir agus Hondúras, agus ar 300
dtionscadal atá sna tíortha sin. 

Tá aithne mhaith ag an gcuid is mó
d’Éireannaigh ar an eagraíocht ‘Tró-
caire’ agus iad le feiceáil i mbun a cuid
oibre go minic amuigh os comhair
séipéil áitiúla nó trína mboscaí
carthanacha taobh istigh de na séipéil
chéanna. Ní raibh an aithne chéanna
ag Sally ar an eagraíocht agus í ag cur
tús lena cuid oibre leo. 

“Sa bhliain deireanach dom ar an
gcoláiste i mBéal Feirste, tairgeadh
post dom mar oibrí deonach le hea-

Sally O'Neill agus mná dúchasacha i nGuatamala.

graíocht a bhí lonnaithe sa Ríocht Aon-
taithe. Bhí mé i gcónaí ag iarraidh dul
go Meiriceá Theas, agus nuair a
tairgeadh an post dom in Guatamala
agus iad ag rá go múinfeadh siad
Spáinnis dom, bhí mé ar bís. De thairb-
he an phoist sin, chaith mé 4 bliana ag
obair in Guatamala agus sa Hondúras.
Ní raibh ach tuarastal de 27 dollar in
aghaidh na míosa á thuilleamh agam,
mar sin ní raibh an t-airgead agam
chun eitilt a fháil ar ais go hÉireann ag
an am. Nuair a chríochnaigh mé mo
chuid oibre i Meiriceá Láir, d’iarr an
eagraíocht orm dul go Peiriú mar
stiúrthóir na heagraíochta ansin, agus
is ansin a chuala mé trácht ar ‘Thró-
caire’,” arsa Sally. 

“Bhí mé ag taisteal ar bhád chuig
tionscadal sláinte faoin dtuath i
réigiún an Amasóin agus fuair muid
sáinnithe san abhainn mar gheall ar
fhánsruthanna dainséaracha. Tháinig
roinnt daoine dúchasacha chun cab-
hair a thabhairt dúinn agus thug siad
hámóg dom le codladh ann agus roin-
nt bia. Nuair a d’inis mé dóibh gurbh
as Éirinn dom, thug siad litir dom.
Dúradar go bhfuair siad an litir ó
‘Thrócaire’, agus ann d’inis sé dóibh
go bhfuair siad maoiniú dá gclinic
leighis. Cúpla mí ina dhiaidh sin
scríobh mé litir chuig ‘Trócaire’, lena
rá leo go raibh mé an-tógtha leis an
tionscadal a bhí ar bun acu. Ba é an

stiúrthóir a bhí ar ‘Thrócaire’ ag an am
ná Béal Feirsteach darb ainm Brian
McKeown. Scríobh Brian ar ais
chugam le cuireadh a thabhairt dom
dul ag obair le ‘Trócaire’ mar go raibh
siad ag iarraidh a gcuid tionscadal i
Meiriceá Theas a leathnú amach. Ní
raibh mé ag smaoineamh ar dul ar ais
go hÉireann ag an am, ach 6 mhí ina
dhiaidh sin bhí coup d'état i bPeiriú
agus chuir an rialtas deireadh lena lán
clár cúnaimh ansin, agus bhí mise
fágtha gan post. Mar sin, shocraigh mé
filleadh ar ais ar Dhún Geanainn.
Chuaigh mé i dteagmháil le ‘Trócaire’,
agus rinne mé agallamh leo. An lá ina
dhiaidh sin, thosaigh mé ag obair leo.”

Is iad ‘Trócaire’ an eagraíocht
oifigiúil atá ag an Eaglais Chaitliceach
in Éirinn d’fhorbairt thar sáile. Bhu-
naigh Easpaig na hÉireann an
eagraíocht in 1973. Ní ionann an láe
inniu agus an lá inár bunaíodh ‘Tró-
caire’, ó thaobh na hEaglaise Chaitlicí
de, nó ó thaobh meas phobal na hÉire-
ann ar an Eaglais Chaitliceach chéan-
na.  Tá scannal i ndiaidh scannail tar
éis an Eaglais Chaitliceach a bhualadh,
agus níl ‘Trócaire’ slán ó na scannail
sin. I mí na Samhna seo caite, d’éirigh
Easpag Dheoise Chluain Fearta, John
Kirby, as a phost mar chathaoirleach ar
‘Thrócaire’. Is de bharr na dtorthaí a
bhí ar athbhreithniú neamhspleách a
rinneadh ar a chosaint do pháistí ina

Dheoise a shocraigh sé éirí as. Dúradh
san athbhreithniú gur dheileáil sé i
mbealach, ‘neamhchuí’, le líomhaintí
faoi mhí-úsáid sa Deoise. 

An raibh aon tionchur ag na scan-
nail seo, agus ag an athrú ar mheon an
phobal i leith eagraíochtaí reiligiú-
nacha ar obair laethúil Sally? 

“Tá na scannail tar éis an t-uafás
péine a chruthú don a lán daoine, agus
táthar tar éis tionchur ollmhór a bhei-
th acu ar an muinín atá ag pobal na
hÉireann as an Eaglais Chaitliceach. Ní
raibh aon tionchur dhíreach ar mo
chuid oibre féin. Tá a mbord bain-
istíocht féin ag ‘Trócaire’, agus amhar-
cann sé seo i ndiaidh ár gcuid obair
agus ár bpolasaithe. Bhí an eagraíocht
i gcónaí tiomanta don fhollasacht agus
tá caighdeán láidir freagrachta acu,
rud atá an-tábhachtach d’aon
eagraíocht atá ag baint úsáid as airgead
an phobal. In ainneoin na géarchéime
airgeadais in Éirinn, tá an pobal fós
flaithiúil agus iad fós ag tacú lenár
gcuid oibre. Cruthaíonn sé seo go
gcreideann pobal na hÉireann go láidir
sna ceartais, i gcothrom na Féinne
agus i gcur le chéile.”

Tá os cionn tríocha bliain caite ag
Sally ag obair le ‘Trócaire’, agus le linn
an ama sin tá gach gné den chine
daonna feicthe aici. 

An féidir le Sally tionchur obair
‘Thrócaire’ a fheiceáil sna tíortha ina

raibh sí ag obair, agus cén lorg atá
fágtha sna tíortha sin acu, dar léi? 

“Táim tar éis gach cineál cáis a fhe-
iceáil, óna bheith ag obair le daoine atá
ag fáil bháis leis an ocras san Aetóip
agus sa tSomáil, go dtí íospartaigh de
chogaí chathartha sa Chambóid, an
tSalvadóir agus Guatamala.” 

Mar sin, cén chaoi gur féidir le Sally
sásamh a bhaint as a post? 

“Is é an chuid is fearr de mo phost
ná a bheith in ann a fheiceáil an
bealach gur féidir le suim bheag airgid
difríocht ollmhór a dhéanamh. Nuair
a thosaigh mé ag obair in Guatamala ar
dtús, fuair 70 máthair as gach 100 bás
le linn breithe linbh de bharr easpa
dochtúra, treallaimh, fáil ar uisce agus
fiú eolas faoin tsláinteachas. Trí bliain
ó shin, thug ‘Trócaire’ faoi thionscadal
don Nollaig dár teideal ‘Gift of
Change’. Is éard a bhí i gceist ná pacaí
de threallamh máithreachas a chean-
nach agus go gcuirfí traenáil ar fáil do
mhná cabhrach sna bailte beaga
tuaithe in Guatamala. Bhí tionchur
ollmhór ag an tionscadal seo ar shaol
na mban ansin. I réigiún amháin ar
thug mé cuairt air coicís ó shin (den
chéad uair le scór bliain anuas), bhí
mortlaíocht máithreacha ag neamhní.
Chabhraigh an tionscadal sin le hos
cionn 800 ban cabhrach, agus níor
chosain na pacaí ach £15 an ceann,” a
deir Sally. 

Tá sé mar aidhm ag ‘Trócaire’,
deireadh a chur le bochtanas agus
sochaí níos cothroime a chruthú ar fud
an domhain, ach an féidir a leithéid a
dhéanamh agus iad in amanna ag
obair i gcoinne rialtais áitiúla? 

“Cinnte, in amanna, is iad rialtais
éillitheacha iad agus is córais
éagóracha is cúis leis an mbochtan-
nas,” a deir Sally. “Bíonn ‘Trócaire’ ag
obair i gcomhpháirtíocht le hea-
graíochtaí eile agus iad ag iarraidh dul
i ngleic leis na fadhbanna seo. Táimid
tar éis céimeanna ollmhóra chun cinn
a fheiceáil i dtíortha cosúil leis an Afra-
ic Theas tar éis deireadh a theacht le
cinedheighilt, nó mar shampla sa
Chambóid théis réimeas Pol Pot, nó i
Ruanda théis an cinedhíothaithe.
Tógann na fadhbanna seo tamall an-
fhada chun iad a chur i gceart, agus i
bhfad tar éis dearmad a bheith déanta
ag na meáin chumarsáide ar na scéal-
ta, bíonn ‘Trócaire’ fós ag obair leis na
pobail chun an saol a dhéanamh níos
fearr dóibh.” 

Mar bhean atá tar éis a saol a
chaitheamh ag obair i dtíortha atá i
mbun cogaidh chathartha, nach n-
airíonn sí in amanna go bhfuil ná
cásanna céanna agus na staid chéanna
á fheiceáil aici arís agus arís eile? 

“D’oibrigh mise san Aetóip le linn an
ghorta in 1985 agus sa tSomáil le linn
an chogaidh chathartha. Fuair na
céadta míle duine bás den ocras, agus
is é sin ceann de na báis is uafásaigh dá
bhfuil ann. Sna 80í agus sna 90í bhí
mé ag obair le teifigh ó fhoréigean
polaitiúil sa Cholóim, agus sa tSal-
vadóir. 

I Meiriceá Lair, mar shampla, fuair
os cionn milliún duine bás, an-chuid
acu dúnmharaithe ag scuaid báis….In
Guatamala, bliain ó shin, bhuaigh
páirtnéir de chuid ‘Thrócaire’ bua sa
Chúirt Idir-Mheiriceánach um Chear-
ta an Duine, nuair a ciontaíodh seisear
ginearál míleata as dúnmharaithe
Indiach Máigheach in 1984 agus in
1986. 

Ní chailleann mé dóchas riamh.
Tugann sé dóchas dom i gcónaí an
bealach gur féidir le daoine a bhí mar
íospartaigh de choimhlint bhrúidúil
leanúint orthu le dínit, agus iad ag iar-
raidh pobal níos fearr a thógáil….Do
gach scéal uafáis a d’fhéadfainn a
insint, tá 10 scéal eile ann faoin
mbealach a thugann daoine freagra ar
an uafás agus faoina míorúiltí a thar-
laíonn sa bhealach ar féidir leo a saol a
chur ar ais le chéile arís.”

Is léir ón gcur síos a dhéanann Sally
ar a post gur aoibhinn léi é, agus í ag rá
faoi nach mbíonn , “leadrán”, uirthi
riamh.

Is féidir tuilleadh eolais a fháil faoi
Thrócaire ag www.trocaire.org agus is
féidir bronntanas na Nollag a chean-
nach ón togra, ‘Gift of Change’ chomh
maith leis na bronntanais de phacaí
treallaimh máithreachais ‘Safe Moth-
erhood’ do mhná Guatamala ag
www.trocaire.org/gifts. 

Sally O'Néill agus Digna, cailín ó Ghuatamala.

NUACHT Litríochta
Le Meadhbh Ní Eadhra

Tá Gaelscéal ag tabhairt deise do
léitheoirí Ghaelscéal ciseán de 12 
leabhar a bhuachan don Nollaig!

Níl le déanamh ach an cheist seo a leanas a fhreagairt:
Cé mhéad leabhar atá i gciseán leabhar Nollag

Ghaelscéal? 

Seol freagraí chugainn:
ar ríomhphost: caroline.nichualain@gaelsceal.ie

Dáta deiridh iontrála ná Dé hAoine 21/12/2012

Comórtas

Súil siar litríochta 2012
Tá an bhliain 2012

beagnach thart
anois agus ba
mhaith liom buío-
chas a ghabháil

libhse, na léitheoirí, agus le
gach éinne a chabhraigh liom
an leathanach litríochta a chur
le chéile gach seachtain. San
eagrán seo, cuireann triúr
scríbhneoirí aitheanta a gcuid
tuairimí faoin mbliain atá
imithe in iúl. Bainigí sult astu
agus Nollaig Shona daoibh go
léir!

Philip Cummings
Ar na dúshláin is mó a sháraigh
mé i mbliana bhí an focal ceart
a aimsiú le críoch a chur ar
cheann amháin den nócha tré
a scríobh mé.

Saol an scríbhneora, an

bhfeiceann sibh? Le linn don
chuid eile agaibh a bheith ag
streachailt le cánacha atá ag
ardú agus le tóineacha atá ag
titim as margadh tithe, bhí
fíorbhuarthaí ar mo leithéidse.

Mar ní dhéanfadh focal ar
bith cúis sa chás seo, ná ní
chuirfeadh sé le héifeacht an
tré dá rachainn i muinín frása
timchainteach: focal cruinn
beacht a bhí uaim leis an gco-
incheap a chur in iúl go bhfuil
am fóirsteanach ann do gach
rud.

Ar na dúshláin a bhí roimh
mo bhean chéile i mbliana bhí
béilí a dhéanamh do theagh-
lach ar chócaireán a raibh a
oigheann as feidhm ó bhí Nol-
laig 2011 ann. Ach is bean
chríonna í a thuig an tábhacht
a bhí le mo thasc féin agus
d’aithin sí go mbeinn rógh-

nóthach le dul amach ag cuar-
tú cócaireáin nua di.

Is aisteach an rud é, ach
tharla míorúilt dúinn beirt:
d’aimsigh mise an focal a bhí
uaim i gceann den dá bhíobla
atá agam (tá an freagra le fáil i
mBíobla na Críostaíochta
fosta, dála an scéil), agus
d’éirigh le Bernie ceadúnas
tiomána a fháil ar an gcéad iar-
racht. Glacaim leis go rachaidh
sí amach sa charr lá éigin le
cócaireán a cheannach os rud
é go bhfuil an Nollaig ag teacht
agus go bhfuil na páistí ag éirí
bréan de phónairí agus arán
rósta.

Sa sos beag sula mbrisfidh sí
an cócaireán nua, seans go
mbeidh faill agam an dá leab-
har is mó ar bhain mé sult astu
i mbliana a athléamh, mar atá
An bhFuil Stacey Ag Iompar?
le Tomás Mac Síomóin agus
Criss-Cross: Mo Chara le
Gearóid Mac Lochlainn. 

Agus ar eagla go sílfeadh
sibhse go bhfuil mé go hiom-
lán ar son grinn sa trácht seo ar
an bhfocal ceart, seo gluais
ghairid daoibh; an gnáth-nath
ar dtús agus fírinne an scríbh-
neora ina dhiaidh: all right-
thinking people = Protastú-
naigh; seachadadh urghnách =
céasadh easpórtáilte; lon-
naíochtaí Iosraelach = ionradh;
Ultais = Béarla. 

Gheobhaidh sibh téarmaí
eile ar focal.ie b’fhéidir, ach
léigí na scríbhneoirí a luaigh
mé thuas má tá sibh ar lorg na
fírinne.

Seolfaidh Philip Cummings
cóip saor in aisce dá leabhar
nua ad delectationem stulto-
rum chuig an gcéad duine a
chuirfidh an focal atá i gceist
aige i ríomhphost chuig:
drumraymond@dsl.pipex.com

Proinsias Mac an
Bhaird
Deirtear liom go bhfuil an
domhan ar tí éaga! Más fíor do
na Máighigh, tá achan seans
ann gurb iad seo na focail
dheireanacha a scríobhfaidh
mé agus mura bhfuil seo léite
agat faoin Aoine go mbeidh na
focail chéanna amú ortsa!

Tráth den tsaol, bhí mé an-
tógtha le tairngreachtaí agus
conspóidí den chineál ach de
réir mar atá na blianta ag
téaltú, tchítear dom go bhfuil
go leor san am i láthair lenár n-
aird a choinneáil ar tinneall, go

bhfuil gach san am atá thart
agus cuid mhór dá bhfuil le
theacht beo anois, ach inmhe a
n-aitheanta a bheith againn.

Ceann de na leabhair is mó
ar éirigh leis seo a chur ar mo
shúile dom i mbliana ná ad
delectationem stultorum le
Philip Cummings. Filíocht
dhearcasach tríd is tríd ach
níos mó ná sin, tá beatha úr
tugtha ag Cummings sa leab-
har don ‘tré’ mar fhoirm
filíochta. Seo ceann amháin
acu a mbeidh cuimhne air lá
níos faide anonn: 

“Trí bhac ar obair Dé: 
easpa crógachta; 
easpa umhlaíochta; 
easpag.”
Ceann do stoca na Nollag

cinnte! 
Ceannaím féin leabhair níos

gasta ná mar a léim iad agus tá
dosaen go leith acu ina
gcarnán néata ag taobh na
leapa agam go fóill agus brí na
bliana reaite! Rún na bliana
úire agam gan a dhath eile a
cheannach go dtí go mbíonn
siad léite!

Domsa mar scríbhneoir, ba
bhliain dhúshlánach í 2012. I
gcaitheamh na bliana thosaigh
mé ar úrscéal a scríobh agus
stad mé. Thosaigh mé in
athuair agus leag mé uaim arís
é. Tá mé ag brath toiseacht arís
air thar thréimhse na Nol-
lag…má thig muid slán ó ár na
Máigheach, ar ndóigh!

Anna Heussaff
Bhain mé an-sásamh as trí
úrscéal nua Gaeilge a tháinig
amach i mbliana: Filleann
Seoirse le hÉilís Ní Anluain, An
Litir le Liam Mac Cóil agus
Beirt Bhan Mhisniúla le

Pádraig Ó Siadhail. An leabhar
is mó ar fad a thaitin liom,
áfach, ná Cois Móire, a scríobh
Annraoi Ó Liatháin i dtús na
1960í faoina shiúlóid ar feadh
Abhainn Mhór na Mumhan. 

Tá an stíl scríbhneoireachta
go hálainn, agus tá grinnphic-
tiúir den tírdhreach ann mar
aon le trácht géarchúiseach ar
stair agus ar shaol an phobail.
Cinnte, tá rian a linne féin ar
chuid dá thuairimí, ach is
ábhar spéise ann féin iad dá
réir. Mura bhfuil fáil go réidh ar
Cois Móire, molaim Cois Siúire
leis an údar céanna a chean-
nach ag www.cic.ie – áit a
bhfuil sladmhargadh Nollag ar
siúl, go deimhin. 

Dhá leabhar Béarla a thaitin
go mór liom ná Dreaming in
Chinese le Deborah Fallows,
léargas gonta, barrúil ar shaol
agus ar chultúr na Síne ó
theangeolaí Meiriceánach,
agus Travels in Wicklow, West
Kerry and Connemara le J.M.
Synge, atá fíorspéisiúil, dea-
scríofa.

Buaicphointe na bliana
agam féin ná na tuairimí a
roinn scata léitheoirí óga liom
nuair a léigh siad dréacht
m’úrscéil nua eachtraíochta,
Hóng. Bhí siad an-tógtha leis,
rud a thugann uchtach dom
anois go bhfuil an leabhar sna
siopaí. 

Thosaigh mé ar úrscéal nua
do léitheoirí fásta le déanaí,
mistéir bleachtaireachta suite
sa cheantar stairiúil ina bhfuil
cónaí orm féin, Cill Mhaigh-
neann.

Dea-scéal na litríochta
Gaeilge i mbliana ná gur cea-
padh bainisteoir ar ÁIS faoi
dheireadh thiar - nó cén tairb-
he leabhair a scríobh gan dáil-
iúchán ná díolachán ceart a
bheith orthu?

Philip Cummings

Proinsias Mac an Bhaird

Anna Heussaff

TEILIFÍS agus RAIDIÓ
Le Méabh Ní Thuathaláin

‘Litir Ó Mháirtín Jaimsie’ - Scannán
faisnéise faoin bhfear Gaeltachta
Labhair Méabh Ní Thuathaláin le hAodh Ó Coileáin, stiúrthóir an scannáin faisnéise ‘Litir Ó
Mháirtín Jaimsie’, a bheas á chraoladh ar TG4, Oíche ’le Stiofáin, Dé Céadaoin, 26 Nollaig 2012, 8.30 in.

Mhínigh Aodh Ó
Coileáin gur bhuail
an smaoineamh é i
mí Lúnasa, 2010, clár
faisnéise a

dhéanamh faoin aisteoir agus faoin
gcraoltóir, Máirtín Jaimsie, Árannach
agus fear Gaeltachta atá aitheanta go
hidirnáisiúnta. Bhí sé féin agus cara
leis ar an mbealach aniar as an
gCeathrú Rua an tráthnóna Aoine
seo agus bhuail siad isteach i dTigh
Johnny Sheáin i gcomhair deoch.
Bhí Máirtín Jaimsie ann agus shuigh
siad ag an gcuntar leis. 

“Bhí braon istigh aige agus é ag
teacht ó shochraid mhná céile a
dhearthár in Árainn. Chuir mé ceist
air an raibh cuimhne aige ar an mon-
alóg a bhí aige agus é i bpáirt ‘Lucky’ i
mórdhráma Beckett, Waiting for
Godot, in Amharclann an Druid in
1987.  

“Sin í an mhonalóg is casta agus is
deacra i ndrámaíocht na fhichiú
haois i mo thuairim-se.  Agus muid
ag suí ag an gcuntar sa bpub, d’iom-
paigh sé ar an mBéarla agus thug sé
leis stráice mhaith den mhonalóg.
Thit ciúnas iomlán ar an áit,” a dúirt
Aodh.

“Given the existence as uttered
forth in the public works of Puncher
and Wattmann of a personal God
quaquaquaqua with white beard
quaquaquaqua outside time without
extension who from the heights of
divine apathia divine athambia
divine aphasia loves us dearly with
some exceptions for reasons
unknown……

(ó Waiting for Godot le Samuel
Beckett, Gníomh I).

Ba ag an nóiméad sin a bheartaigh
Aodh scannán a dhéanamh faoi
Mháirtín Jaimsie agus d’fhiafraigh sé
dó páirt a ghlacadh sa tionscnamh.
Bhí an margadh déanta. 

Fear a chuaigh go
mór i bhfeidhm
ar an phobal
I mí Iúil 2010, d’éirigh Máirtín Jaim-
sie as a phost in RTÉ Raidió na
Gaeltachta.  Bhí breis agus 30 bliain
caite aige ag craoladh ar an stáisiún. 

“ Bhí mise agus mo theaghlach ar
ár mbealach go hAerfort Chnoc
Mhuire sa charr agus bhí clár raidió

ar leith ar siúl ar RnaG in ómós
Mháirtín Jaimsie.  Fuair sé ard-mho-
ladh ón oiread sin daoine a ghlaoigh
isteach.  Ba léir go ndeachaigh sé i
bhfeidhm go mór ar a chuid éis-
teoiri,”  a dúirt Aodh. 

Léiríodh an scannán faisnéise ‘Litir
ó Mháirtín Jaimsie’ ag Fleadh Scan-
nán na Gaillimhe, Oireachtas na
Samhna agus os comhair phobail
agus chomharsana Mháirtín Jaimsie i
Seanscoil Sailearna, Cois Fharraige i
mbliana. 

“Tháinig daoine chugam ag rá go
ndeachaigh pearsantacht oscailte
agus daonnacht Mháirtín Jaimsie go
mór i bhfeidhm orthu.  Labhraíonn
sé go hoscailte faoin alcól agus an
chaoi gur fhulaing sé dá bharr.  Bíonn
air a bhealach a threabhadh trí fhar-
raigí caite,” arsa Aodh.

“Bhí ailse próstataí air le blianta
beaga anuas agus labhraíonn sé faoi
seo - sa deireadh thiar, baineann sé
leas arís as an ngreann le pointe
bríomhar a chur inár láthair.

Níl aon deighilt idir an greann agus
an tragóid ina shaol, ná aon teorain-
neacha, dar le hAodh. “Baineann
Máirtín Jaimsie sásamh as an

snáithín tanaí atá idir an t-am atá
caite agus an t-am atá le theacht,
brionglóidí agus dáiríreacht,” a dúirt
sé.

Thar aon rud eile, cuireann Máirtín
Jaimsie síos air féin mar fhear
Gaeltachta. Léiríonn an clár dúil
Mháirtín sa cheol agus san amhrá-
naíocht agus déantar an ghné sin a
chur i láthair le hábhar cartlainne a
théann siar go dtí na 1980í.

Máirtín Jaimsie
ar an ardán agus
ar an aer
“In 1987, chonaic mé  Mháirtín Jaim-
sie ar an ardán den chéad uair.  Bhí
mé i mo mhac léinn chéad bhliana i
gColáiste na hOllscoile, Gaillimh.
Chuaigh mé in éineacht le cailín as
Corca Dhuibhne, Marina Ní Dhub-
háin, chuig an léiriú de Waiting for
Godot i sean-Amharclann an Druid.
Bhí muid suite chun tosaigh, dhá
throigh ó na haisteoirí. Bhí sé
draíochtúil.”

Sa scannán faisnéise nua, casann
Máirtín Jaimsie ar Ray McBride,
seanchara a bhí ar an ardán leis go
minic sa Druid agus in 1987, i léiriú
Garry Hynes de Waiting for Godot.
Rinne Ray Mc Bride páirt Estragon,
Seán McGinley a ghlac páirte
Vladimir agus ba é Mick Lally a bhí i
bpáirt Pozzo.  Tá Ray i gcathaoir
rotha anois agus feictear Máirtín
Jaimsie ag brú na cathaoireach rothaí
thart ar Chladach na Gaillimhe agus é
i mbun cainte le Ray.

Tá aithne mhaith ag muintir na
Gaeltachta ar Mháirtín Jaimsie agus é
mar dhuine de na craoltóirí móra ar
RTÉ Raidió na Gaeltachta ó lár na
1970í go 2010.  

“Sular tháinig mé go Gaillimh in
1986, chloisfinn Máirtín Jaimsie ar an
raidió go minic.  Ba ghnách le mo
mháthair a bheith ag éisteacht lena
chlár raidió gach maidin agus mé ag
fás aníos sa Daingean i gCo. Chiarraí,”
a dúirt Aodh.

Chuir Aodh aithne níos fearr ar
Mháirtín Jaimsie le linn shamhradh
na bliana 1987 nuair a chuir Mairtín
spéis i ndráma de chuid an ghrúpa
drámaíochta ‘Na Fánaithe’ a bhí

nuabhunaithe ag an am agus ina
raibh Aodh páirteach.  Rinne an
craoltóir roinnt agallamh leis na hais-
teoirí óga faoin dráma Clog, a bhí ar
chamchuairt timpeall na tíre.  An
bhliain dar gcionn, bhí Máirtín agus
Aodh bainteach leis an dráma a
d’athoscail Taibhdhearc na Gail-
limhe, An Spailpín Fánach le
Críostóir Ó Floinn. Comóradh na
Taibhdheirce a bhí ann 1928 – 1988;
comóradh freisin a bhí ann ar bhás
Phádraic Uí Chonaire agus bhí an
dráma bunaithe ar shaol an scríbhne-
ora.

“Thosaigh mé ag cur aithne ar
Mháirtín Jaimsie le linn na tréimhse
sin. Uaireanta, bhíodh deoch,
comhrá agus amhrán againn tar éis
na seónna.  Bhíomar beirt ag obair ar
roinnt drámaí eile sa Taibhdhearc,
taispeántais ar nós Corp Eoghan Uí
Shúilleabháin le Seán Ó Tuama,” a
dúirt an stiúrthóir.

Léiriúchán
D’éirigh le hAodh, i gcomhpháirt le
seanchara dá chuid, Bríd Seoighe,
léiritheoir le Abú Media coimisiúnú
a fháil ó TG4.  Thosaigh Abú Media
ar na hullmhúcháin le haghaidh
‘Litir ó Mháirtín Jaimsie’ ag
deireadh na bliana 2010. Socraíodh
ar dheich lá scannánaíochta a
dhéanamh le Máirtín agus le hais-
teoirí eile, a ghlac páirt i radharc
athchóirithe as mórdhráma Beck-
ett.  

“Bhí Mairtín Jaimsie ar tí cóir
leighis a chríochnú le dul i ngleic
leis an ailse próstataí agus aisteach
go leor fuair mé féin amach go
raibh ailse próstataí orm féin.  Bhí
aistear de mo chuid féin romham
amach,” a dúirt Aodh.

Rinneadh cúig lá a thaifeadadh in
2011 agus cúig lá eile in 2012 agus
taispeánadh an clár faisnéise den
chéad uair ag Fleadh Scannán na
Gaillimhe, i mí Iúil seo caite. 

Rinne Aodh scannáin faisnéise
cheana faoi Johnny Chóil Mhaidhc
agus faoin Ollamh Pádraig Ó
Céidigh, Ollscoil na hÉireann, Gail-
limh. Ainmníodh clár teilifíse dá
chuid, ‘Cúba: Sláinte Mhaith?’ le
haghaidh gradam IFTA roinnt
blianta ó shin. Múineann Aodh cúr-
saí cumarsáide in Acadamh na
hOllscolaíochta Gaeilge, Ollscoil na
hÉireann, Gaillimh.  

Míreanna a taifeadadh i nGarraí na Graí, Cill Aithnín, Maigh Cuilinn, Co. na Gaillimhe, mí Meán Fómhair, 2011 mar
chuid den scannán Faisnéise, Litir ó Mháirtín Jaimsie, Abú Media, 2012.Ó chlé: Lucky: Páraic Breathnach, Máirtín
Jaimsie, Mícheál Ó Dubhghail agu Eoghan Ó Riada. 



NODA

TRASNA
3 Ag na daoine sin (3)
5 Méid ábhar pléascáin (5)
7 Uirlis cistine a úsáidtear le hanraith a dháileadh amach (5)
8 Capall dúr? (4)
9 Miosúr leachta, peitril mar shampla (5)
11 Mothúchán, nuair atá duine réidh le pléascadh le mothúcháin 

(5)
15 Cónasc gramadaí a dhéanann briathar diúltach (4)
16 Comhartha bua i rás nó spórt eile (4)
17 Ithir, úir (3)
18 Clocha curtha ar bharr a chéile (4)
19 Uair (2)
21 An Bradán -----, an t-iasc a bhlas Fionn Mac Cumhaill (5)
22 Oileán ar chósta na Gaillimhe, Inis ---- (4)
24 Sicíní lena máthair (2)
25 Mothúchán ag teacht ó tine (4)
26 Bealach le rud a dhéanamh (4)
27 Is ionann ceann maith agus leath na hoibre (3)
29 Tinneas, breoiteacht ag dul ó dhuine go duine (5)
30 Spás ar féidir imeacht nó teacht tríd (7)

SÍOS
1 Beannacht le daoine agus tú ag imeacht uathu (4)
2 Ní ar an taobh seo nó an taobh eile (4)
3 Teagmháil, ón rud os cionn go dtí an rud atá faoi (2)
4 Cad atá ----, cad aba mhaith leat? (4)
5 Fann (3)
6 Cuma an-deas, greanta (6)
10 Piléir scaoilte ó ghunna (7)
12 Píosaí beaga carraige, duirlingí (6)
13 Cearc ag téamh uibheacha (3)
14 Ar mhaithe, ar --- (3)
16 Rudaí nach bhfuil fíor (6)
17 Cláirseach (5)
20 Tiocfaidh an óige má dhéantar seo léi  (4)
21 Deisigh ball éadaí le snáth agus snáthaid (5)
23 Ollchlár TG4: --- na Rún (3)
24 An long ar chuir Noah na hainmhithe inti (4)
28 Toradh, dearg nó glas, a bhfuil an-bhaint le hArd Mhacha leis (3)

Crosfhocal  19.12.2012

Duais na seachtaine
Bronnfar dearbhán €20 
urraithe ag Cló Iar-Chonnacht 
ar bhuaiteoir na seachtaine.
Ní mór iarratais a bheith ar ais roimh 
28.12.2012 chuig: Crosfhocal, Gaelscéal, 
15 Sráid an Mhargaidh, Gaillimh.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
12.12.2012

Indreabhán, Conamara, Co. na Gaillimhe. Tel. +353-91-593307
www.cic.ie

Buaiteoir na Seachtaine seo: 
Pádraig Ó Loinsigh, 
Sráid an tSéipéil, 
Tairbeart, Co. Chiarraí

An focal deireannach
Le Síle Ní Bhraonáin

Deireadh an Domhain?
Bhuel, bhuel, bhuel, tá an dara

lá déag den dara mí dhéag
den bhliain dhá mhíle agus a
dó dhéag tagtha agus imithe
agus tá muid fós anseo! 

Níor phléasc croí an domhain agus
níor shlog an fharraige suas an seacht
mbilliúin duine againn atá ina gcónaí ar
an saol seo. Nach orainn atá an t-ádh! 

Suaimhneas arís agus seo linn chun
aghaidh spraoiúil a thabhairt ar an Nol-
laig. Nó an féidir linn gan a bheith
imníoch fós? Is cosúil nach féidir mar go
bhfuil an t-aonú lá’s fichid den dara mí
dhéag den bhliain dhá mhíle is a dó
dhéag, fós le theacht. A bhuíochas do na
Máigigh. 

A dhaoine uaisle, tá lá eile fíor-ghre-
annach le theacht ar Facebook, Twitter
agus a leithid. Beidh ‘is maith liom’ le
brú ar chuile rud a bheidh daoine ag
postáil, lena thaispeáint go bhfuil tú
chomh buíoch go bhfuil muid fós anseo,
sin má bhíonn muid fós anseo! 

Ach ar an lámh eile, beidh sé suimiúil
a fheiceáil céard a dhéanfaidh na daoine
a chaith na mílte euro/dollar/yen chun
iad fhéin a chosaint ó aon tubaist a
d’fhéadfadh tarlú, má tharlaíonn tada
nó mura dtarlóidh rud ar bith.

Agus mé á scríobh seo, tá clár ar an
teilifís ag taispeáint daoine a bhfuil mas-
canna gáis, tithe cosanta, gunnaí (ar
fhaitíos gur strainséirí ó dhomhan eile a
thiocfaidh) agus ar ndóigh míle beag
canna beatha ceannaithe acu, chun a

chinntiú go dtiocfaidh siad slán. 
Agus fair play dhóibh as ucht go

bhfuil siad ullmhaithe ach b’fhearr liom
féin an t-airgead sin a chaitheamh ar
shaoire fíordheas chun an chuid is mó
den domhan a fheiceáil sula n-imeoidh
sé. Tá aithne agam ar chailín a dhiúl-
taigh pósadh i mbliana ar fhaitíos go
gcaithfeadh sí a cuid airgid gan aon ghá
leis!?! 

Níl aon ‘theach cosanta’ na ‘mascanna
gáis’ agamsa. Chaith mé mo chuid airgid

ar mhaisiúcháin don teach don Nollaig
agus ar bhronntanais agus ar ndóigh ar
bhainis (má bhí gá leis nó nach raibh). 

Is fearr liomsa a bheith dearfach faoi
rudaí. Má thagann deireadh an tsaoil Dé
hAoine beag seo, ar a laghad bhí saol
maith agam agus gheobhaidh mé go
sásta. 

Ach má thagann muid ar fad slán,
agus le cúnamh Dé tiocfaidh, bíodh Nol-
laig Shona agaibh ar fad agus Bliain Nua
faoi mhaise!

Ag coimeád te sa gheimhreadh

Freagra
Féadfaidh teaghlaigh ísealioncaim cab-
hair a fháil le costais bhreosla le haghaidh
téamh tí. Ina theannta sin, is ann do
scéimeanna chun cabhrú leat do theach a
insliú agus chun áit níos teo a dhéanamh
de agus chun do chostais téimh a laghdú. 

Íoctar Liúntas Breosla €20 sa tseachtain
le daoine a bhraitheann ar íocaíochtaí
fadtéarmacha leasa shóisialaigh agus
nach bhfuil in ann íoc as a riachtanais féin
téimh. Oibríonn an scéim ar feadh 26
seachtain idir Deireadh Fómhair agus
Aibreán. 

Má tá íocaíochtaí leasa shóisialaigh á

bhfáil agat nó má tá tú os cionn 70 bliain
d’aois, d’fhéadfá cáiliú le haghaidh an
Phacáiste Sochair Teaghlaigh a áiríonn
liúntas leictreachais nó gáis nádúrtha. 

Tá sé mar chuspóir ag an scéim Fuin-
neamh Níos Fearr, Tithe Níos Teo feabhas
a chur ar éifeachtúlacht fuinnimh agus ar
theas tithe atá faoi úinéireacht daoine ag
a bhfuil ioncam ísle. Tá an scéim á hoibriú
ag Údarás Fuinnimh Inmharthana na
hÉireann (SEAI), agus tá fáil ar an scéim
ar fud na tíre. Ní mór duit bheith mar
úinéir tí agus ní mór gur tógadh do
theach roimh 2002. 

Beidh tú incháilithe má tá Liúntas Bre-
osla nó Forlíonadh Ioncam Teaghlaigh á
fháil agat, nó má tá leanaí faoi 7 mbliana
d’aois agat agus má tá Liúntas
Cuardaitheora Poist á fháil agat ar feadh 6
mhí nó níos faide. 

Má chónaigh tú i gcóiríocht ar cíos,
d'fhéadfadh go mbeadh do thiarna talún
in ann deontas a fháil faoin scéim ar leith
Tithe le Fuinneamh Níos Fearr chun
teach níos teo agus níos éifeachtúla i
dtaobh fuinnimh de a dhéanamh de do

theach. 
Áirítear leis an obair a maoinítear faoin

dá scéim seo insliú áiléir, teach a
dhéanamh díonmhar ar shéideáin,
seaicéid fálaithe, bolgáin solais ísealfuin-
nimh agus insliú balla chuasaigh. Ina
theannta sin, is féidir leat comhairle faoi
fhuinneamh a fháil.  

Tugtar comhairle ar láithreán gréasáin
wellandwarm.ie faoi conas coimeád te sa
gheimhreadh agus tugtar sonraí ar
sheirbhísí atá ar fáil do dhaoine a mbíonn
deacrachtaí acu lena dtithe a choimeád
te. 

Ina theannta sin, féadfaidh tú an
leabhrán Keeping well and warm
(Coimeád te agus folláin)  a fháil trí
ríomhphost a sheoladh chuig warmer-
homes@seai.ie nó trí ghlao ar 1800 250
204. Sa mhullach air sin, tá comhairle
mhaith le fáil ar Winterready.ie faoi dhul i
ngleic le drochaimsir. 

Tá tuilleadh eolais le fáil ag citizensin-
formation.ie agus ón tSeirbhís Teileafóin
um Fhaisnéis do Shaoránaigh, 0761 07
4000.

Ceist
Deirtear go mbeidh geimhreadh fuar
eile ann i mbliana. Is beag ioncam
atá agam. Cén chabhair atá ann chun
íoc as na costais a bhaineann le mo
theach a théamh?

Pirimid Mháigheach i Meicsiceo.

Bronntanas Leabhar na Nollag
Tá go leor leabhra spóirt ar an mhargadh an Nollaig seo faoi chúrsaí CLG, rugbaí, sacair, gailf agus
rothaíochta agus seo cuid ba mhaith le Gráinne McElwain a fheiceáil faoin gcrann Nollag i mbliana.
Cumann Lúthchleas Gael

All in My Head
le Lar Corbett
(Transworld Ireland)

CÁINEADH taicticí Corbett agus bainistíocht
Thiobraid Árann go géar i gCluiche
Leathcheannais na hÉireann in aghaidh Chill
Chainnigh i mbliana nuair a chaith Corbett an
cluiche ar fad ag leanúint Tommy Walsh. 

Sa leabhar seo, déantar cur síos ar an eachtra
sin chomh maith le bóthar Corbett ó thosaigh
sé amach i ngeansaí Thiobraid Árann agus é ag
súil go mór le himirt arís an bhliain seo
chugainn faoi stiúir Eamon O’Shea. 

Chuidigh an t-iriseoir Damian Lawlor le Cor-
bett an leabhar seo a scríobh agus tá scéal ion-
raic oscailte le fáil ann. 

My Journey
le Jim Stynes 
(Penguin Ireland)

FUAIR Jim Stynes bás le hailse i mí an Mhárta i
mbliana agus gan é 45 bliana d’aois. Laoch mór
na hÉireann agus na hAstráile ab ea é a
bhuaigh Craobh Mionúir Peile na hÉireann le
Baile Átha Cliath agus an bonn Brownlow ag
imirt peil Astrálach le Cumann Peile Mel-
bourne. 

Bronnadh an gradam Hall of Fame air agus
ainmníodh é mar Dhuine na Bliana in Victoria.
Seo cur síos ar a scéal pearsanta, a phearsan-
tacht agus é ag troid in aghaidh ailse.

Scríobhtar faoi na cúiseanna gur bunaíodh
an Reach Foundation agus an méid atá bainte
amach acu.

Rothaíocht

Seven Deadly 
Sins: My Pursuit 
of Lance 
Armstrong
le David Walsh 
(Simon & Schuster)

NUAIR a bhuaigh Lance Armstrong an Tour de
France den chéad uair in 1999, bhí an domhain
ag ceiliúradh mar gheall ar an éacht a bhí déan-
ta aige. 

D’éirigh leis filleadh ar an rothaíocht tar éis
ailse a bheith air agus cé go raibh sé níos láidre
agus níos fearr mar rothaí ina dhiaidh sin, níor
chuir mórán an cheist air cé as ar tháinig an
talann nua seo. 

Níor chreid an t-iriseoir ón Sunday Times,
David Walsh, scéal Armstrong riamh.
Mhothaigh sé go raibh sé ag tógáil drugaí agus
chaith sé níos mó ná 12 bhliain ag iarraidh an
fhírinne a fháil amach. 

San Fhómhar 2012, foilsíodh tuairisc USADA
a bhí an-chriticiúil faoi Armstrong agus
baineadh na seacht mbua sa Tour de France
uaidh. Seo é scéal Walsh agus é ar thóir na
fírinne.

The Secret Race
le Tyler Hamilton & Daniel Coyle 
(Bantam Press)

BHUAIGH an leabhar seo an duais William Hill
i Sasana agus is faoi dhrugaí agus na cúiseanna
a dtógann rothaithe iad croílár an scéil. 

Bhí Tyler Hamilton mar chuid den fhoireann
US Postal a bhí ag rothaíocht le Lance Arm-
strong agus déantar cur síos ar na hócáidí a
thóg siad drugaí, na bréaga a bhí le n-insint
acu, agus cé chomh éasca is a bhí sé drugaí a
thógáil. 

Is scéal gruama é ach tá sé an-suimiúil.
Seans nach mbeidh mórán trua agat do Hamil-
ton agus ní bheidh meas ar bith agat ar Arm-
strong ina dhiaidh, ach nochtann Hamilton
gach rud a tharla san fhoireann ag an am.

Rugbaí

If You Really
Knew Me
le Brent Pope 
(Irish Sports Publishing)

TÁ aithne mhór ag daoine anois ar Brent Pope
mar gheall ar an anailís a dhéanann sé ar rug-
baí ar RTÉ. D’imir sé féin rugbaí sa Nua-

Shéalainn agus chaith sé tamall ag cóitseáil in
Éirinn chomh maith agus cé go bhfuil neart cur
síos sa leabhar ar spórt, tá go leor ann fosta
faoina phearsantacht féin. 

Cuireann sé é féin i láthair mar dhuine geal-
gháireach ach trí bliana ó shin fuair sé amach
go raibh pearsantacht “distímeach” aige. 

Cineál dúlagair atá ann agus bhíodh
lagmhisneach air go minic, rud nach raibh ar
eolas ag an bpobal agus iad ag breathnú air ar
an teilifís. 

Déanann sé cur síos ar an ngné seo dá shaol,
rud a chuireann an-daonnacht sa scéal spórt
seo.

Sacar

I Am The Secret 
Footballer: Lifting
the Lid on the
Beautiful Game
Anaithnid
(Guardian Books)

CUIREADH tús le colún faoi ainm cleite sa
pháipéar The Guardian timpeall dhá bhliain ó
shin nuair a thosaigh imreoir ó Phríomhroinn
Shasana ag scríobh faoina thaithí sa seomra

feistis, mar aon leis an dóigh a mbíonn bainis-
teoirí agus an domhan taobh istigh agus
amuigh den chlub sacair. 

Níl a fhios ag an bpobal cé hé an peileadóir
rúnda seo ach tá go leor sna deich gcaibidil
agus é ag déanamh cur síos ar gach rud ó
bhainisteoirí, na meáin chumarsáide, lucht
tacaíochta, airgead, drochiompar agus taicticí.
Iniúchadh fíorshuimiúil agus de réir dealraimh
an-chruinn ar cad go díreach a dhéanann
peileadóirí gairmiúla.

Galf

Inside Pádraig
Harrington’s Head 
le Paul Keane 
(Irish Sports Publishing)

BHUAIGH Pádraig Harrington trí mhór-
chomórtas gailf laistigh de bhliain. Ansin
shocraigh sé gach rud a bhaineann leis an
dóigh a d’imir sé a bhriseadh síos agus a athrú
agus é ag iarraidh feabhas a chur ar a chuid
gailf. 

Níl aon mhórchomórtas buaite aige ó shin
agus neosfaidh an aimsir an dtarlóidh sé arís,
ach labhraíonn sé go hionraic le Paul Keane
faoina ghalf, an dearcadh atá aige faoin spórt
agus an aird a thugann sé ar gach gné den
spórt agus ina chuid ullmhúcháin.



30 • SPÓRT GAELSCÉAL 
Dé Céadaoin, 19 Nollaig, 2012

Ar an gclaí Le John Allen 

Conallaigh agus Cait ar
mhuin na muice
An tseachtain seo caite

chaitheas siúil siar ar an
gcéad chuid de bhliain
spórt idir chontae an CLG.
An tseachtain seo beidh

mé ag féachaint ar an “taobh gnó” den
bhliain. 

Tosóimid le Dhomhnach Cincíse
nuair a mhúin Cill Chainnigh ceacht
d’iománaithe Chorcaí i gCraobhch-
luiche na Sraithe. Bhuadar an cluiche
ar an líne scóir 3-21 in éadan 0-16.

Ag an bpointe sin, bhí an cuma ar an
scéal go mbeadh na Cait dochloíte arís
i mbliana. 

Coicís ina dhiaidh sin, d’fhógair Lar
Corbett go raibh sé chun dul ar ais ag
imirt arís . Bhí na meáin lán de scéalta
faoi an maidin Luain sin i lár mhí
Mheithimh. Tháinig an dea-scéal sin
coicís roimh a gcéad chluiche i
gCraobh na Mumhan.

Ach ní fhacamar Lar an Domhnach
sin i nDúrlas nuair a chuir Luimneach
á lán ceisteanna orthu, ach ag an
deireadh le cabhair na n-ionadaithe,
Shane McGrath, Seamus Callinan
agus Bonner Maher, bhí an lá leo.

An Domhnach ina dhiaidh sin,
thaispeáin seaimpíní peile 2011 Baile
Átha Cliath go rabhadar ar ais ar a
sean-léim nuair a thugadar léasadh
ceart do Chontae Lú i bPáirc an Chró-
caigh.

An Satharn roimh an gcoimhlint
mhór i bpeil na Mumhan, idir Chor-
caigh agus Ciarraí, d’fhógair bainis-
teoir iomána Aontroma, Jerry Wal-
lace, go raibh sé ag éirí as . Ansin
seachtain ina dhiaidh sin d’fhill sé ar
ais mar chúntóir don bhainisteoir
nua, Jim Nelson. Cúpla lá ina dhiaidh
sin d’imigh sé arís. Nach ait an mac an
saol.

Ag teacht chuig deireadh na míosa,
thaispeáin seaimpíní Chill Chainnigh
go rabhadar lán dáiríre faoi Chorn
Liam Mhic Cárthaigh a choimeád le
taispéantas uaibhreach i gcoinne
Bhaile Átha Cliath, 2-21 in aghaidh 0-
9.

Ach níor mhair an mothúchán
rófhada mar, le taispéantas foirne den
chéad scoth, thug iománaithe na
Gaillimhe ceacht dóibh i gCraobhch-
luiche an Chúige chun Corn Bob
O’Keefe a thabhairt leo den chéad
uair riamh . 

Chuir Tiobraid Árann Craobh
Mumhan eile leis an gceann a
bhuadar anuraidh, agus, i ndiaidh na
gcluichí cáilithe agus bua i gcoinne na
nDéise sa chluiche ceathrú ceannais,
tháinig Corcaigh tríd an gcúldoras
chun tabhairt faoi Ghaillimh sa

chluiche leathcheannais. Ach bhí
Gaillimh rómhaith dóibh, go háirithe
sa dara leath. 

Sa chluiche leathcheannais eile bhí
na Cait, (i ndiaidh buachaint ar Luim-
neach sa chluiche ceathrú ceannais)
agus Tiobraid Árann agus cad é mar
thaispeántas a thug na Cait sa dara
leath chun léasadh d’ocht gcúilín
déag a thabhairt don fhreasúra. 

Sin an cluiche ina raibh an
fophlotaí ar siúl idir Lar Corbett, Jack-
ie Tyrell, Tommy Walsh agus Pa
Bourke 

Sa pheil, agus Lúnasa linn, ba iad
Corcaigh agus Dún na nGall agus
Baile Átha Cliath agus Maigh Eo a bhí
ag ullmhú do na cluiche leathchean-
nais Craoibhe.

Sa chéad ceann, ar an Domhnach
deireanach de Lúnasa, thug Dún na
nGall ard-taispeántas i gcoinne Chor-

caigh chun áit a bhaint amach sa
chluiche ceannais don chéad uair ó
1992.

An Domhnach ina dhiaidh sin,
chuir Maigh Eo críoch le séasúr na
Dubs agus bhaineadar áit amach
dóibh féin ar an lá is mó ar an bhféilire
peile.

Ach bhí an iomáint fós le n-imirt
agus thaispeáin Gaillimh don domhan
iomána go raibh siad chomh maith
leis na seaimpíní i cluiche a
críochnaigh ar chomhscór .

Ait go leor, críochnaigh cluiche
ceannais na mionúr cothrom freisin
an lá céanna ar an láthair chéanna.

Sa Craobh Peile bhí tús thar a bhei-
th sásúil ag Dún na nGall agus iad
seacht gcúilíní chun cinn taobh istigh
de na chéad deich nóiméad. Ach níor
lig Maigh Eo leo. D’imríodar le fíor spi-
orad ach ní rabhadar in ann an faras-

barr a tharraingt ar ais. Mar sin bhai-
ligh captaen na foirne, Michael Mur-
phy, Sam agus thosaigh an ceiliúradh
nach bhfuil críochnaithe fós .

Ar an lá deireanach den mhí,
cuireadh críoch leis an mbliain iomá-
na nuair a thug Cill Chainnigh léasadh
ceart do Ghaillimh, a bhí faoi mhíb-
huntáiste mar go raibh an cúl báire,
James Skehill, gortaithe ón Aoine
roimh an athimirt agus gortú glúine
ag cur isteach ar an laoch Joe Canning.

Ceithre lá i ndiaidh na Craoibhe rin-
neadh na tarraingtí don séasúr nua.
Rotha Mór an tSaoil ag síorchasadh. 

Agus Oíche Shamhna ag teacht, bhí
ócáid mhór Réalta Peil agus Iomána
na Bliana ar siúl agus mar is gnách
bíonn argóint i gcónaí faoi dhéantús
na foirne . Ach is roghnóirí ó na meáin
a phiocann na foirne agus sin é. Ain-
mníodh Karl Lacy agus Henry Shefflin

mar imreoirí na bliana agus Johnny
Coen agus Cillian O’Connor mar
imreoirí óga na bliana.

Beidh an turcaí againn an tseach-
tain seo chugainn agus ansin tosóidh
na rotha ag casadh arís do 2013 .

Nollaig faoi shéan agus faoi mhaise
dhaoibh go léir .

Focal Scor : Tháinig bás tobann
Pháidí Uí Shé aniar aduaidh orainn go
léir. Bhí aithne maith agam air. D’im-
ríos mionúr ina choinne in 1973 agus
go minic sna cluichí sinsir sna blianta
ina dhiaidh sin. Bhí sé dian cróga ar an
bpáirc. Bhí sé ina laoch ceart nuair a
bhí sé ag imirt agus mar inspioráid
mar bhainisteoir.

Rinne sé an tuafás chun daoine a
mhealladh isteach sa Ghaeltacht le
blianta beaga anuas. Fíor-Ghael a bhí
ann. Cinnte ní bheidh a leithéid arís
ann.

Karl Lacey ó Dhún na nGall agus Henry Shefflin ó Chill Chainnigh ag duaiseanna Chumann na nImreoirí Gaelacha i Nua-Eabhrac an mhí seo caite. GRIANGHRAF: SPORTSFILE.

Todhchaí Chúige Chonnacht
faoi scáth arís

Mike McCarthy. PIC: DIARMUID GREENE / SPORTSFILE

Gráinne McElwain

Níos mó ná seachtain ó
shin, chonaic muid bua
stairiúil sna Sports-
grounds nuair a d’éirigh
le Cúige Chonnacht

ceann d’foirne na Fraince, Biarritz, a
bhualadh. Faoi dheireadh, bhí Con-
nacht ag briseadh amach agus muid
uilig ag ceiliúradh, mar cé chomh
minic is a tharlaíonn sé go mbíonn
an bua ag an bhfear beag? 

Ach d’athraigh an scéal i rith na
seachtaine nuair a tháinig an nuacht
amach go mbeidh laoch Chúige
Chonnacht, Mike McCarthy, ag
imeacht an séasúr seo chugainn
chun imirt le Cúige Laighean ar
chonradh trí bliana. D’admhaigh
príomhfheidhmeannach Chon-
nacht, Tom Sears, go raibh “an-
díomá air féin agus ar an gclub agus
go ndearna siad gach rud chun Mike
a choinneáil i gCúige Chonnacht”. 

Thairg siad an pá céanna agus a
bhí á thairscint ag na Laighnigh ach
tar éis sé shéasúr i nGaillimh,
mhothaigh McCarthy go raibh sé in
am imeacht. 31 bliana d’aois atá sé,
agus bheadh sé thar a bheith deacair
aige seaimpíní na hEorpa faoi thrí a
dhiúltiú agus an deis ar chorn a
bhuachan. 

Níl aon nduine ag cur lochta air,
ach cuimhnigh gur fhág Jamie
Hagan, Fionn Carr agus Seán Cronin
Connacht anuraidh le dhul go Cúige
Laighean agus tá Ian Keatley le
Cúige Mumhan, mar sin caithfear an
ceist a chur, cén todhchaí atá ann do
Chúige Chonnacht agus an bhfuil
imreoirí sásta imirt leis an gcúige i
ndáiríre?

“Go pearsanta tá an-díomá orm
gur fhág Mike, ach tuigim an chúis
go bhfuil sé ag imeacht,” a deir

Eamon Molloy atá i gceannas ar
fhorbairt na gcóitseálaí i gCúige
Chonnacht agus é i mbun anailíse ar
Rugbaí Beo ar TG4 chomh maith.
Bíonn Eamon ag plé leis na him-
reoirí óga san Acadamh agus an leis
an tallan faoi aois, agus tuigeann sé
go maith na deacrachtaí a ghabhann
le himreoirí óga a choinneáil.

“Is é an difear idir Éire agus an
Bhreatain Bheag nó Albain ná go
bhfuil na Cúigí in Éirinn ag sroichint
Chluiche Ceannais an Choirn
Heineken agus ag buachaint an
chomórtais chomh maith. Níl sé mar
an gcéanna ag na Dragons nó
Glaschú agus nuair a thagann iarb-
huaiteoirí Chorn Heineken ar do
lorg, tá sé thar a bheith deacair iad a
dhiúltiú agus tá sé thar a bheith dea-
cair ag Connacht dul in iomaíocht
leis sin.”

Níl an t-airgead céanna ag Con-
nacht agus atá ag na Cúigiú eile ón
IRFU agus mar sin níl siad in ann na
himreoirí móra le rá a mhealladh.
Tugann an IRFU conradh náisiúnta
do na himreoirí móra ar nós Brian
O’Driscoll, Rob Kearney agus Paul
O’Connell agus ciallaíonn sin go
bhfuil níos mó airgid sa chiste ag na
Cúigiú chun imreoirí a cheannach.
Níl aon chonradh náisiúnta ag Con-
nacht, rud a bhí molta a thabhairt do
Mike McCarthy agus é a fhágáil i
gConnacht.  

Ach i gcás Chonnacht is ar an óige
a chaithfidh siad díriú agus tá roinnt
imreoirí óga tagtha chun cinn fríd an
acadamh ar nós Eoin Griffin, Tiar-
nan O’Halloran agus Robbie Hen-
shaw.  Tá siad go maith faoi aois ag
buachaint comórtais náisiúnta f-18
agus f-20 le blianta anuas ach is ina
dhiaidh sin a bhíonn fadhb ag Con-
nacht. Cén bealach ar féidir leo iad a
choinneáil?

“Sin é an dúshlán. Caithfidh muid
na deiseanna a chruthú anseo i
gConnacht do na himreoirí ionas go
mothaíonn siad go bhfuil siad ag
baint tairbhe as a gcuid ama anseo.
Ach níl sé go maith go bhfuil muid
ag brath ar Chúige eile chun áit a
bhaint amach i gCorn na hEorpa,” a
deir Eamonn.

“Sílim go raibh Mike ag
smaoineamh ar cad a tharlóidh
mura gcáileoidh Connacht do
chomórtas Heineken an bhliain seo
chugainn nó an bhliain dár gcionn.
Tá sé tar éis geansaí na hÉireann a
chaitheamh sé huaire anois agus
obair na gcapall curtha isteach aige
le blianta. Má tá Connacht ag imirt i
gCorn Amlin Challenge, an gcaill-
fidh sé a áit d’imreoir ó chúige eile?”

Tagann an díospóireacht chéanna
aníos faoi thodhchaí Chonnacht
agus an spéis atá ag an IRFU iontu.
Tá sé deacair a bheith dearfach
chomh maith mura n-athróidh
rialacha an IRFU, mar ní féidir le
Connacht a dhul in iomaíocht leis na
clubanna móra mar atá siad faoi
láthair. Mura bhfaighidh siad tuil-
leadh airgid, ní bheidh na himreoirí
acu agus ní bheidh siad in ann cáiliú
do na comórtais ar nós Chorn
Heineken. 

“Tá imreoirí as Connacht ag iar-
raidh imirt anseo agus is é an dúsh-
lán atá amach romhainn ná an t-
ardán a thabhairt dóibh ionas go
mbeidh siad sásta fanacht ag imirt le
Connacht agus go mbeidh siad in
ann a spriocanna féin a bhaint
amach. 

“Ach má tá siad 25 nó 26 bliana
d’aois agus Connacht ag feidhmiú ag
leibhéal níos ísle ná mar atá faoi
láthair, caithfidh siad smaoineamh
ar a dtodhchaí go háirithe má tha-
gann na clubanna móra ar a dtóir.”

Ciaran Clark – Crann taca nua Aston Villa
Cillian Ó Conchúir

CAITH súil siar ar an gcosantóir
Éireannach atá tar éis an líon is mó
nóiméad a imirt le dhá bhliain
anuas i bPríomhroinn Shasana
agus seans go dtiocfaidh tú ar
ainm imreoir Aston Villa, Ciaran
Clark. 

Cé go raibh air fanacht tamall
fada chun a chéad dheis a fháil le
foireann na hÉireann, bhí muinín
ann le roinnt mhaith ama thall i
mBirmingham.  "Ní cheapaim go
raibh orm fanacht rófhada," a dúirt
Clarke le Gaelscéal. "Bhí an-fhonn
go deo orm cluiche a imirt. Bhíos

ag imirt seachtain i ndiaidh seach-
taine ag leibhéal na gclub agus tá
súil agam gur féidir liom leanúint
ar aghaidh ag imirt don chuid eile
den séasúr (le Villa) le bheith i gcúl
aigne an bhainisteora (Éirean-
naigh)."

Tháinig tréimhse nach mór 10
bliana chun críche anuraidh, nuair
a tháinig Clark chun cinn i bhfoire-
ann sinsear Villa, 12 bliain tar éis
dó tús a chur lena imirt le foireann
óige an chlub. Dar le Clark, b'fhiú
an t-am sin le háit a bhaint amach
ar an gcéad fhoireann. "Gan
amhras, is é seo an rud a bhí uaim
le tamaill fada. Táim ag imirt ann

(ag Villa Park) ón uair a bhí mé 12
bhliain, ag féachaint ar chluichí,
seachtain i ndiaidh seachtaine
agus táim ar bís anois go bhfuil mé
ag imirt (leis an gcéad fhoireann)
ar deireadh thiar thall.”

Bíonn deachrachtaí ag imreoirí a
tháinig chun cinn faoi bhainisteoir
amháin nuair a cheaptar bainis-
teoir eile ar an bhfoireann. Ach le
himeacht Alex McLeish agus
teacht Paul Lambert go Páirc Villa i
mí Meitheamh, dar le Clark, ní
dhearna sé rud ar bith seachas a
ceann a chur síos le go mbeadh sé
bheadh lárnach i bhfoireann Lam-
bert.  "Nuair a thagann bainisteoir

nua isteach, cuireann gach éinne a
cheann síos agus oibríonn siad
chomh dian agus is féidir leo. Is
faoin mbainisteoir atá sé a rá an
bhfuil sé ar intinn aige tú a roghnú.

D'oibrigh mé go crua agus bhíos
fíorbhuíoch as an deis (imeartha)."
In éagmais Richard Dunne i líne
cúil Villa, tá Clark tar éis cean-
nasaíocht na dtacaithe a ghlacadh
air féin, ach dar leis is mór an tion-
char atá ag Dunne ar na himreoirí i
gcónaí, é féin ina measc. 

"Bíonn sé de shíor ag tabhairt
moltaí duit," dar le Clark, "agus
tugann sé comhairle dom faoi na
bealaí gur féidir liom feabhsú. Is

mór an chabhair a thugann sé dom
agus gach uair a bhím ag traenáil le
Dunney; is duine é a bhfuil meas
air agus is féidir le tacaithe uile
Villa foghlaim uaidh." 

Tá Villa sa 14ú háit sa
Príomhroinn faoi láthair ach tá
cluiche leathcheannais le theacht
sa Corn Capital One. Ach an bhfuil
aird na foirne dírithe ar áit a fháil
sa chomórtas don Corn Europa?

"Tá tamall fada le dul. Tógaimid
é cluiche ar chluiche agus
feicimid. Tá muid gar go leor don
Chraobh (an Corn Capital One)
agus bíonn aisling ag gach imreoir
imirt i gCraobh," ar seisean.

Tá míorúilt uainn 
Cillian Ó Conchúir

D'admhaigh bainisteoir
fhoireann rugbaí
Laighean, Joe Schmidt,
gurb é seo an tréimhse ba
dheacra ina shaol bain-

istíochta tar éis dá fhoireann cliseadh
faoi dhó i gCorn Heineken.

Fágann an dá chailliúint i gcoinne na
bhFrancach go bhfuil Curaidh na hEo-
rpa mar an gcúigiú foireann is fearr atá
sa dara háit sa chéad bhabhta den
chomórtas. Caithfidh siad a bheith sa
dara háit chun na babhtaí cáilithe den
chraobh a bhaint amach. 

"Tarlaíonn míorúiltí i spórt," a dúirt
Schmidt tar éis deireadh seachtaine
fada nár mhothaigh sé riamh cheana
agus é mar bhainisteoir ar Laighin.

"Deireadh seachtaine deacair a bhí
ann, le bheith macánta. Ní raibh mórán
codlata agam Dé Sathairn ná oíche Dé
Domhnaigh ach an oiread. Ag an am
céanna is féidir liom a rá nach bhfuil
gearán ar bith agam más rud é nach
féidir linn cáiliú.”

Nuair a bhí sé mar cóitseálaí cúlaithe
ag Clermont chaill sé amach ar dhá
Chraobh Sraithe sa bhFrainc. Dar le
Schmidt, ní raibh ceachtar den dá
theip sin chomh deacair leis an gcoicís
deireanach le Laighin. 

Tá dúshlán mór rompu anois – caith-
fidh siad ceithre úd a scóráil sa dá
cluiche dheireanacha sa grúpa i mí
Eanáir, chun deis a bheith acu fanacht
sa chomórtas.

"Tá sé seo chomh deacair agus a bhí
sé ríomh," dar le fear na Nua-

Shéalainne. "Bhí laethanta deacra
againn thall (i gClermont) sa mhéad is
gur chailleamar dhá craobh Champi-

onnat. 
“Tá sé deacair toisc gur streachailt

ollmhór atá ann filleadh ar an gCraobh.

Ag an am céanna, is mór an spraoi a bhí
ann nuair a bhuamar," a dúirt an fear a
bhfuil dhá bonn Corn Heineken faighte

aige le dhá bliain anuas.
Tá atmaisféar fíorghruama

mórthimpeall na Laighneach nach
raibh feicthe le fada an lá agus is mór
an éacht a bheadh ann an foireann a
thabhairt slán ón deacracht seo. 

Ach dar leis an leathchúlaí, Eoin
Reddan, caithfear Corn Heineken a
chur ón aigne chun an séasúr a sháb-
háil.

"Tá an méid atá tarlaithe thart
anois," ar seisean. “Tiocfaimid ar ais
chuig an Corn Heineken i gceann cúpla
seachtain. Anois díreoimid ar an Rabo
Pro12 agus tá cath againn ansin chomh
maith." 

"Ní rud deas é nuair nach bhfuil cúr-
saí faoi do smacht féin," a dúirt Fergus
McFadden. "Más féidir linn 10 bpointe
a fháil ón dá cluiche dheireanacha,
d'fhéadfaimis cáiliú do na babhtaí
ceathrú ceannais ar shlí éigin. 

“Bhain Uladh na babhtaí ceathrú
ceannais amach le 20 pointe an bhliain
seo caite; cén fáth nach féidir linne?" ar
seisean.

Agus Laighin ag díriú ar Uladh an
Aoine seo, níl Schmidt ag rá gur cheart
díriú ar an Rabo Pro12 toisc go bhféad-
fadh deireadh a bheith ag teacht le
feachtas na foirne i gCorn Heineken
gan mhoill.

"Mar chóitseálaí, déanann tú iar-
racht an ráiteas 'ní féidir leat na cluichí
uilig a bhuachan' a shárú, ach ar an
drochuair, ní féidir leat. 

“Ach ní féidir liom gearán a
dhéanamh faoin mbealach a thit cúrsaí
amach le trí bliana anuas," a dúirt
Schmidt, ag críochnú le miongháire.   

O’Malley ag lorg áite ar fhoireann Laighean
Cillian Ó Conchúir

TÁ dhá bhonn Chorn Heineken buaite
aige agus gan é ach 24 bliain d’aois.
Bheadh sé ag imirt i Twickenham i
gcluiche ceannais an Choirn anuraidh
murach gur bhain gortú millteanach
dó roinnt seachtainí roimhe sin. 

Ach anois, agus cluiche le foireann
A Laighean imeartha aige in éadan
Gheirsí i gCorn na hÉireann agus na
Breataine Dé Domhnaigh seo caite, tá
Eoin O'Malley dírithe ar áit a daingniú
dó féin ar an bhfoireann sinsir arís.

"Bhíos ag tnúth leis an tseachtain ar
fad," a dúirt O'Malley le Gaelscéal.
"Mhothaigh mé go maith go dtí maid-
in an cluiche agus níor chreid mé cé
chomh neirbhíseach is a bhí mé.

“Cheap mé go raibh mé tinn ach
meascán de sceitimíní agus néaróga a
bhí ann." 

Bhí sé ag súil go bhfillfeadh sé ar an
bhfoireann níos luaith ach bhain
gortú dó ag traenáil i mí Dheireadh
Fómhair. 

“Tá 60 nóiméad imeartha aige agus
deir sé go bhfuil sé réidh leis an deis a
ghlacadh. "Dúshlán meabhrach," an
cur síos a dhéanann sé ar an ngortú
agus ar an gcóras athshlánaithe a
tháinig ina dhiaidh. 

“Tá na dochtúirí anseo ar fheabhas
agus chabhraigh sé go raibh deichniúr
ar fad gortaithe i rith an tsamhraidh.
Ní bhíonn mórán den aer úr á fháil
agat ach caithfidh tú a bheith dírithe
ar an obair ionas gur féidir leat fil-
leadh." 

Bhí áit bainte amach ag O’Malley ar
fhoireann caithréimeach Laighean in
éineacht le Brian O'Driscoll, Rob Kear-
ney, Isa Nacewa agus na réaltaí móra
eile. Anois, caithfidh sé an cath céan-

na a throid chun filleadh ar an
bhfoireann.  

"Ní bheidh sé éasca, ach is mar sin a
bhí cúrsaí anuraidh," a dúirt an mac
léinn gnó. 

"Bhí na himreoirí céanna ansin. Ní
bhíonn an meon céanna agat agus tú
gortaithe, agus dá bharr sin táim sásta
go bhfuilim ar ais ag imirt. Cibé páirt a
bhíonn agam, beidh mé sásta." 

Tabharfaidh Laighin aghaidh ar
Uladh an tseachtain seo ach níl O'Mal-
ley ag glacadh leis go gcuirfear ar an
bhfoireann é láithreach.

"Feicimid cad a deireann Joe
(Schmidt)," a dúirt O'Malley. "Dúshlán
mór a bhéas in Uladh. Beidh an-chuid
imreoirí ag tnúth le háit a fháil. Beidh
siad tinn go fisiciúil agus go
meabhrach tar éis Clermont. Domsa,
dá luaithe a imrím sé is amhlaidh is
fearr liom é."

Eoin O'Malley i mbun
traenála Dé Máirt seo
caite. PIC: SPORTSFILE.

Deir Joe Schmidt gurb é seo an tréimhse is deacra ina shaol bainistíochta. GRIANGHRAF: MATT BROWNE / SPORTSFILE.


